
Nateshavijayam

નટેશવિજયમ્

॥ શ્રીઃ ॥
(શ્રીમદ્વાધૂલકુલતિલકૈઃ વેઙ્કટકૃષ્ણદીક્ષિતૈઃ વિરચિતમ્)

૧. પ્રથમઃ સર્ગઃ
શ્રિયં કટાક્ષાશ્ચિરમમ્બિકાયા-
સ્તરઙ્ગયન્તૂત્પલદામદીર્ઘાઃ  ।
દ્રુમેઽપિ સદ્યસ્તિલકાભિધાને
પ્રણીયતે યૈઃ પ્રસવાઙ્કુરશ્રીઃ  ॥ ૧॥
ભદ્રાણિ પુષ્ણાતુ સ રામભદ્રો
ભદ્રાકૃતિઃ  સ્વીકૃતભદ્રપીઠઃ ।
કલ્પદ્રુમો યસ્ય કરાદુદારા-
દૌદાર્યમધ્યેતુમિવાન્વગાસ્તે ॥ ૨॥
યસ્યાત્મનીનસ્તનયોઽબ્જયોનેઃ
પુરોહિતોઽભૂદ્ભગવાન્વસિષ્ઠઃ ।
અરુન્ધતીનામ્નિ યદીયમાસ્તે
પતિવ્રતાજ્યોતિષિ ભાગધેયમ્ ॥ ૩॥
ગાધેયગર્વોદધિકુમ્ભયોનિ-
ર્યદ્બ્રહ્મદણ્ડો યમિતાખિલાસ્ત્રઃ ।
બ્રાહ્મે બલે ક્ષાત્ત્રબલે ચ સારં
નિરીક્ષિતૄણાં નિકષોપલોઽભૂત્ ॥ ૪॥
ગાધેઃ સુતઃ ક્રૂરતપોમહિમ્ના
પ્રસેદુષિ બ્રહ્મણિ ભાષમાણે ।
અપિ દ્વિજોઽસીત્યવૃણીત યસ્ય

નટેશવિજયમ્

તથાપ્યનુજ્ઞાં દ્વિજભાવપૂર્ત્યૈ ॥ ૫॥
યસ્યાન્વયે યોગિવરસ્ય શક્તિ-

પરાશરવ્યાસશુકપ્રધાનાઃ ।
સઞ્જજ્ઞિરે સર્વજગત્પ્રસિદ્ધા
મહર્ષયોઽબ્ધૌ મણયો યથાચ્છાઃ ॥ ૬॥
તસ્યાન્વવાયે દ્વિજરાજ એકઃ
ક્ષીરોદધૌ ચન્દ્ર ઇવાધિકશ્રીઃ ।
સૌમ્યઃ સતાં વર્ત્મનિ સમ્પ્રવૃત્તો
બાલાજિનામાજનિ પણ્ડિતેન્દ્રઃ ॥ ૭॥
અજાયતાસ્માદરણેરિવાગ્નિ-
ર્દાદાજિનામા તનયોઽગ્ર્યતેજાઃ ।
વિરોધિનોઽભ્યેત્ય વિલોલહેતિં
ચાપલ્યતો યં શલભીબભૂવુઃ ॥ ૮॥
ઉમામ્બિકા નામ હુતાશનસ્ય
સ્વાહેવ તસ્યાજનિ ધર્મપત્ની ।
અજીજનદ્ધર્મમિવાત્તદેહં
ગોપાલનામાનમસૌ કુમારમ્ ॥ ૯॥
ઉમાકુમારોઽયમુદગ્રશક્તિ-

ર્બાલ્યાત્પ્રતિક્ષ્માભૃદુરોવિભેત્તા ।
દાદાજિનેતુસ્તનયો મહાત્મા
બાલેન્દુમૌલેરિવ બાહુલેયઃ ॥ ૧૦॥
ગોપાલભૂપાલવરસ્ય તસ્ય
ગુણૌઘમાણિક્યખનિઃ કનીયાન્ ।
રામસ્ય સૌમિત્રિરિવાતિમાત્ર-
પ્રેમાશ્રયો વિઠ્ઠલપણ્ડિતોઽભૂત્ ॥ ૧૧॥
ધર્મપ્રતિષ્ઠાપનતત્પરસ્ય
તથાવિધોઽક્રૂરહિતસ્ય તસ્ય ।
સખાનઘઃ શઙ્કરપણ્ડિતોઽભૂ-
દ્ગાણ્ડીવધન્વેવ ગદાગ્રજસ્ય ॥ ૧૨॥

દેવો દ્વિબાહુર્દ્વિજરાજવંશે  
ગોપાલ એવાજનિ ગોપ્તુમાપ્તાન્ ।
ચાપાસિહસ્તઃ સ્વયમેષ તસ્મા-
દાસ્તે વિમુક્તારિરરોગદશ્ચ ॥ ૧૩॥
પુરા ગૃહીત્વા પૃથુકાન્કુચેલં
ગોપાલ એકં કૃતવાન્ધનાઢ્યમ્ ।
અદ્ય પ્રવાદચ્યુતયેઽનુપાધિ
કુચેલસઙ્ઘાન્કુરુતે  કુબેરાન્ ॥ ૧૪॥
શાપે ચ ચાપે ચ સ રૈણુકેયઃ
શાન્તૌ ચ કાન્તૌ ચ સ શારદેન્દુઃ ।
યોગે ચ ભોગે ચ સ હૈહયેન્દ્રો
જ્ઞાને ચ દાને ચ સ ચેદ્દધીચિઃ ॥ ૧૫॥
પ્રત્યગ્રકર્ણઃ પ્રતિપાદનેઽસૌ
સત્યે હરિશ્ચન્દ્રનૃપો નવીનઃ ।
વીરાયિતે નૂતનવિક્રમાર્કો
બોધે કલાવાન્નવભોજરાજઃ ॥ ૧૬॥
વિરોધિસેનાતૃણવીતિહોત્રઃ
કવીશ્વરસ્તોમકલાપિમેઘઃ ।
સમાશ્રિતવ્રાતચકોરચન્દ્રઃ
સ રાજતે સજ્જનપદ્મભાનુઃ ॥ ૧૭॥
સ સઞ્ચરિષ્ણુર્ભુવિ ચાપવેદો
દૃશાધિગમ્યો દ્વિજભાગ્યયોગઃ ।
દયારસઃ સ્વીકૃતદેહબન્ધઃ
સચેતનઃ સામ્બશિવપ્રસાદઃ ॥ ૧૮॥
રાજ્ઞઃ શિવચ્છત્રપતેઃ પ્રસાદા-
ત્પ્રાજ્ઞસ્તદીયામવલમ્બ્ય મુદ્રામ્ ।
ચિદમ્બરપ્રાન્તભુવં ચિરાય
ગોપાયતિ બ્રહ્મકુલાનુકૂલઃ ॥ ૧૯॥
બિભ્રદ્ધરિત્રીભરમેષ શેષં
ભુજેન બુદ્ધ્યાપ્યધરીકરોતિ ।

સરોજલક્ષ્મીં  ચ સતામલક્ષ્મીં
નિજેક્ષણેનૈવ નિરાકરોતિ ॥ ૨૦॥
નીલાલકશ્ચન્દ્રમુખોઽબ્જનેત્રો
બિમ્બાધરઃ કમ્બુગલો દ્વિબાહુઃ  ।
કવાટવક્ષાઃ સ ગભીરનાભિ-
ર્મહોરુજઙ્ઘો  મદનો નુ મૂર્તઃ ॥ ૨૧॥
કાન્ત્યા ત્વદાસ્યેન જિતઃ ક્રશીયા-
નિન્દુર્ભવત્યન્વહમિત્યુડૂ દ્વે ।
કર્ણાન્તિકે કીર્તયતો ધૃતાન્ત-
શ્છિદ્રે નુ મુક્તાચ્છલતો મુદેઽસ્ય ॥ ૨૨॥
હયાધિરોહોચિતવેષભૂષે
હસન્મુખેઽસ્મિન્સમમશ્વવારૈઃ ।
હયેન ખેલત્યધિરાજમાર્ગં
દૃષ્ટ્વા વિમુહ્યન્ત્યબલા દ્વિષશ્ચ ॥ ૨૩॥
વિહારધાટીવિતતોરુઘોટી-
ખુરાગ્રધૂલીકુહનાભ્રપાલિઃ ।
વિરોધિબાલાવિપુલાશ્રુમાલા-
નદીષુ હેતુર્નનુ તસ્ય નેતુઃ ॥ ૨૪॥
દુરાસદોઽન્યૈર્ધૃતમણ્ડલાગ્રઃ
સોઽયં પ્રતાપેઽપરસૂર્ય એવ ।
ખમુત્પતન્ખડ્ગહતોઽસ્ય શત્રુ-
ર્ભિન્તે   પદં તદ્ભ્રમતેઽર્કબિમ્બમ્ ॥ ૨૫॥
કરાગ્રખેલત્કરવાલમાયા-
કાલાહિલીલાકબલીકૃતેષુ ।
પ્રાણાનિલેષુ પ્રતિપક્ષયૂના-
માસ્તે નરેન્દ્રોઽયમમોઘમન્ત્રઃ ॥ ૨૬॥
અનેકકાષ્ઠાક્રમણાદજસ્રં
જાજ્વલ્યમાનાજ્જયશાલિનોઽસ્ય ।
પ્રતાપવહ્નેર્ભૃશમુત્થિતાભિ -
ર્નીલં નભોસ્ભૂન્નિયતં મષીભિઃ ॥ ૨૭॥

વિસૃત્વરૈરસ્ય યશોવિતાનૈ-
રાચ્છાદિતે સન્તતમિન્દુબિમ્બે ।
ચન્દ્રોપલૈજ્યોતિષિકાઃ કથઞ્ચિ-
જ્જાનન્તિ પક્ષૌ નિશિ શુકુકૃષ્ણૌ ॥ ૨૮॥
સ્વમન્દિરાભ્યન્તરચત્વરેઽસ્ય
વદાન્યભાવે વિતતે વિચિત્રમ્ ।
કવીન્દ્રબાહીકગૃહાઙ્ગણાનિ
ભવન્તિ દાનોદકપઙ્કિલાનિ ॥ ૨૯॥
અનર્ઘકર્ણાભરણાઙ્ગુલીય
ચિત્રામ્બરોષ્ણીષસુકઞ્ચુકાદ્યૈઃ ।
અલઙ્કૃતા યસ્ય સભાન્તરાલે
દીવ્યન્તિ કલ્પદ્રુમવદ્બુધેન્દ્રાઃ ॥ ૩૦॥
યદીયવિદ્વજ્જનયજ્ઞવાટી-
માટીકમાનેષ્વમરેષ્વજસ્રમ્ ।
વિયોગખિન્ના વિબુધાયતાક્ષ્યો
હન્તાયનં દક્ષિણમર્થયન્તે ॥ ૩૧॥
વિદ્વજ્જનો યસ્ય વિભોઃ સકાશા-
દાસાદ્ય વર્ષાશનમાત્તહર્ષઃ ।
આવિષ્કરોત્યાત્મનિ ચાતકત્વં
દાતુર્ઘનત્વં ચ દિગન્તરેષુ ॥ ૩૨॥
વદાન્યતામસ્ય કથં વદામઃ
કર્ણાય દાતુર્મણિકુણ્ડલસ્ય ।
કલ્પદ્રુમેઽપિ સ્વવશે વલારિઃ
કર્ણં યયાચે મણિકુણ્ડલં યત્ ॥ ૩૩॥
ખ્યાતિં  ગતો યઃ કિલ કુણ્ડલેન
બુધેન્દ્રમેકં પરિતોષ્ય કર્ણઃ ।
કથં ન જિહ્રેતિ  સ કુણ્ડલાનિ
દત્વામુના તોષયતા બુધેન્દ્રાન્ ॥ ૩૪॥
સ કૌશિકોઽજાયત શક્તિહીનઃ

naTeshavijayam.pdf 5



નટેશવિજયમ્

કર્ણાત્સ્વયં કુણ્ડલમાદદાનઃ ।
વાસિષ્ઠ એષોઽજનિ વૃદ્ધશક્તિઃ
કર્ણેઽર્પયન્કુણ્ડલમાદદાનઃ ॥ ૩૫॥
દેહીતિ દીનધ્વનિકન્ધરાય
દત્તામુના રઙ્ગપુરે  દ્વિજાય ।
પ્રાજ્ઞેન કાર્તસ્વરકણ્ઠભૂષા
પ્રશ્નોત્તરાત્મા પ્રથિતા તદાદિ ॥ ૩૬॥
વિદ્વન્મણિશ્રેણિવિરાજમાનૈ-
ર્મહીં  પરિષ્કૃત્ય મહાગ્રહારૈઃ ।
નનુ સ્વયં નાયકરત્નભૂતો
વિદ્યોતતે ત્રાસવિવર્જિતોઽસૌ   ॥ ૩૭॥
જિષ્ણુઃ શુચિર્દણ્ડધરઃ સ પુણ્ય-
જનઃ પ્રચેતાઃ શુભગમ્યવાહઃ ।
ધનાધિનાથો દ્વિજરાજમૌલિ-
રાવિષ્કરોત્યાત્મનિ દિક્પતિત્વમ્ ॥ ૩૮॥
ચિદમ્બરે દ્રાક્ શિવગઙ્ગયાદ્ભિ -
ર્યયા જનાનાં હ્રિયતેઽત્ર પઙ્કઃ ।
હન્તાસ્ય તસ્યા અપિ પઙ્કહર્તુ-
ર્વયં કથં પાવનતાં વદામઃ ॥ ૩૯॥
કાન્તેન સાકં કલધૌતશૈલે
વિહારવાર્તા હૃદિ વિશ્વમાતુઃ ।
વ્યાવર્તિતાનેન   વિહારહેતો-
રાન્દોલિકામર્પયતાભિરૂપામ્ ॥ ૪૦॥
સભેશસેવાસમયાનુશંસિ-
ન્યનેન દત્તે નિનદત્યમન્દમ્ ।
ઘણ્ટામણૌ મૂર્ધ્નિ  કૃતાઞ્જલિઃ સ્વે
લોકે વસિષ્ઠં હિ વિલોકતેઽજઃ ॥ ૪૧॥
તસ્યાનુકૂલાજનિ ધર્મપત્ની
સખામ્બિકા નામ સતીમણિર્યા ।
ખનીવ રત્નં કુલદીપમેનં

ખણ્ડોજિનામાનમસૂત સૂનુમ્ ॥ ૪૨॥
સ્વપ્ને તમેનં શિવકામસુન્દ-
ર્યાસાદ્ય દિવ્યાભરણોજ્જ્વલાઙ્ગી  ।
ચિદમ્બરેશાર્પિતચિત્તવૃત્તિં  
કદાચિદૂચે કરુણાનુરૂપમ્ ॥ ૪૩॥
વત્સ પ્રસન્નસ્ત્વયિ વિશ્વનાથઃ
સુખી ચિરં જીવ શ‍ૃણૂદિતં મે ।
સરસ્વતી શ્રીરિવ ભૂરિવ ત્વાં
સ્વયં શિવાનુગ્રહતો વૃણીતે ॥ ૪૪॥
સારસ્વતં સારમિહ પ્રયુઙ્ક્તે
ક્ષુદ્રેષુ દેવેષ્વિરણેષ્વિવૈકઃ ।
સ્વાતીઘનઃ શુક્તિપુટેષ્વિવાન્યો
ધન્યો મહત્સ્વેવ તુ દૈવતેષુ ॥ ૪૫॥
નવ્યં તદેકં નટનાયકસ્ય
પ્રણીય કાવ્યં પુરુષાર્થહેતુમ્ ।
રામસ્ય વાલ્મીકિરિવ ત્રિલોક્યા-
માચન્દ્રતારં યશઆપ્નુહીતિ ॥ ૪૬॥
તત્રાન્તરે તાલમૃદઙ્ગતૂર્ય -
વીણારવૈર્માગધરાગભેદૈઃ ।
પ્રબોધિતોઽસૌ પરદેવતાયૈ
કૃતાઞ્જલિઃ કાલ્યવિધિં  વ્યતાનીત્ ॥ ૪૭॥
શિવાર્ચનાનન્તરમેવ સભ્યા-
ન્સ્વપ્નાનુવાદેન સભાજયિત્વા ।
તેષામનુજ્ઞામધિગમ્ય ધીમા-
ન્કાવ્યં ક્રમાદારભતૈષ કર્તુમ્ ॥ ૪૮॥
વિશુદ્ધવાધૂલકુલાબ્ધિચન્દ્રો
વિદ્વન્મણિર્વેઙ્કટકૃષ્ણયજ્વા ।
ગોપાલનેતુઃ કવને વિનેતા
પ્રાચેતસસ્યેવ પિતામહોઽભૂત્ ॥ ૪૯॥

મહાકવેર્વીક્ષ્ય કૃતિં   મનોજ્ઞાં
પર્યુત્સુકાઃ સ્યુઃ કવને પરેઽપિ ।
મહેશ્વરે નૃત્યતિ મોદમાનાઃ
પાર્શ્વે નટન્તિ પ્રમથા ન કિં  વા ॥ ૫૦॥
ખ્યાતિં  કિલૈકેન ગુણેન લોકે
ભજેત વસ્તુ પ્રબલેઽપિ દોષે ।
કિં  કાલકૂટે સતિ કૌસ્તુભેન
રત્નાકરાખ્યાં લભતે ન સિન્ધુઃ ॥ ૫૧॥
દૃષ્ટેઽપિ દોષે તદિહ પ્રબન્ધે
ગુણં બુધાઃ કેવલમાદ્રિયધ્વમ્ ।
દોષજ્ઞતાયા ભવતાં ન હાનિ-
ર્દોષૈકદૃક્ત્વં પરધા ભવેદ્વઃ ॥ ૫૨॥
કૃતાવવજ્ઞાપિ ગુણઃ શુચીનાં
કલઙ્કિનામાદૃતિરપ્યવદ્યમ્ ।
ત્રયીતનોઃ પાદહતાપિ પદ્મિ-
ન્યામોદતે નેન્દુકરાદૃતાપિ ॥ ૫૩॥
કૃતમતિરિતિ સોઽયં કાવ્યનિર્માણબીજં
સુકૃતિસુલભમન્તશ્ચિન્તયન્નેવ  તત્ત્વમ્ ।
વ્યરચયદનવદ્યં પદ્યવર્ગૈઃ પ્રબન્ધં
બહિરપિ પટુયોગીવાકરોલ્લોકતન્ત્રમ્ ॥ ૫૪॥
શ્રીમદ્વૈદિકમાર્ગખેલનકલાશુદ્ધાન્તરઙ્ગઃ  સુધી-
રદ્વૈતામૃતલાભનિર્ભરનિજાનન્દાનુભૂતિઃ સતામ્ ।
ગોપ્તા મેટકરીકુલૈકતિલકો ગોપાલભૂપાલકઃ
કાવ્યેઽસ્મિન્ક્રમશો નટેશવિજયે સર્ગ મુદાદ્યં વ્યધાત્ ॥
ઇતિ શ્રીમદ્વાધૂલકુલતિલકસ્ય વેઙ્કટકૃષ્ણદીક્ષિતસ્ય કૃતૌ નટેશવિજયાખ્યે મહાકાવ્યે પ્રથમઃ સર્ગઃ સમ્પૂર્ણઃ ।

૨. દ્વિતીયઃ સર્ગઃ
માધ્યન્દિનો નામ પુરા મહર્ષિઃ 
કૃતારિષડ્વર્ગજયઃ કિલાસીત્ ।

વિભૂતિરુદ્રાક્ષવિભૂષિતાઙ્ગં
વિશઙ્કતે યં વિષમેષુરીશમ્ ॥ ૧॥
કદાચિદેષ સ્વકુમારમારા-
દધીતસાઙ્ગશ્રુતિમાનમન્તમ્  ।
ભવાબ્ધિપારં પ્રતિલબ્ધુકામં
શુચિં  પ્રસન્નઃ સ્વયમિત્યુવાચ ॥ ૨॥
વત્સ ત્વમેકો મમ વંશમધ્યે
સુવૃત્તમુક્તામણિવત્સુજાતઃ ।
શુદ્ધાત્મનસ્તે સુજનાદૃતસ્ય
યત્તે ગુણગ્રાહિ સદા હૃદાસીત્ ॥ ૩॥
ભક્તિર્ગુરૌ વા પરમેશ્વરે વા
પ્રણીયતે યા પુરુષેષુ લોકે ।
ધર્માર્થકામામૃતદોહની સા
ધિનોતિ દોગ્ધ્રીવ કુલં તદીયમ્ ॥ ૪॥
અનન્યભાજા પરમન્તકારિ-
ભક્ત્યા ભવાન્યેવ નૃણાં પ્રસીદેત્ ।
તસ્મિન્પ્રસન્ને તરુણેન્દુમૌલૌ
તદ્વસ્તુ કિં  યત્ત્રિજગત્યલભ્યમ્ ॥ ૫॥
શક્રઃ પુરા વાલ્કલિના શરોઘૈ-
રમ્ભોમુચા હંસ ઇવાભિભૂતઃ ।
અગાત્પયોધિં  હરિનાભિપદ્મા-
મોદોત્તરૈરાર્તિહરં   મરુદ્ભિઃ ॥ ૬॥
કિરન્તમમ્ભઃકણબૃન્દમુચૈઃ
સહૈવ મુક્તામણિભિઃ સમન્તાત્ ।
રત્નાકરત્વં મમ જીવલોકો
વ્યક્તં વિજાનાત્વિતિ વાઞ્છયેવ ॥ ૭॥
ઉદ્ગચ્છતીન્દાવુરુહર્ષયોગા-
દુત્તાનિતૈરૂર્મિભુજૈર્નિશાસુ     ।
ઉડૂનિ ડિણ્ડીરમિષાદુપાત્તા-
ન્યુચ્ચાવચાન્યન્વહમુદ્વહન્તમ્ ॥ ૮॥

તરઙ્ગહસ્તાઞ્ચલધૂયમાન -
પ્રવાલડોલાફલકાધિરૂઢમ્ ।
બૃન્દં પયોમાનુષદમ્પતીનાં
મુક્તાકલાપૈર્મુહુરઞ્ચયન્તમ્  ॥ ૯॥
ગર્વોદ્ધતામ્ભોગજબૃન્દવપ્રા-
ઘાતક્ષણોદ્ભૂતઘણાત્કૃતેન ।
સંસૂચયન્તં શતકોટિભીત્યા
શૈલાનધસ્તાત્સલિલે નિમગ્નાન્ ॥ ૧૦॥
તત્રાથ દર્વીકરરાજતલ્પે
પયોમિલત્ફેનસમૂહકલ્પે ।
શયાનમિન્દ્રોપલચારુદેહં
હિમાચલારૂઢમિવોદવાહમ્ ॥ ૧૧॥
આકણ્ઠપીતામસુરાસ્રધારાં
જ્વાલામિષાદુદ્વમતા સમન્તાત્ ।
ચક્રેણ કૃત્તદ્વિપકર્ષણોદ્ય-
ન્નક્રેણ પાર્શ્વે નિભૃતેન જુષ્ટમ્  ॥ ૧૨॥
ચલાહકાન્તર્વલદંશુમાલિ-
ક્રમોલ્લસત્કૌસ્તુભરત્નકાન્ત્યા ।
સંરૂષિતં વામકરેણ શઙ્ખં
સન્ધ્યાંશુશોણેન્દુસમં દધાનમ્ ॥ ૧૩॥
પયોધિકન્યાપરિરમ્ભલગ્ન-
કાશ્મીરજમ્બાલમુરઃકવાટે ।
મુદા મુહુર્મૂર્તમિવાનુરાગં
શ્રીવત્સચિહ્નેન  સમં વહન્તમ્ ॥ ૧૪॥
મ્લાનેતરા ચમ્પકમાલિકા વા
સ્થિરદ્યુતિશ્ચારુતટિલ્લતા વા ।
તતોજ્જ્વલા વા તપનીય રેખે-
ત્યુલ્લિખ્યમાનાં શ્રિયમુદ્વહન્તમ્ ॥ ૧૫॥
શ્રિયા સુધાશીતલયા શ્રિતાનાં

તાપં હરન્તં જનદર્શનીયમ્ ।
પુરઃ પુરાણં પુરુષં વલારિ-
શ્ચકોરકશ્ચન્દ્રમિવાલુલોકે ॥ ૧૬॥
પ્રણમ્ય બદ્ધાઞ્જલિસમ્પુટેન
સહસ્રનેત્રેણ સહાનિમેષૈઃ ।
તોષ્ટૂય્યમાનોઽતુલદિવ્યરૂપો
દયાલુરેનં દનુજારિરૂચે ॥ ૧૭॥
યુષ્માકમત્રાગમનં યદર્થં
યોગેન જાનામિ તદેતદદ્ય ।
વધ્યો ન તે વજ્રકઠોરકાયઃ
સ વાલ્કલિઃ શક્ર વિના તપોભિઃ ॥ ૧૮॥
શચીપતેઽતઃ શિવરાજધાનીં
તિલ્વાટવીમેત્ય તપશ્ચર ત્વમ્ ।
તત્રાહમેત્ય ત્વદનુગ્રહાર્થં
વત્સ્યામિ શૈલે વરદસ્ત્રિકૂટે ॥ ૧૯॥
ઇત્યુક્તવન્તં પતિમિન્દિરાયાઃ
પ્રણમ્ય તેન પ્રહિતોઽથ શક્રઃ ।
તિલ્વાટવીમેત્ય તપશ્ચચાર
પ્રસાદહેતોઃ પરમસ્ય પુંસઃ ॥ ૨૦॥
તપો વિતન્વન્દ્યુપતિસ્તપર્તૌ
પઞ્ચાગ્નિમધ્યે પ્રતિતિષ્ઠતિ સ્મ ।
સદ્યઃ કથં સાહસમન્તરેણ
ભદ્રાણિ લોકે પુરુષા ભજેરન્ ॥ ૨૧॥
નાગેશ્વરો નન્વિહ વાયુભક્ષો
વિષ્ણું વશીચક્ર ઇતીવ મત્વા ।
નાકેશ્વરોઽપિ સ્વયમીદૃશોઽભૂ-
ન્નાથં વશીકર્તુમનાસ્તમેવ ॥ ૨૨॥
ગુરૂપદિષ્ટં પુનરેષ કુર્વ-
ન્નશૂન્યશય્યાવ્રતમાદરેણ ।
પ્રહર્ષયામાસ પરં પુમાંસં

ગુરુપ્રસાદઃ કિલ કાર્યસિદ્ધ્યૈ ॥ ૨૩॥
પ્રસુપ્તપઙ્કેરુહમણ્ડલસ્ય
પ્રગે તટાકસ્ય પુરોઽર્યમેવ ।
પ્રમીલિતાક્ષિપ્રકરસ્ય વિષ્ણુઃ
પ્રબોધકૃત્પ્રાદુરભૂદ્રમેશઃ  ॥ ૨૪॥
શ્રાન્તોઽસિ વજ્રિન્સુચિરં તપોભિ-
ર્મહેશિતુસ્ત્વં મમ ચ પ્રસાદાત્ ।
જહિ દ્વિષં તં જયમાપ્નુહીતિ
વ્યાહૃત્ય વિષ્ણુર્વિસસર્જ   જિષ્ણુમ્ ॥ ૨૫॥
તતો વિજિત્ય દ્વિષમાપ રાજ્યં
શક્રો હરિસ્તુ સ્વયમીશનાટ્યમ્ ।
દિદૃક્ષુરાસ્તેઽહિશયોઽત્ર તેન
ત્વદિષ્ટલાભસ્તપસાત્ર ભાવી ॥ ૨૬॥
પુત્રૈકદા પુલ્કસજાતિરેકો
વ્યાધો વસન્વિન્ધ્યગિરિપ્રદેશે ।
તીર્થાટનોત્સાહજુષાં  દ્વિજાનાં
વસૂન્યસૂન્યપ્યહરદ્વિશઙ્કઃ ॥ ૨૭॥
હિંસાવિહારોઽયમતિપ્રભૂતં 
સમ્પાદ્ય વિત્તં સુહૃદે તદર્ધમ્ ।
દ્વિજાય કસ્મૈચિદદાત્કદાચિ-
ત્સ તં દયાલુઃ સ્વયમિત્યુવાચ ॥ ૨૮॥
સખે વચો મે શ‍ૃણુ સારભૂતં
સુદુર્લભં માનુષજન્મ જન્તોઃ ।
પુણ્યાદિદં પ્રાપ્ય પુનર્વિમોહા  -
ત્પાપાનિ કુર્વન્શુરેવ લોકે ॥ ૨૯॥
આયુર્હરત્યસ્તમયોદયાભ્યા-
મલ્પાલ્પમર્કોઽન્વહમસ્ય જન્તોઃ ।
ઉત્તાનકૂપામ્ભ ઇવોષ્ણકાલે
ન વેત્ત્યયં પ્રત્યુત નન્દતીહ ॥ ૩૦॥

મજ્જાસ્થિમેદોરુધિરામિષત્વ-
ક્પ્રાયે શરીરે પરિણામહેયે ।
વિનશ્વરે વ્યાધિનિધૌ વિવેકી
રક્ષ્યત્વબુદ્ધ્યા રચયેદઘં કઃ ॥ ૩૧॥
ચન્દ્રાનના ચમ્પકદામગૌરી
કુમ્ભસ્તની કુઞ્જરગામિનીતિ ।
સમ્ભાવયન્કામપિ ચર્મભસ્ત્રાં
દુષ્કર્મ મૂઢસ્તનુતે તદર્થમ્ ॥ ૩૨॥
ભાર્યાઃ સુતા બન્ધુજનાઃ પરે ચ
યાવદ્ધનં તાવદુપાસતેઽમુમ્ ।
વિત્તેન હીનં તુ વિનૈવ હેતુ-
મુત્સૃજ્ય વિશ્વાસમુદાસતે તે ॥ ૩૩॥
પાપાનિ કૃત્વા  પરિસઞ્ચિતં સ્વં
ભુઙ્ક્તે ગૃહે બન્ધુજનોઽસ્ય કામમ્ ।
ભોક્તવ્યમેકેન પરત્ર લોકે
સ્વેનૈવ પાપસ્ય ફલં તુ શશ્વત્ ॥ ૩૪॥
તત્કર્મ કુર્વન્નતિદારુણં ત્વં
કદાપિ ધર્મસ્ય કથાં ન વેત્સિ ।
કરેણ પાશં કલયન્કૃતાન્તઃ
સમાગતશ્ચેત્તવ કઃ સહાયઃ ॥ ૩૫॥
સંસારસિન્ધૌ સહસાવતીર્ણં
પારં વૃષઃ પ્લાવયતિ પ્લવો વા ।
અધો નયત્યાશુતરામઘાલી
કણ્ઠે નિબદ્ધેવ શિલાતિગુર્વી ॥ ૩૬॥
પાપાપનોદાય ભવાદૃશાનાં
સમ્ભૂય નાલં નિરયાઃ સમસ્તાઃ ।
દહેયુરેધાંસિ દવાગ્નિખણ્ડાઃ
કિં  કુર્યુરાસાદ્ય તુ ગણ્ડશૈલાન્ ॥ ૩૭॥
મોહાદનિષ્ટેષુ કૃતેષ્ટબુદ્ધેઃ
પદે પદે પાતકકારિણશ્ચ ।

ક્ષીણાયુષસ્તે શલભોપમસ્ય
તિલ્વાટવીદેશગતિર્હિતૈકા   ॥ ૩૮॥
ઇમં સમાકર્ણ્ય હિતોપદેશં
સ પુલ્કસસ્તેન સહ દ્વિજેન ।
તિલ્વાટવીમેત્ય ધૃતાનુતાપઃ
શાન્તસ્તપસ્વી શિવધામ ભેજે ॥ ૩૯॥
મધ્યાહ્નકાલે મકરન્દનદ્યાઃ
પૂરે વિહૃત્ય પ્રમદેન યત્ર ।
પુલિન્દબાલાઃ પુનરેવ સાયં
પરાગપાલીપુલિને લુઠન્તિ ॥ ૪૦॥
સર્વત્ર શાખાચ્છદપુષ્પપૂર્ણાઃ
ફલન્ત્યજીર્ણા દ્રુલતાઃ સ્વકાલે ।
ચિરન્તનો યત્ર તુ ચિત્રમેકઃ
સ્થાણુઃ સદૈકા ચ ફલત્યપર્ણા ॥ ૪૧॥
વિદ્યાધરા યત્ર વિલાસિનીભિઃ
સમં લતાસદ્મસુ સાનુરાગાઃ ।
સઙ્ગીતવિદ્યારસિકા  રમન્તે
નિર્વેશિનઃ કીચકનાદભેદૈઃ ॥ ૪૨॥
પઞ્ચાનના યત્ર શિવાપરીતા
ગજારયો બદ્ધગુહાભિલાષાઃ ।
ભીમાઃ શરન્નીરદગૌરદેહાઃ
સટાભિરામાઃ સતતં વસન્તિ ॥ ૪૩॥
નિકુઞ્જલીને નિબિડેઽન્ધકારે
દર્પાત્પ્રતિદ્વન્દ્વિધિયા પ્રપત્ય ।
ભલ્લૂકમલ્લાઃ પરિભગ્નદંષ્ટ્રાઃ
પલાયમાનાઃ પ્રણદન્તિ યત્ર ॥ ૪૪॥
અધીયતેઽધ્યાયદિનેષુ યત્ર
શુકૈઃ  સહ સ્વાશ્રમસીમ્નિ બાલાઃ ।
શાર્દૂલસિંહર્ક્ષવરાહશાબૈઃ 
ક્રીડન્ત્યનધ્યાયદિનેષુ કામમ્ ॥ ૪૫॥

તાં ભક્તિકન્યામણિજન્મભૂમિં
વિદ્યાનટીવિભ્રમરઙ્ગશાલામ્  ।
વિમુક્તિવધ્વાશ્ચ વિવાહવેદિં
તિલ્વાટવીમેત્ય તપઃ સ તેપે ॥ ૪૬॥
ચિરં ચરન્નત્ર તપસ્તપસ્વી
તટે તટાકસ્ય વસન્પ્રસન્નમ્ ।
આમૂલચૂડં હરિચન્દનાદ્યૈઃ
શ્રીમૂલનાથં શિવમર્ચતિ સ્મ ॥ ૪૭॥
બિલ્વીદલૈરેષ બિસપ્રસૂનૈ-
ર્જતીસરૈશ્ચમ્પકદામભિશ્ચ ।
સમ્પૂજયન્સામ્બશિવં વ્યનૈષી-
દનેહસં કઞ્ચિદખણ્ડભક્તિઃ ॥ ૪૮॥
આહર્તુકામઃ કુસુમં હિમાની-
કરાલિતે કણ્ટકિતે વનેઽસૌ ।
નિઃશઙ્કસઞ્ચારકૃતે નિશાસુ
વ્યાઘ્રાઙ્ઘ્રિભાવં  વરમાપ શમ્ભોઃ ॥ ૪૯॥
સિતેતરગ્રીવમુમાસહાયં
ત્રિલોચનં દિવ્યતનું યુવાનમ્ ।
સ્મેરાનનં ચન્દ્રકલાવતંસં
ધ્યાયન્નયં દેવવરં સ ધન્યઃ ॥ ૫૦॥
મૌઞ્જીધરોઽયં મૃગચર્મવાસાઃ
શુભ્રોપવીતઃ સુપલાશદણ્ડઃ ।
ભાલોલ્લસદ્ભાસ્મનબિન્દુરાસી-
ન્મુનેઃ સુતો મૂર્ત ઇવાશ્રમોઽગ્ર્યઃ ॥ ૫૧॥
તં વ્યાઘ્રપાદં તપસિ પ્રસક્તં
કૃતામ્બિકાનાથનતિઃ કુમારમ્ ।
ગુરુઃ કદાચિત્કૃપયા સમેત્ય
હૃષ્ટઃ પ્રણમ્રં હિતમિત્યુવાચ ॥ ૫૨॥
પ્રતિષ્ઠિતસ્ત્વં પ્રથમાશ્રમેઽસ્મિ-

ન્નધીતવેદોઽસ્યનૃણો મુનીનામ્ ।
ઇષ્ટ્યા સુરાણાં પ્રજયા પિતૄણા-
માનૃણ્યમાપ્નુહ્યધુના ગૃહી સન્ ॥ ૫૩॥
અન્યાશ્રમાઃ કેવલમાત્મનીના
વિનાશ્રમં વિશ્વજનીનમેનમ્ ।
ઉદ્દ્યોતયાન્યાનુદિતોઽર્કવત્ત -
ત્ખદ્યોતભાવં ભજ મા કદાપિ ॥ ૫૪॥
હિતં પિતુર્વાક્યમિદં ગૃહીત્વા
સ વ્યાઘ્રપાદઃ સ્વગુણાનુરૂપામ્ ।
સતીં વસિષ્ઠસ્ય મુનેઃ સ્વસાર-
મુદુહ્ય ધર્માનુચિતાન્વ્યતાનીત્ ॥ ૫૫॥
સા વ્યાઘ્રપાદં સમુપાશ્રયન્તી
નગપ્રકાણ્ડં નવમલ્લિકેવ ।
કાલે નવં ગુચ્છમિવાચ્છકાન્તિ-
ર્બભાર ગર્ભં ભુવનાભિનન્દ્યમ્ ॥ ૫૬॥
કલેવ ચન્દ્રસ્ય તદા કૃશાઙ્ગી
કાન્ત્યાઃ પ્રપૂરૈર્વવૃધેઽન્વહં ચ ।
વરાહદંષ્ટ્રેવ  વિપાણ્ડુવર્ણા
વસુન્ધરાસક્તિમતી ચ સાભૂત્ ॥ ૫૭॥
હઠાત્સ્વમાક્રાન્તવતોરિદાનીં
કાર્ષ્ણ્યં મુખેઽભૂત્કુચયોરતીવ ।
આકર્ણ્ય મધ્યં તદવેક્ષિતું દ્રા-
ક્સ્વયં બહિઃ પ્રાદુરભૂત્સુકેશ્યાઃ ॥ ૫૮॥
પદે પદે ગ્લાયતિ બાહુવલ્લી-
મંસે સખીનામબલા નિધત્તે ।
નિરન્તરં નિઃશ્વસિતીતિ વાર્તા
કર્ણે સુધાં તત્કમિતુર્ન્યષિઞ્ચત્ ॥ ૫૯॥
વિક્ષોભ્યમાણેવ પયોધિવેણી
નિર્મથ્યમાનેવ નિવારણી સા ।
કાન્તામણિઃ કુન્ધનખિદ્યમાના

તેજોમયં દિવ્યમસૂત સૂનુમ્ ॥ ૬૦॥
વસિષ્ઠમુખ્યા મુનયઃ સમેત્ય
વૈયાઘ્રપાદં દિવસે શુભંયૌ ।
આસન્નયજ્ઞાન્વયમાગમજ્ઞં
મોદાદકુર્વન્નુપમન્યુસંજ્ઞમ્ ॥ ૬૧॥
આજાનશુદ્ધૈઃ સુરભેઃ પયોભિ-
ર્મૂર્તેઃ સ્વયં સત્ત્વગુણૈરિવામુમ્ ।
કૃતોદયં માતુલગેહસીમ-
ન્યરુન્ધતી વર્ધયતિ સ્મ હર્ષાત્ ॥ ૬૨॥
માધ્યન્દિનિસ્તદનુ માતુલગેહમધ્યા-
દ્વેદોક્તકર્મવિહિતાતિશયં કુમારમ્ ।
વૈતાનપાવકમિવાધ્વરવેદિમધ્યા-
દાદાય તિલ્વવનમાપ મુદા સદારઃ ॥ ૬૩॥
મુગ્ધં વન્યાહારવૈરસ્યયોગા-
દ્દુગ્ધં  સ્મારં સ્મારમેનં રુદન્તમ્ ।
આરાન્નીતં વીક્ષ્ય પિત્રા હરોઽસ્મૈ
ક્ષીરાબ્ધિં  દ્રાગાનયદ્દીનબન્ધુઃ ॥ ૬૪॥
પુનરપિ સહ પત્ન્યા પુણ્યકૃદ્વ્યાઘ્રપાદો
નટપરિબૃઢદિવ્યાનન્દનાટ્યં દિદૃક્ષુઃ ।
અતનુત શિવપૂજામાદરાદાપ્તવાચા
પરમસખપતઞ્જલ્યાગમૈકપ્રતીક્ષઃ ॥ ૬૫॥
શ્રીમદ્વૈદિકમાર્ગખેલનકલાશુદ્ધાન્તરઙ્ગઃ  સુધી-
રદ્વૈતામૃતલાભનિર્ભરનિજાનન્દાનુભૂતિઃ સતામ્ ।
ગોપ્તા મેટકરીકુલૈકતિલકો ગોપાલભૂપાલકઃ
કાવ્યેઽસ્મિન્ક્રમશો નટેશવિજયે સર્ગં દ્વિતીયં વ્યધાત્ ॥
ઇતિ શ્રીમદ્વાધૂલકુલતિલકસ્ય વેઙ્કટકૃષ્ણદીક્ષિતસ્ય કૃતૌ નટેશવિજયાખ્યે મહાકાવ્યે દ્વિતીયઃ સર્ગઃ સમ્પૂર્ણઃ ।

૩. તૃતીયઃ સર્ગઃ
કૈલાસશૈલમધિગત્ય કદાચિદારા-

ન્નારાયણઃ સવિનયં પ્રણમઞ્શિવેન ।
આલિઙ્ગ્ય  ગાઢમભિનન્દ્ય ચ ભદ્રપીઠે
પાર્શ્વે વિચિત્રમણિભાસિનિ વેશિતોઽભૂત્ ॥ ૧॥
તત્ર ક્ષણં તરલવેત્રલતાવિલાસ-
વ્યાખ્યાતતત્તદધિકારવિશેષયોગઃ ।
પ્રસ્થાપયન્દિગધિપાન્પ્રભવે નિવેદ્ય
ત્રૈલોક્યભારભૃદદૃશ્યત તેન ભૃઙ્ગી  ॥ ૨॥
રોમન્થલોલગલકમ્બલલમ્બિઘણ્ટં
કણ્ઠક્વણત્કનકકિઙ્કિણિકાકલાપમ્ ।
ચન્દ્રાંશુગૌરચલચામરચારુશ‍ૃઙ્ગં
સાક્ષાચ્ચકાર ધુરિ શાક્કરરાજમેષઃ ॥ ૩॥
દ્વૈમાતુરોદરફણાધરપારણોત્ક-
ષાણ્માતુરીયરથસમ્ભૃતવલ્ગિતાનિ ।
આલોક્ય કિઞ્ચિદવલમ્બિતમન્દહાસા-
મમ્બામપશ્યદપિ સાદરમમ્બુજાક્ષઃ ॥ ૪॥
તાવત્સમુદ્ર ઇવ શાન્તતરઙ્ગઘોષે
માશબ્દિકસ્તિમિતમર્દલતાલગીતે ।
સર્વેશયોઃ સદસિ સંલપતોર્મુહૂર્તં
ચિત્રાર્પિતા   ઇવ બભુઃ સનકાદિસિદ્ધાઃ ॥ ૫॥
પ્રાલેયશૈલતનયાપરિકર્મિતસ્વ  -
દેહોક્તવિશ્વજનનીજનકૈકયોગઃ ।
ભાલેક્ષણોઽબ્જનયનેન મિથઃ પ્રજલ્પ્ય
પ્રસ્થાપ્ય સંસદમનેન સહ પ્રતસ્થે ॥ ૬॥
વિશ્વાતિશાયિસુષમોદયવીક્ષણીયૌ
દામ્પત્યદર્શિતમિથઃપ્રણયાનુબન્ધૌ   ।
આસેદતુઃ સ્વયમનીશ્વરવાદિજુષ્ટં
તૌ દેવદારુવનમીપ્સિતદુષ્ટશિક્ષૌ ॥ ૭॥
કન્દર્પકોટિકમનીયતનુઃ કપાલી
મન્દસ્મિતાઙ્કુરમનોહરગણ્ડભાગઃ  ।
કુન્દપ્રસૂનરદનઃ કુમુદાપ્તચૂડો

નન્દદ્ગણો વનમગાહત તન્નટેશઃ ॥ ૮॥
ભસ્માનુલેપપરિધૂસરપાણ્ડરાઙ્ગો
વિસ્માપિતામરપુરન્ધ્રિવિકીર્ણપુષ્પઃ ।
ઉક્ષાધિભૂગતિરુદારકુમારવેષો
ભિક્ષાટનાય સુરદારુવનં સ ભેજે ॥ ૯॥
મઞ્જીરચક્રમુખરં મણિપાદુકાઙ્કં
પુઞ્જીભવન્નખરુચિ પ્રણિકુઞ્ચ્ય પાદમ્ ।
ઉત્તાનતાનગતિરુદ્ધતમુગ્ધઢક્ક-

સ્તત્તાદૃશં વ્યતત તાણ્ડવમિન્દુમૌલિઃ ॥ ૧૦॥
તાવત્તપસ્વિતરુણીપરિષત્તમેન-
મત્યદ્ભુતાકૃતિમવેક્ષિતુમાદરેણ  ।
સ્વસ્વાશ્રમાન્નિરજિહીત સુવર્ણવર્ણા
સૌદામિનીતતિરિવામ્બુદચક્રવાલાત્ ॥ ૧૧॥
એકા વિનિર્ગતવતી નિજયજ્ઞવાટા-
ત્પત્ની નિતમ્બપરિમણ્ડલબદ્ધયોક્ત્રા ।
સન્નહ્ય પુષ્પધનુષા સહસેવ કૃષ્ટા
હૃષ્ટાન્તિકે ચિરમતિષ્ઠત હન્ત તસ્મૈ ॥ ૧૨॥
અન્યા તદીયમુખમણ્ડલમાદરેણ
ધન્યા સુધાકરમિવાખિલદર્શનીયમ્ ।
ઇન્દીવરેણ સરસીવ નિજેક્ષણેન
મન્દીભવન્મુકુલનેન મુહુઃ  સિષેવે ॥ ૧૩॥
સાકૂતમન્દહસિતેન શશાઙ્કમૌલેઃ
કાકૂદિતેન  ચ કરમ્બિતપારવશ્યા ।
દુગ્ધાન્નમિત્યુપહૃતં નવનીતમેકા
સ્નિગ્ધાત્મકં સ્વમિવ ચિત્તમદાદમુષ્મૈ ॥ ૧૪॥
મારપ્રવીરવિશિખૈરિવ મુચ્યમાનૈઃ
કેશપ્રકીર્ણકુસુમૈરનુગમ્યમાના ।
કામારિમેત્ય લઘુ કાપ્યવદત્સુભક્તા
ભક્તાનુરક્ત ભગવન્નવલોકયેતિ ॥ ૧૫॥

મત્તેભકુમ્ભતટમર્દનલબ્ધવર્ણાઃ
પઞ્ચાનનસ્ય નખરા ઇતિ નઃ પ્રસિદ્ધમ્ ।
તન્મેઽદ્ય દર્શય વને દયયા દિદૃક્ષોઃ
કુમ્ભસ્તની  તમિતિ ગૂઢમુવાચ કાચિત્ ॥ ૧૬॥
પ્રસ્વેદવારિકણિકાપરિશોભિભાલં
શ્વાસાતિરેકદરજલ્પિતચારુવક્ત્રમ્ ।
નાટ્યં ઝલઞ્ઝલિતનૂપુરમુદ્ધતં ત્વં
કાલ્યા કૃતં કુરુ મયેતિ તમાહ્ કાચિત્ ॥ ૧૭॥
શશ્વત્પ્રતાર્ય સુદતીજનમર્જિતં   ય-
ત્પાપં તદેવ હિ ગલં પરિવેષ્ટતે તે ।
ક્ષ્વેલચ્છલાત્કૃતમતઃ પરવઞ્ચનેન
સ્વામિન્દયસ્વ મયિ સાધ્વિતિ કાચિદૂચે ॥ ૧૮॥
મુગ્ધા મુહૂર્તમવલોક્ય શિવં પ્રમોદા-
ત્કાચિત્પરિત્રુટિતકઞ્ચુકકઙ્કણાલિઃ ।
શ્વશ્રૂભિયા તમુપસૃત્ય સકઙ્કણં મે
દત્ત્વાશુ કઞ્ચુકમિતઃ પ્રચલેત્યરૌત્સીત્ ॥ ૧૯॥
આદાય કાપિ મણિદર્વિકયાન્નમુચ્ચૈઃ 
પાત્રે સમર્પયિતુમુન્નમિતાઙ્ગયષ્ટિઃ  ।
તાવત્સમુચ્છ્વસિતનીવિદુકૂલમાશુ
હ્રીણા  કરેણ દધતી હૃષિતાવતસ્થે ॥ ૨૦॥
વાચાલકિઙ્કિણિવિજૃમ્ભિતહૃદ્યઢક્કા -
વાદ્યધ્વનિસ્મિતવિકાસિમુખેન્દુશમ્ભૌ ।
વલ્ગત્યુદારમિતિ વામદૃશાં તદીયં
મઞ્જીરચક્રયુગલં નિગલં હૃદોઽભૂત્ ॥ ૨૧॥
અત્રાન્તરે સરયમાશ્રમદેશમાપ્તા
નારાયણી નવનવોદિતયૌવનશ્રીઃ ।
કાદમ્બિનીસવિધકન્દલિતેવ શમ્પા
પર્યાકુલં પરમહંસકુલં વિતેને ॥ ૨૨॥
તાટઙ્કરત્નતરલાંશુનિચોલચક્ર-
વ્યાનદ્ધગલ્લમુકુરવ્યતિરોચમાના ।

નાલીકદીર્ઘનયનાઞ્ચલકજ્જલશ્રી-
વ્યાખ્યાતમારવિષદિગ્ધશરપ્રકારા ॥ ૨૩॥
ધમ્મિલ્લમધ્યગતચમ્પકદામગન્ધ-
મોમુહ્યમાનયુવમાનસમત્તભૃઙ્ગા  ।
ભાલામૃતાંશુશકલોપરિભાસમાન-
કસ્તૂરિકાતિલકકન્દલિતાઙ્કશઙ્કા ॥ ૨૪॥
નાસાઞ્ચલાભરણમૌક્તિકનામધેય-
નક્ષત્રનિત્યકૃતચન્દ્રજિદાસ્યદાસ્યા ।
આપાટલાધરદલાર્ચિરુદારસન્ધ્યા  -
રાગાનુબન્ધિરદનાવલિબાલચન્દ્રા ॥ ૨૫॥
માણિક્યહેમમયમઙ્ગલસૂત્રલક્ષ્મી -
સન્દર્શિત   સ્મરહરિજ્જયતોરણશ્રીઃ ।
કામેશદર્શનકુતૂહલિયૌવનદ્રા-
ગાનીતપૂર્ણકલશાભકુચાભિરામા ॥ ૨૬॥
કૌસુમ્ભકઞ્ચુકવિરાજિકુચાગ્રરિઙ્ખ -
ત્કાશ્મીરજન્મરસકર્બુરતારહારા ।
સન્ધ્યારુચિચ્છુરિતશૈલતટાન્તરુદ્ય -
ત્તારાવલીરુચિરદિક્તરુણીવિલાસા ॥ ૨૭॥
નાભીગભીરસરસીસરસોજ્જિહાન-
નાલાભરોમલતિકાગ્રલસત્કુચાબ્જા ।
ચઞ્ચદ્ભુજાયુગલચમ્પકદામકોટિ-
વ્યાલમ્બિકોકનદવિભ્રમકારિહસ્તા ॥ ૨૮॥
લાવણ્યસિન્ધુલહરીપુલિનાનુકારિ-
શ્રોણીવિહારિવિહગાવલિચારુકાઞ્ચિઃ ।
અબ્જોપરિસ્ફુરદધોમુખહેમરમ્ભા-
સમ્ભાવનાર્હચરણોજ્જ્વલજઙ્ઘિકોરુઃ  ॥ ૨૯॥
મઞ્જીરમઞ્જુરવસઞ્જનિતસ્વશઙ્કા-
સમ્પ્રાપ્તહંસગલહસ્તિકચારુયાના ।
આલોહિતામ્બરસમુલ્લસદઙ્ગવલ્લી -
સમ્ભાવિતાભિનવચન્દ્રકલાવિલાસા ॥ ૩૦॥

નીલોત્પલદ્વિતયનિર્ગતમત્તભૃઙ્ગી -
ભઙ્ગીવહસ્ફુટકટાક્ષપરમ્પરાભિઃ  ।
નિઃશેષપીતનિયતવ્રતયોગવૃન્દ-
હૃત્પઙ્કજોદિતવિવેકમરન્દબિન્દુઃ ॥ ૩૧॥
કિઞ્ચિચ્ચ્યુતં કુચદુકૂલમુરસ્યુદારં
પ્રત્યર્પયન્ત્યનુકલં કરપલ્લવેન ।
આદાય ઘર્મકણિકામલિકાત્કિરન્તી
સૌન્દર્યબિન્દુમિવ શોણરુચા નખેન ॥ ૩૨॥
વામેન વિશ્લથતરાં કબરીં  કરેણ
કાઞ્ચીં  નિતમ્બગલિતામિતરેણ ધૃત્વા ।
મૂલે ક્વચિદ્વિટપિનો મુહુરધ્વખેદા -
ત્તિષ્ઠન્ત્યમૂમુહદશેષજગત્કૃશાઙ્ગી  ॥ ૩૩॥
લીલાવિઘૂર્ણિતવિલોચનકોણપાતૈ  -
ર્હાલાહલૈરિવ જનાનતિમોહયન્તી ।
નીલાલકાન્તિકવિલોલલલન્તિકૈકા
બાલા પરિભ્રમતિ કાનનસીનિ કૈષા ॥ ૩૪॥
ગાઢાનુરાગકલશોદધિચન્દ્રિકા વા
શ‍ૃઙ્ગારસૌધશિખરાર્પિતદીપિકા    વા ।
મારૈન્દ્રજાલિકવિમોહનપિઞ્છિકા વા
લીલાભિરામરતિપઞ્જરશારિકા વા ॥ ૩૫॥
રાકાસુધા કિરણમણ્ડલરમ્યવક્ત્રા
તારાવલીસદૃશતાદૃશતારહારા ।
શોણાધરાર્ચિરધરીકૃતસાન્ધ્યરાગા 
શ્યામા પ્રપઞ્ચયતિ પઞ્ચશરપ્રતાપમ્ ॥ ૩૬॥
આઃ પશ્યતામભિનવસ્મિતચન્દ્રિકાભિ-
ર્હૃત્વા  બહિસ્તિમિરમન્તરિવાર્પયન્તી ।
જાજ્વલ્યમાનનખશોણમયૂખજાલૈઃ
પાર્શ્વદ્રુમાન્સપદિ પલ્લવિતાન્કરોતિ ॥ ૩૭॥
મોઘેતરા કદનકર્મણિ મુષ્ટિમેય-

મધ્યેયમેવ મકરધ્વજચાપયષ્ટિઃ ।
આદ્યન્તયોર્યદરવિન્દમથોત્પલં ચ
ધત્તે પદેક્ષણમિષેણ તદીયમસ્ત્રમ્ ॥ ૩૮॥
આલાનમુચ્ચલિતમારુરુચે ત્રિધોચ્ચૈ-
રાકૃષ્યતાદ્રિતટમાયસશ‍ૃઙ્ખલા  ચ ।
કામદ્વિપેન તદિદં કુચયોરધસ્તા-
દ્રોમાવલી ત્રિવલિનાભિખનીતિ દૃષ્ટમ્ ॥ ૩૯॥
પઞ્ચેષુમુક્તપટુબાણપરમ્પરોદ્ય-
ચ્છિદ્રાણિ યોગિનિવહૈશ્ચિરમર્પિતાનિ   ।
ચિત્તાન્યુરોજયુગલે સુગુણાનિ શુદ્ધા-
ન્યસ્યા લુઠન્તિ નવહારમણિચ્છલેન ॥ ૪૦॥
ઉદ્યદ્ભુજદ્વિતયમુદ્યતબાહુમૂલ-
મુત્તમ્ભિતસ્તનમુદારવિલોલહારમ્ ।
ઉન્નમ્રમધ્યમુપવેલ્લિતપાદમસ્યા
ઉજ્જૃમ્ભિતં  જયતિ હુઙ્કૃતયોગિધૈર્યમ્ ॥ ૪૧॥
ઇત્થં વિભાવ્ય ધુરિ યોગિજનશ્ચિરં તાં
મોહાનિલવ્યતિકરાસ્તવિવેકદીપઃ ।
સ્નાનં જપં હવનમધ્યયનં પુરાણં
શાસ્ત્રં વ્રતં ચ સકલં વિજહૌ કિમન્યત્ ॥ ૪૨॥
પુઙ્ખાનુપુઙ્ખશરવર્ષુકપુષ્પચાપે 
કોલાહલપ્રવણકોકિલયૂનિ કાલે ।
અત્યદ્ભુતાકૃતિરસૌ  વિપિને ચરન્તી
હા હન્ત હન્ત જગદાત્મવશીચકાર ॥ ૪૩॥
તાં સુન્દરીં  પ્રતિ તપસ્વિજનેઽનુરક્તે
તં સુન્દરં પ્રતિ તદીયવધૂજને ચ ।
જાતક્રુધઃ કતિપયે જરઠાસ્તદાની-
મુદ્દિશ્ય શમ્ભુમભિચારમુપાક્રમન્ત ॥ ૪૪॥
તસ્માદભૂત્પ્રથમમુગ્રતરસ્તરક્ષુઃ
સમ્પ્રેરિતો મુનિભિરેત્ય શિવં જિઘાંસુઃ ।
તચ્છૂલકોટિદલિતસ્વકઠોરદેહઃ

પ્રાપ ત્વચા સપદિ તત્પરિધાનભાવમ્ ॥ ૪૫॥
ભૂયોઽપિ તે ભુજગમેકમુદીતમગ્નેઃ
કાલં કરાલગરલાગ્નિભરં કિરન્તમ્ ।
પ્રાચોદયઞ્જહિ પિનાકિનમિત્યથૈનં
કેયૂરયન્ભુજગમેવ કૃતી સ ચક્રે ॥ ૪૬॥
ભૂતં પુનર્ભુવનભીષણમેકમગ્ને-
રુદ્ભૂતમુત્તરલલોચનમુગ્રદંષ્ટ્રમ્ ।
શમ્ભોર્વધાય સસૃજુર્મુનયસ્તમીશો -
ન્યઞ્ચન્નિપાત્ય વિદધે નિજપાદપીઠમ્ ॥ ૪૭॥
અગ્નિં  તમેવ પુનરાકુલકીલજાલં
તેઽચોદયન્નથ તમપ્યુપનમ્રમાશુ ।
કિઞ્જલ્કપિઞ્જરિતકોકનદાવિશેષં
હસ્તે વહન્વ્યહરદદ્ભુતશક્તિરીશઃ ॥ ૪૮॥
મૂર્તાન્પુનર્જડધિયો મુનયઃ સમન્ત્રા-
નાહૂય હન્તુમદદુઃ શિવમભ્યનુજ્ઞામ્ ।
તાનાગતાનપિ તદા સ વિધાય શક્ત્યા
માણિક્યનૂપુરમયાનઘૃતાઙ્ઘ્રિયુગ્મે  ॥ ૪૯॥
ઇત્થં હતોદ્યમમવેક્ષ્ય તપસ્વિસઙ્ઘં
ઘોરાટ્ટહાસદલિતાણ્ડકટાહકૂટઃ ।
ભીમાકૃતિર્ભ્રમિતપિઙ્ગજટોઽથ   કોપા-
દત્યુગ્રતાણ્ડવપરોઽભવદષ્ટમૂર્તિઃ   ॥ ૫૦॥
તત્તાદૃશં તમવલોક્ય મહર્ષિવૃન્દં 
નિશ્ચેષ્ટિતં ભુવિ નિલીનમભૂદ્ભયાર્તમ્ ।
તાદૃક્ષવેગધુતપક્ષતિમક્ષિકોણૈ-
રાલક્ષ્ય તાર્ક્ષ્યમહિવૃન્દમિવાન્તરિક્ષે ॥ ૫૧॥
વિશ્વાતિશાયિનિ જને વિહિતોઽભિચારો
ન વ્યર્થ એવ નનુ કર્તુરનર્થહેતુઃ ।
ઉદ્દિશ્ય ભાનુમુપલઃ પ્રહિતઃ કિલોર્ધ્વં
ક્ષેપ્તુઃ શિરો વિદલયેત્ક્ષણતો નિપત્ય ॥ ૫૨॥

તદ્દેવદારુવનતાપસવૃન્દમેવં
મૂર્ચ્છાલમાકલયતો મદનાન્તકસ્ય
વજ્રારવવ્યથિતચાતકમણ્ડલસ્ય
ધારેવ મઙ્ક્ષુ જલદસ્ય દયાવિરાસીત્ ॥ ૫૩॥
કર્પૂરગૌરતનુરિન્દુકલાવતંસઃ
સ્મેરાનનઃ શિખરિરાજસુતાસમેતઃ ।
આલોલપિઙ્ગલજટાપટલોઽથ  તેષા-
માનન્દતાણ્ડવમદર્શયદન્તકારિઃ ॥ ૫૪॥
આનન્દબાષ્પભરિતાયતલોચનાના-
માવિર્ભવત્પુલકમેદુરિતાઙ્ગકાનામ્  ।
આધૂયમાનશિરસાં દ્રુતમાવિરાસી-
દાનન્દતાણ્ડવરસાનુભવો મુનીનામ્ ॥ ૫૫॥
પશ્ચાજ્જગત્પતિમિમં પ્રતિબુધ્ય પશ્ચા-
ત્તાપાત્પ્રણમ્ય મુહુરેત્ય  શિવપ્રસાદમ્ ।
અન્તર્હિતે   સતિ સહામ્બુજલોચનેઽસ્મિ-
ન્સર્વે તદાદિ સમુપાસત સામ્બમેનમ્ ॥ ૫૬॥
આનન્દનાટ્યમનુભૂતમિદં કદાચિ-
દ્દુગ્ધોદધૌ  સ્મૃતવતા દનુજાન્તકેન ।
હર્ષપ્રકર્ષભરિતેન મહાભરાર્તઃ
પૃચ્છન્નભાણિ ફણિરાટ્કિલ  ભારહેતુમ્ ॥ ૫૭॥
પૂર્વં મયા યદનુભૂતમભૂત્પુરારે-
ર્નૃત્તં તદેતદનુસન્દધતોઽધુના મે ।
આનન્દસિન્ધુલહરીમતિવેલમન્ત-
રાસેદુષો વહનતોઽજનિ તેઽતિભારઃ ॥ ૫૮॥
તસ્યૈવ જન્મ સફલં ભુવને સ એવ
શ્લાઘ્યઃ સ એવ તરતિ ત્વરિતં ભવાબ્ધિમ્ ।
આનન્દતાણ્ડવરસં હરિણાઙ્કમૌલે-
ર્ધન્યઃ સ્વયં પિબતિ યઃ કિલ દૃક્પુટાભ્યામ્ ॥ ૫૯॥
આકર્ણ્ય મદ્ગિરમિમામહિરાજ તેઽક્ષી-
ણ્યાનન્દબાષ્પભરિતાન્યધુના ભવન્તમ્ ।

શંસન્તિ શમ્ભુનટનેક્ષણસાભિલાષં
ધન્યોઽસિ સેત્સ્યતિ ચ તેઽભિમતં તદેતત્ ॥ ૬૦॥
મામાશ્રિતસ્ય ફણિનાયક તે મહાન્તં
કાલં મયાદ્ય કથિતં પરમં રહસ્યમ્ ।
તદ્ગચ્છ તાવકસુતોઽસ્તુ મદીયતલ્પં
ત્વં દ્રક્ષ્યસિ ત્રિનયનં તપસે યતસ્વ ॥ ૬૧॥
સઞ્ચોદયન્તમિતિ ચક્રધરં પ્રણમ્ય
ક્ષીરામ્બુધેઃ સ નિરગાદુરગાધિરાજઃ ।
કૈલાસભૂધરમુપેત્ય કૃતાન્તહન્તુઃ
પ્રીત્યૈ તપશ્ચિરમતપ્યત ચાપ્રમત્તઃ ॥ ૬૨॥
વાતાશનત્વમનિશં વસતિર્ગુહાયાં
શેષસ્ત્વચઃ સતતસઙ્કુચિતિશ્ચ  ભોગે ।
સર્પસ્વભાવ ઇતિ સર્વમિદં વિહાય
પઞ્ચાગ્નિમધ્યમભજત્ફણિરાડનશ્નન્ ॥ ૬૩॥
દર્વીકરાધિપતિના તપસાતિમાત્રં
સમ્પ્રીણિતસ્તદનુ ચન્દ્રકલાવતંસઃ ।
આવિર્બભૂવ તમભાષત ચાથ વત્સ
સમ્પત્સ્યતે સપદિ તેઽભિમતાર્થસિદ્ધિઃ ॥ ૬૪॥
તિલ્વાટવીં  ભજ તપશ્ચર તત્ર ચાહં
શ્રીમૂલનાથસદનં સમયા વિરાજઃ ।
હૃત્પુણ્ડરીકકુહરે ધરણી સુષુમ્ણા-
નાડીપદે સદસિ દર્શયિતાસ્મિ નાટ્યમ્ ॥ ૬૫॥
અત્રેઃ પુરા ત્વમભવસ્તનયોઽનસૂયા
ત્વામઞ્જલૌ ધૃતમવેક્ષ્ય ભુજઙ્ગરૂપમ્  ।
ત્રાસાદપાતયદતોઽજનિ તે પતઞ્જ-
લ્યાખ્યાધુનાપિ ભવ તાદૃશનામરૂપઃ ॥ ૬૬॥
ઉપદિશતિ પિનાકિન્યેવમુન્નિદ્રરોમા
વિરચિતનતિરન્તર્વિસ્તૃતાનન્દસિન્ધુઃ   ।
કૃતનુતિરનુમત્યા કુણ્ડલીશઃ પુરારે-
રભજત નિજલોકં હર્ષિતાશેષલોકઃ   ॥ ૬૭॥

શ્રીમદ્વૈદિકમાર્ગખેલનકલાશુદ્ધાન્તરઙ્ગઃ  સુધી-
રદ્વૈતામૃતલાભનિર્ભરનિજાનન્દાનુભૂતિઃ સતામ્ ।
ગોપ્તા મેટકરીકુલૈકતિલકો ગોપાલભૂપાલકઃ
કાવ્યેઽસ્મિન્ક્રમશો નટેશવિજયે સર્ગં તૃતીયં વ્યધાત્ ॥
ઇતિ શ્રીમદ્વાધૂલકુલતિલકસ્ય વેઙ્કટકૃષ્ણદીક્ષિતસ્ય કૃતૌ નટેશવિજયાખ્યે મહાકાવ્યે તૃતીયઃ સર્ગઃ સમ્પૂર્ણઃ ।

૪. ચતુર્થઃ સર્ગઃ
અથ પતઞ્જલિરન્તકહન્તરિ
સ્થિરમતિસ્તપસે ધૃતનિશ્ચયઃ ।
અનુમતઃ સ્વજનૈરધિકં દયા-
મૃદુરગાદુરગાલયતો બહિઃ ॥ ૧॥
બિલમુખાદુદિતઃ સ પિકારવૈ-
ર્હ્વયદિવ  સ્વમુદૈક્ષત કાનનમ્ ।
ચલકરાઙ્ગુલિ  ચારુમરુલ્લલ-
ત્તપનતાપનતારુણપલ્લવમ્ ॥ ૨॥
સકલભં કલભઙ્ગુરસંરટ -
ચ્છુકપિકં  કપિકમ્પિતભૂરુહમ્ ।
વરસમીરસમીરિતવલ્લરી-
નિકરમાકરમાસદદાશિષામ્ ॥ ૩॥
પરિવૃઢઃ ફણિનામથ પાવને
મહતિ તિલ્વવનેઽત્ર મહાત્મનઃ ।
પ્રમુદિતાનકૃત પ્રણતઃ સ્વયં
મુનિજનાન્નિજનામ્ન ઉદીરણાત્ ॥ ૪॥
ક્વચન તત્ર તરક્ષુપદશ્વર-
ન્કુસુમપત્રકૃતે તમુદૈક્ષત ।
ફણિપતિં  બહુકાલદિદૃક્ષિતં
ભસિતભાસિતભાવુકવિગ્રહમ્ ॥ ૫॥
તમભિવાદ્ય મુનિઃ સ તરક્ષુપા-

દનયદાશુ નિજાશ્રમમાદરાત્ ।
અપિ ચ તસ્ય શિવેઽર્પિતચેતસો 
નિજગૃહે જગૃહે ચરણોદકમ્ ॥ ૬॥
પરિણતૈરધુનાજનિ મે ચિરા-
ત્પિતૃપિતામહપુણ્યભરૈર્ધ્રુવમ્ ।
સકલવાઞ્છિતસઙ્ઘટનાય  ય-
ત્પ્રભવતા ભવતાસ્મિ સમાગતઃ ॥ ૭॥
રજનિષુ દ્વિજરાજ ઉદિત્વરઃ
સ હરતે બહિરેવ તમઃ શનૈઃ ।
અનિશામન્તરપીદમરં ત્વયા
શકલિતં કલિતં દ્વિજરાજ નઃ ॥ ૮॥
ભગવતા સુકરં ભુવિ માદૃશાં
પ્રણમતાં દુરિતાઙ્કુરભઞ્જનમ્  ।
પ્રયતતે ખલુ ભદ્રતરાકૃતિ -
ર્વનકરી ન કરીરવિપાટને ॥ ૯॥
ઉપચરન્મુનિરેષ તદાદરા-
દુરગપુઙ્ગવમપ્યમુના  સ્વયમ્ ।
સમધિકં વિનુતઃ સુખદુઃખયો-
રુપચયાપચયાવુપસેદિવાન્ ॥ ૧૦॥
ઇતિ પરસ્પરમીરિતવૈભવા-
વુપચિતપ્રમદાવુભકૌ મુની ।
ગિરિશતાણ્ડવદર્શનસત્વરા-
વભવતાં ભવતાન્તહૃદૌ ચિરાત્ ॥ ૧૧॥
વિધિવદર્ચનયા વ્રતચર્યયા
નુતિગિરા તપસા નતિકર્મણા ।
ઉપચચાર મુનિદ્વયમુચ્ચકૈ-
રિહ વને હવનેન ચ શઙ્કરમ્ ॥ ૧૨॥
અથ કદાચન નાટ્યમુમાપતે-
રચિરભાવિ વિચાર્ય કિલાભવત્ ।
ઉષસિ રઞ્જયિતું રવિરુત્સુકઃ

કિરણતોરણતો ગગનાઙ્ગણમ્  ॥ ૧૩॥
સુરતવિહ્બલિતા સુચિરં વધૂ-
રુપપતેરુરસિ સ્વપતી તદા ।
કલકલૈઃ કૃકવાકુગલોદ્ગતૈ-
ર્હતરસા તરસા સમબુધ્યત ॥ ૧૪॥
મુનિકુમારકૃતાધ્યયનારવૈ-
ર્મુખરિતાસુ દિશાસુ વિનિદ્રિતમ્ ।
વિચરતિ સ્મ પયોજવને મિથઃ
સકલહં કલહંસકુલં તદા ॥ ૧૫॥
અનુકૃતઃ ક્ષણમમ્બુજમેચકો
હરિરહીશ્વરતલ્પશયોઽમ્બુધૌ ।
સરસિ ષટ્ચરણેન સમુચ્છ્વસ -
ત્કમલકોમલકોટરશાયિના ॥ ૧૬॥
ભ્રમરડિમ્ભમુપાત્તરવં પ્રગે
મરુદુપાહૃતમાદૃત પદ્મિની ।
પ્રદિશતી મકરન્દપયઃ સ્વયં
નિજપયોજપયોધરતઃ સ્નુતમ્ ॥ ૧૭॥
ઉદિતમિન્દુકલાશતમીક્ષ્યતાં
ક્ષિતિભૃતીતિ સખીભિરુદીરિતે ।
સ્તનપટેન નખક્ષતયોઽરુણા
રુરુધિરે રુધિરેણ નવોઢયા ॥ ૧૮॥
રવિશતાઙ્ગરથાઙ્ગજવોઞ્ચર  -
ત્પ્રથમભૂધરગૈરિકપુઞ્જવત્ ।
ફણિભુગગ્રભુવઃ સ્ફુટમુદ્યયૌ
રુચિરમર્ચિરમર્ત્યપથે   પુરઃ ॥ ૧૯॥
અરુણરોચિરસૃક્પરિમુઞ્ચતી
તિમિરદન્તિઘટોષસિ વાયુના ।
પ્રચલિતાનુદિશં પટલીભવ-
દ્ભ્રમરતોમરતોદવશાદિવ ॥ ૨૦॥

મઘવદિઙ્મુખમણ્ડનકુણ્ડલ-
ભ્રમકરાકૃતિ  બિમ્બમહર્પતેઃ ।
ઉદધિમધ્યગવિદ્રુમવીરુધા-
મુદલસદ્દલસચ્છવિગુચ્છવત્ ॥ ૨૧॥
હર હરેતિ સતામરુણોદયે
દ્વિરુપદેશવશેન કિલાન્તરમ્ ।
અહૃત બાહ્યમપિ પ્રસભં તમો
દિનકરો ન કરોતિ કિમુદ્યતઃ ॥ ૨૨॥
તિમિરકૌશિકતસ્કરજારિણી-
કુલમલીયત કેવલમીદૃશૈઃ ।
ઉદિતવત્યુરુતેજાસ શક્યતે
શ્વસિતુમાસિતુમાલપિતું ચ કિમ્ ॥ ૨૩॥
યદદ્ભવદ્વિરહજ્વરવત્પુરા
તદધુના પરિરમ્ભસુધારસમ્ ।
ઉપનતે સતિ ભાસ્વતિ ચક્રયો-
ર્યુગલમાગલમાપિબદુત્સુકમ્ ॥ ૨૪॥
સ્ફટિકચક્રમિવ સ્ફુટરશ્મિ ય-
દ્વિલસતિ સ્મ પુરા વિધુમણ્ડલમ્ ।
ગલિતકાન્ત્યધુના ધુરિ ગોપતે-
સ્તદધિકં દધિખણ્ડમિવૈક્ષ્યત ॥ ૨૫॥
અનઘદુગ્ધમધિશ્રિતમાહૃતં
વિધિવદાહવનીયહુતાશને ।
અજુહવુઃ શુચયોઽધ્વરિણસ્તદા
નવપયો વપયોપમિતં રસે॥ ૨૬॥
સ્ફુરિતદક્ષિણબાહુદૃશૌ  તુ તૌ
વિહિતકાલ્યવિધી મુનિપુઙ્ગવૌ  ।
મનસિ દેવમચિન્તયતાં તદા
નિયમતો યમતોદકપાદુકમ્ ॥ ૨૭॥
મિહિરમમ્બરમધ્યગતં ક્રમા-
દુપચિતોષ્મભરઃ સ્વકરોત્કરમ્ ।

દદૃશુરાત્મવિદો દધતં વપુ-
ર્હરમયં રમયન્તમુપાસકાન્ ॥ ૨૮॥
ક્વચન ધૂમરુચો વિલુલોકિરે
ક્વચન નિર્મલવજ્રમણીરુચઃ ।
ક્વચન નીરધિનીરરુચો રવેઃ
ક્વચન કાઞ્ચનકાન્તિધરાઃ કરાઃ ॥ ૨૯॥
ન પિબતિ સ્મ નિતાન્તતૃષાકુલં
મૃગકુલં તરુમૂલમુપેત્ય ચ ।
અનુ વિશઙ્ક્ય બતાત્મવિલોચનૈઃ
સમકરં મકરન્દમયં હૃદમ્ ॥ ૩૦॥
સુખમશેત યુવા શિશિરે વધૂ-
કુચતટે કલહંસ ઇવામ્બુજે ।
અપિબદધ્વગબૃન્દમપોંશુના
સહ રવેર્હરવેશ્મિતવર્ષ્મણઃ ॥ ૩૧॥
નવપતઙ્ગશિલાનલદર્શન -
સ્મૃતહરાલિકદૃક્સતરક્ષુપાત્ ।
ઉરગરાડભિષેકમુમાપતે-
ર્વિહિતવાન્હિતવાઞ્છિતદાયિનઃ   ॥ ૩૨॥
તદહરેવ દયાબ્ધિસુધાઝરી-
સહચરીભિરલં સુખયઞ્જગત્ ।
દ્યુતિભિરાવિરભૂદિહ ધૂર્જટિ-
ર્ધુરિ તયોરિતયોરમલાત્મતામ્ ॥ ૩૩॥
જયતિ તિલ્વવનં જગતીતલે
જયતિ તત્ર પુરં ચ ચિદમ્બરમ્ ।
જયતિ તત્ર સભા ચ પુરેત્યભૂ-
દ્બહલકાહલકાકલિતારવઃ ॥ ૩૪॥
દદૃશતુઃ શિવમમ્બિકયા સમં
ચપલયા શરદભ્રમિવાદ્ભુતમ્ ।
પરિણતૈઃ સુકૃતૈઃ પ્રણયાન્મિથઃ
સમુદિતૌ મુદિતૌ મુનિપુઙ્ગવૌ  ॥ ૩૫॥

દ્રુતમતર્કિતદર્શનવિસ્મિતૌ 
શિવમુભૌ પ્રણિપત્ય જગત્પતિમ્ ।
સપદિ તુષ્ટુવતુઃ સવિધભ્રમ-
દ્દિવિષદં વિષદન્તુરકન્ધરમ્ ॥ ૩૬॥
પદયુગં ભવદીયમભૂદિદં
નયનયોરયનં સુકૃતેન નઃ ।
ન દદૃશે પુરુષેણ પુરા ચિરા-
દિહ વરાહવરાકૃતિનાપિ  યત્ ॥ ૩૭॥
સ્વજનરક્ષણતદ્રિપુશિક્ષણ-

વ્યસનિતા વિદિતા નનુ તે વિભો ।
યદુદપાદિ મૃકણ્ડુસુતાપદાં
પ્રશમનં શમનં ભવતા ઘ્નતા ॥ ૩૮॥
સ્વજનમત્ર ચિરાય સમુત્સુકં
પ્રમદનાટ્યરસં વસ પાયયન્ ।
સહ તરક્ષુપદા સ પતઞ્જલિ-
ર્મદનમર્દનમર્થિતવાનિતિ   ॥ ૩૯॥
અથ નનર્ત હરઃ સદસોઽન્તરે
દરનિકુઞ્ચિતવામપદામ્બુજઃ  ।
તદુપરિ પ્રહિતસ્ફુરદઙ્ગદ -
સ્વભુજગં ભુજગં પરિનર્તયન્ ॥ ૪૦॥
ભૃશમનર્તિ  પિનાકભૃતા ઘના-
ઘનગભીરરવભ્રમકારિભિઃ ।
ડમરુકધ્વનિભિર્ગુહવાહનં
કલયતા લયતાલસમક્રમમ્ ॥ ૪૧॥
અભયમુદ્રિતમેકતરં દધ-
ત્કરમુમાપતિરન્યમુદર્ચિષમ્   ।
કિમપિ સંસદિ કોમલતાણ્ડવં
વ્યતનુતાતનુતાપહરં નૃણામ્ ॥ ૪૨॥
ધ્વનિકૃતા નટનામૃતવર્ષિણા 

તટિદુદારજટાતતિશાલિના ।
શમિતતાપશતા મુનયોઽમુના
મુમુદિરે મુદિરેણ નગા ઇવ ॥ ૪૩॥
પશુપતેર્નટનં પરિપશ્યતાં
ન હિ મનો વિષયાન્તરમૃચ્છતિ ।
કુલમપિ સ્વકૃતેઃ પશુપક્ષિણા-
મુપરતં પરતન્ત્રમભૂદ્યતઃ ॥ ૪૪॥
તદિદમદ્ભુતતાણ્ડવમુત્સુકૌ
સમવલોક્ય સદાશિવમૂચતુઃ ।
યમિવરૌ ત્રસતો યમરાણ્મહા-
ભુજગતો જગતોઽસ્ય હિતૈષિણૌ ॥ ૪૫॥
જય જયામિતબોધ સુખામ્બુધે
જય જયાદૃતદિવ્યતરાકૃતે ।
જય જયૈચ્છિકલોકજનિસ્થિતિ-
પ્રલય પાલય પાદનતં જનમ્ ॥ ૪૬॥
હરિવિધિપ્રમુખૈરમરૈઃ સમં
વસ ચિરં રચયન્નિહ તાણ્ડવમ્ ।
ઇતિ મુની વિભુમાત્મશિરઃ સતાં
સુલભમાલભમાનમયાચતામ્ ॥ ૪૭॥
અથ તથેત્યભિધાય સ તાણ્ડવં
વિરચયન્નિજભક્તવરપ્રદઃ ।
અધિવસત્યધુનાપિ ચિદમ્બરં
સુરુચિરં રુચિરઞ્જિતદિક્તટમ્ ॥ ૪૮॥
ઇદમુદન્તમવેત્ય રવિઃ સ્વયં
વરુણલોકજનાય સવિસ્મયઃ ।
ગદિતુકામ ઇવાસ્તગિરેસ્તટં
દ્રુતતરસ્તતરશ્મિરગાહત ॥ ૪૯॥
ચરમભૂભૃદશોકગુલુચ્છવ-
દ્રવિરહર્વિરમેઽરુચદાત્મનિ   ।
અવતરદ્ધરિકૌસ્તુભતેજસા

વિહિતરોહિતરોચિરિવ સ્થિતઃ ॥ ૫૦॥
પ્રણયનક્ષણપલ્લવિતાનલ-
ધ્વજવિલોકનતઃ શયિતું વનાત્ ।
અનઘમાશ્રમમણ્ડલમાદરા-
દુરુચમૂરુચમૂરુપશિશ્રિયે ॥ ૫૧॥
સહરથે ચરમાચલશ‍ૃઙ્ગતો
નિપતતિ દ્યુમણૌ નિયતેર્બલાત્ ।
ઉચિતમેવ રથાઙ્ગયુગં  હિ ય-
દ્વિજઘટે જઘટે ચ તમોજનિઃ ॥ ૫૨॥
જ્વલતિ સાન્ધ્યમરીચિમિષાદ્બહિ-
ર્વિરહિશોકશિખાવતિ   વિશ્વતઃ ।
ઉડુશતોદયકૈતવતોઽસ્ફુટ-
દ્વિયદહો યદહોભિરનીદૃશમ્ ॥ ૫૩॥
અતિવિવિક્તતયાનિ યજ્જગ-
ત્સકલમર્થસમૂહમવૈક્ષત ।
નિપતિતે નિજચક્ષુષિ નાશક-
ત્સતમસં તમસન્તમિવેક્ષિતુમ્ ॥ ૫૪॥
ઉદજિહીત હુતોઽગ્નિરિવોદયા-
ચલતટાન્મદનેન જયાર્થિના 
જલધિના જનકેન કટાક્ષિતો
હિમકરો મકરોત્થિતિકૈતવાત્ ॥ ૫૫॥
અકૃત ધૂમમિવાઙ્કમસૌ વહ-
ન્વિરહિણીર્હરિણીરિવ વિહ્વલાઃ ।
ઉદયશૈલદવાગ્નિરિવોન્મિષ-
ત્તરુણિમારુણિમાનમુદઞ્ચયન્ ॥ ૫૬॥
અથ ચકોરકુલૈરતિચૂષણા-
ત્કિલ ગતોઽર્જુનતાં  ખમહોદધૌ ।
મદનકેલિમરાલ ઇવાયયૌ
જનમનો ન મનોચિતદીધિતિઃ ॥ ૫૭॥

અરમગસ્ત્ય ઇવામ્બુધિમત્રિજે
પિબતિ સન્તમસં પરિશેષિતા ।
મુહુરદૃશ્યત  મૌક્તિકપઙ્ક્તિવ -
દ્ભુવિ તતો વિતતોડુતતિર્દિવિ   ॥ ૫૮॥
ઉદિતવત્યુડુનેતરિ માનિની-
જનમનઃ શશિકાન્તવદુદ્દ્રવમ્ ।
અજનિ કાન્તસમાગમતો યથા
કુમુદમુન્મુદમુઞ્ચત ચ જ્વરમ્ ॥ ૫૯॥
પ્રણયિનામનુરાગવચઃ ક્રમઃ
પ્રણયિનીસવિધે શુકહસ્તયા ।
અકથિ દૂતિકયાર્ધમતિર્હિ  ત-
ન્મુખગતઃ ખગતઃ પ્રકટઃ પરઃ ॥ ૬૦॥
અખિલમન્યથયન્સુદૃશોઽગ્રતો
ન હિ શશાક વિટોઽપિ નિગૂહિતુમ્ ।
કુલટયા કલિતં બત યદ્રતે-
ઽધરદલં રદલમ્ભિતલક્ષ્મ તત્ ॥ ૬૧॥
તદનુ કોપનયાપિ તયા હઠા-
દતિતરામપરાધકૃદપ્યયમ્ ।
શશધરોદયતઃ સ્મરતઃ સખી-
વચનતશ્ચ નતઃ પરિષસ્વજે ॥ ૬૨॥
ચષકમધ્યગતાદધિવાસિતા-
દ્દલિતબાલરસાલદલાદિભિઃ ।
પ્રણયિનો નવશીધુરભૂદ્ભૃશં
મદયિતા દયિતામુખવાસિતઃ ॥ ૬૩॥
પ્રિયતમેઽધરપાનસમુત્સુકે
વિવલિતાનનવારિરુહઃ શુકી ।
કુચતટસ્પૃશિ ક્લૃપ્તચમત્કૃતે-
ર્વરતનોરતનોદનુમોદનમ્ ॥ ૬૪॥
રહસિ યાતિરસાદુપભુક્તવ-
ત્યુપપતિં  યદુપાહૃતમઙ્ગના  ।

સબહુમાનમતોષ્યત સા સખી
ચિરતરં રતરઞ્જિતયા તયા ॥ ૬૫॥
પ્રિયતમેન બલાદુપભુક્તયા
રહસિ બાલિકયૈશ્નિ સલજ્જયા ।
નિજહૃદુત્થિતનવ્યનખક્ષતા-
વલિકુચે લિકુચેન સમે મુહુઃ  ॥ ૬૬॥
પરિજના ઇવ જાલકપદ્યયા
નિભૃતમેત્ય નિશાન્તમકારયન્ ।
શશિકરાઃ સુદૃશાં સુરતશ્રમા-
પનયનાન્નયનામ્બુજમીલનમ્ ॥ ૬૭॥
કૈશિકં ન કમિતુર્ગણયન્ત્યા
સાહસેન બહુમન્તુમનાહિ ।
પ્રાગ્યયાદ્ય પુનરસ્ય પુરોઽભૂ-
ત્સા હસેન બહુમન્તુમના હિ ॥ ૬૮॥
વિતતૈઃ સ્વકરૈર્વિયોગભાજાં 
વિધુનાનેન સમન્તતો મનો ભૂઃ ।
ઉદદીપિ ચ માધવેન સખ્યા
વિધુનાનેન સમં તતો મનોભૂઃ ॥ ૬૯॥
પશુપતિનટનૈઃ પરિસ્ફુરદ્દોઃ
શુચિભસિતૈરજનિ પ્રસાધિતાશૈઃ ।
હિમકરકિરણૈશ્ચ હર્ષિતા   ભૂઃ
શુચિભસિતૈ રજનિપ્રસાધિતાશૈઃ ॥ ૭૦॥
શ્રીમદ્વૈદિકમાર્ગખેલનકલાશુદ્ધાન્તરઙ્ગઃ  સુધી-
રદ્વૈતામૃતલાભનિર્ભરનિજાનન્દાનુભૂતિઃ સતામ્ ।
ગોપ્તા મેટકરીકુલૈકતિલકો ગોપાલભૂપાલકઃ
કાવ્યેઽસ્મિન્ક્રમશો નટેશવિજયે સર્ગં ચતુર્થં વ્યધાત્ ॥
ઇતિ શ્રીમદ્વાધૂલકુલતિલકસ્ય વેઙ્કટકૃષ્ણદીક્ષિતસ્ય કૃતૌ નટેશવિજયાખ્યે મહાકાવ્યે ચતુર્થઃ સર્ગઃ સમ્પૂર્ણઃ ।

૫. પઞ્ચમઃ સર્ગઃ
તસ્મિન્કાલે દેવતાસાર્વભૌમઃ
સ્રષ્ટા યષ્ટું સત્યલોકાત્સદારઃ ।
નિશ્ચક્રામાનુદ્રુતો નારદાદ્યૈ-
ર્દૂરં ગઙ્ગાતીરમુદ્દિશ્ય  દેવૈઃ ॥ ૧॥
ધ્યાયં ધ્યાયં દિવ્યગઙ્ગાતરઙ્ગા  -
નાધાવન્તં રાજહંસાવતંસમ્ ।
આરૂઢોઽસાવધ્વરસ્થાપિતોચ્ચૈ-
ર્યૂપં ગઙ્ગાનૂપમાપાભિરૂપમ્  ॥ ૨॥
શ્રીમાનેષ શ્રીશપાદાબ્જમાધ્વીં
નીલગ્રીવપ્તાહિનિર્મોકવલ્લીમ્ ।
વીક્ષાંઞ્ચક્રે ભૂવધૂહારયષ્ટિં
સ્વાર્નિઃશ્રેણીં    સાગરાણાં ચ ગઙ્ગામ્  ॥ ૩॥
કૂલાસ્ફાલાલોલકલ્લોલજાલ-
સ્ફાયત્ફેનશ્વેતમાનપ્રવાહા ।
આકૂપારાદા હિમાદ્રેશ્ચ મૂર્તા
દૃષ્ટા કીર્ત્તિર્યા   દિલીપાત્મજસ્ય ॥ ૪॥
બાલેવાલં પ્રસ્તરાસ્ફાલનોદ્ય-
ત્પાથોબિન્દુપ્રૌઢમુક્તાફલાનિ ।
ઉત્ક્ષિપ્યોત્ક્ષિપ્યાદદાનોર્મિહસ્તૈઃ 
પ્રાલેયાર્દ્રેર્યા પરિક્રીડતેઽઙ્કે ॥ ૫॥
દન્તાદન્તિ ક્રીડતાં દિગ્ગજાનાં
ગણ્ડોડ્ડીનૈઃ કીર્યમાણં દ્વિરેફૈઃ  ।
હન્ત સ્નાનાત્પૂર્વમધ્યાત્તગન્ધં
ગન્ધર્વીભિર્ધૂયતે યત્ર કૈશ્યમ્ ॥ ૬॥
સ્નાતું દારૈઃ સાકમેકત્ર સઙ્ઘ
સપ્તર્ષીણાં સૈકતે સન્નિધત્તે ।
ક્વાપિ સ્વર્ગગ્રામણીઃ સાવરોધઃ
પ્રાતર્યત્રાન્યત્ર ચાર્યાઃ સભાર્યાઃ ॥ ૭॥

અમ્ભો યસ્યાઃ શમ્બરં હસ્તદેશે
મઙ્ક્તુઃ ક્ષીરં મૂર્ધ્નિ  કણ્ઠે વિષં ચ ।
અઙ્ગેષ્વન્યેષ્વાકલય્યામૃતં  ચ
પ્રાહુસ્તત્તચ્છબ્દવાચ્યં  પ્રવાચઃ ॥ ૮॥
બુદ્ધ્વા યસ્યાઃ પાતકધ્વંસદીક્ષા-
માશઙ્ક્યાન્તઃ સ્વાધિકારચ્યુતિં  દ્રાક્ ।
પ્રેતેશઃ કિં  પ્રેષયામાસ ભીતઃ
સૌહાર્દાય સ્વસ્વસારં પ્રયાગે ॥ ૯॥
ચણ્ડીલક્ષ્મીજન્મભૂમી સ્પૃશન્તી-
માદ્યં તાભ્યામાદરાત્તદ્વયસ્યામ્ ।
મત્વા નૂનં મધ્યદેશે મિલિત્વા
સખ્યાયાન્તર્યાં સરસ્વત્યુપાસ્તે ॥ ૧૦॥
સ્નાત્વોત્તિષ્ઠત્યત્ર જન્તુસ્ત્રિવેણ્યાં
કણ્ઠે નીલઃ કેશપાશે પિશઙ્ગઃ  ।
ગાત્રે શુભ્રઃ સૂર્યકન્યાસરસ્વ-
ત્યભ્રહ્રાદિન્યાનુરૂપ્યં  બિભર્તિ  ॥ ૧૧॥
વારાણસ્યાં વિશ્વનાથોપકણ્ઠે
કાયાર્ધં યા કેદયન્તી મુમુક્ષોઃ ।
તાપં પાપં હન્તિ યત્તન્ન ચિત્રં
યસ્યા મોક્ષઃ સોઽપિ યાથાકથાચઃ ॥ ૧૨॥
કાયવ્યૂહં પ્રાપ્ય કાન્તેન સાકં
કામં રન્તું ગાઢમભ્યુત્સુકેવ ।
સ્વીકુર્વાણા સ્રોતસાં યા સહસ્રં
ખેલોદારં ગાહતે પાર્શ્વમબ્ધેઃ ॥ ૧૩॥
ન ક્રોધો મે નાથ વર્વર્તિ  નિત્યં
નાગસ્ત્વય્યપ્યસ્તિ નૈતન્મૃષેતિ ।
ક્રુધ્યન્ત્યાગસ્કારિણં સિન્ધુરાજં
પ્રત્યાચષ્ટે યા ચ્છલોક્તિપ્રગલ્ભા ॥ ૧૪॥
મૌલૌ શમ્ભોર્માલિકાવદ્વિભાતી
નિર્ગચ્છન્તી યા નખાંશુચ્છટેવ ।

38 sanskritdocuments.org



નટેશવિજયમ્

વિષ્ણોઃ પાદાદ્વ્યાકરોત્યેતદૈક્યં
તન્મૂલં હિ સ્નૌતિ પૂરો યદગ્રે ॥ ૧૫॥
પદ્માનેતુઃ પાદનિર્નેજનામ્ભો
મત્વાચામન્કિં  મુનિર્જહ્નુનામા ।
સદ્યઃ સ્મૃત્વા શમ્ભુનિર્માલ્યભાવા-
ચ્ચણ્ડેશાર્હાં શ્રોત્રતો યામહાસીત્ ॥ ૧૬॥
ભૂરિ સ્વૈરં યત્પુરા ભૂતિજાલં
સ્રોતોલીઢં શઙ્કરીયે કપર્દે ।
ચન્દ્રસ્નિગ્ધં સૈકતવ્યાજતસ્ત-
દ્વારિપ્રાન્તે યા વમન્તીવ ભાતિ ॥ ૧૭॥
યુક્તા વાચો યુક્તિરસ્યાં સરસ્વ-
ત્યન્તર્વાહિન્યાસ્ત ઇત્યાપ્તવાચામ્ ।
પાયં પાયં પામરાશ્ચામ્બુ યસ્યાઃ
સારં નિષ્ઠીવન્તિ સારસ્વતં યત્ ॥ ૧૮॥
પાથોહસ્તિગ્રાહપાઠીનમીન-
વ્યાલીભેકીકર્કટીકચ્છપીભિઃ ।
વીચીમધ્યવ્યઞ્જિતોદ્ગ્રીવિકાભિઃ
સાયાહ્ને યા દર્શનીયા સમિન્દ્વે ॥ ૧૯॥
તીરે યસ્યા દેવદારૂપગૂઢે
મધ્યાહ્નાર્કમ્લાનકર્ણાવતંસામ્ ।
ભિલ્લઃ સ્વૈરં પાયયન્નમ્બુ ભિલ્લીં
દત્તે નાકેઽનાદરં દેવયૂનામ્ ॥ ૨૦॥
શાખાભેદશ્લાઘનીયાકૃતીનાં
તીરોપાન્તસ્થાયિનાં દિવ્યધામ્નામ્ ।
ભૂદેવાનાં ભૂરુહાણાં ચ વૃન્દૈઃ
પ્રાતઃ પ્રાતર્યાર્ચ્યતે પુષ્પવર્ષૈઃ ॥ ૨૧॥
અન્તર્વેદીનામ્નિ તત્તીરસીમ્નિ
સ્રષ્ટા સૃષ્ટ્વા યજ્ઞશાલાં યિયક્ષુઃ ।
બ્રહ્માધ્વર્યૂદ્ગાતૃહોત્રાદ્યુપેત-
સ્તત્ર પ્રેમ્ણા દારયુક્તો દિદીક્ષે ॥ ૨૨॥

અભ્યક્તોઽઙ્ગેષ્વેષ  હૈયઙ્ગવીનૈ -
રષ્ટસ્વક્ષિષ્વઞ્જનોદઞ્ચિતશ્રીઃ ।
ક્ષૌમં વિભ્રચર્મ ચૈણં વિષાણં
મેને લોકૈર્મૂર્તિમાનેષ   ધર્મઃ ॥ ૨૩॥
અગ્નાવિષ્ણૂ દક્ષિણીયાખ્યયેષ્ટ્યા
ધિન્વન્વેધા દેવતાઃ સમ્પ્રગૃહ્ય ।
પશ્ચાદિષ્ટિં  પ્રાયણીયાં વિતત્ય
ક્રીતે સોમેઽયષ્ટ ચાતિથ્યયેષ્ટયા ॥ ૨૪॥
પ્રાતઃ સાયં ચ પ્રવર્ગ્યોપસદ્ભ્યા-
મહ્નો રાત્રેશ્ચાપિ મધ્યં વ્રતેન ।
શેષં કાલં શાસ્ત્રવાદપ્રવીણૈઃ
સભ્યૈર્નિન્યે   સાકમમ્ભોજયોનિઃ ॥ ૨૫॥
તત્ર ભ્રેજે ઘર્મતાપાભિયોગા-
દગ્નિજ્વાલામુદ્વમન્નાનનેન ।
દ્વિત્રૈઃ પુમ્ભિર્વીજ્યમાનો ધવિત્રૈ-
ર્મધ્યે રુક્માઙ્કો મહારાજ એકઃ ॥ ૨૬॥
સુબ્રહ્મણ્યે સામભેદૈસ્તદાની-
મિન્દ્રાગચ્છેત્યાહ્વયત્યપ્યમન્દમ્ ।
તિલ્વારણ્યે દેવરાડિન્દુમૌલે-
ર્નાટ્યાસક્તો નાગમન્નિત્યતૃપ્તઃ ॥ ૨૭॥
દેવૈઃ સાકં દેવરાજં વિરિઞ્ચ-
સ્તત્તાદૃક્ષં દિવ્યદૃષ્ટયા વિદિત્વા ।
તૈરાનેતું તં હવિર્ભાગહેતોઃ
પુત્રં તાવત્પ્રેષયામાસ તૂર્ણમ્ ॥ ૨૮॥
ધીરસ્તિલ્વારણ્યદેશં સ ગત્વા
નત્વા શમ્ભું નારદસ્તસ્ય પાર્શ્વે ।
સાકં દેવૈઃ સન્દદર્શામરેશં
તૃપ્તં નિત્યં તાણ્ડવાલોકનેન ॥ ૨૯॥
અન્તર્નાટ્યાનન્દપૂરેઽભિવૃદ્ધે

દેવસ્યાગ્રે તત્પરીવાહકલ્પમ્ ।
અક્ષ્ણાં વૃન્દૈર્બિભ્રદાનન્દ   બાષ્પં
વજ્રી વીણાયોગિના વ્યાલુલોકે ॥ ૩૦॥
શમ્ભૂત્તંસ્યચ્ચન્દ્રપાદૈઃ સ્રવન્ત્યા
ચન્દ્રગ્રાવ્ણા ક્લૃપ્તયા શક્રમૂર્ત્યા ।
આનન્દાશ્રુવ્યાકુલાક્ષોઽમુનાગ્રે
સાક્ષાદિન્દ્રો વીક્ષ્યતે સ્માવિશેષમ્ ॥ ૩૧॥
નમ્રો ગત્વા નારદસ્તં કથઞ્ચિ-
ત્પિત્રાદિષ્ટં પ્રાપયન્નર્થમેનમ્ ।
નિત્યાનન્દાવાપ્તિતો નિર્વૃતેન
પ્રત્યૂચેઽથૈનેન ભાવાનુરૂપમ્ ॥ ૩૨॥
યજ્ઞૈર્દાનૈર્યં તપોભિશ્ચ શુદ્ધ-
સ્વાન્તાઃ શાન્તાઃ સાધવઃ સદ્ગુરૂક્ત્યા ।
બુદ્ધ્વાખણ્ડાનન્દબોધાત્મરૂપં
તેરુઃ શોકં તં મુને પશ્ય દેવમ્ ॥ ૩૩॥
અસ્મિન્નર્કદ્યોતમધ્યે નદીવો -
દેતિ ભ્રાન્ત્યા ખાનિલાગ્ન્યમ્બુભિર્ભૂઃ ।
અન્તર્ધત્તે ચાત્ર તત્ત્વાવબોધા-
ત્સ્રજ્યધ્યસ્તા સર્પિકેવ   ક્ષણેન ॥ ૩૪॥
સારં વચ્મિ શ્રાવ્યમા બ્રહ્મલોકા-
દાશાવીચેઃ સઞ્ચરન્નેષ જન્તુઃ ।
ભૂયો ભૂયઃ પ્રાપ્નુવઞ્જન્મમૃત્યૂ
કર્માધીનઃ ક્વ ક્ષણં નિર્વૃણોતુ ॥ ૩૫॥
ક્ષીણે પુણ્યે મર્ત્યલોકં વિશન્તી-
ત્યેષા ગીતા યાનભિપ્રેત્ય વૃત્તા ।
શોચ્યસ્તેભ્યઃ કોઽન્ય ઇત્યાત્મનીનાઃ
કર્મ ત્યક્ત્વા કેચન પ્રવ્રજન્તિ ॥ ૩૬॥
નિષ્ઠાઃ કેચિન્નિર્વિકલ્પે   સમાધૌ
બોધાત્માનં પૂર્ણમન્તર્બહિશ્ચ ।
શમ્ભું સાન્દ્રાનન્દમધ્યક્ષયન્તો

મન્યન્તેઽપિ બ્રહ્મલોકં તૃણાય ॥ ૩૭॥
કામક્રોધૌ યસ્ય યસ્યાશનાયો-
દન્યે યસ્યાવશ્યિકૌ જન્મમૃત્યૂ ।
ચિત્તં પ્રાણો દેહ ઇત્યાહુરેત -
ત્સાક્ષ્યે તસ્યાહં તુ સચ્ચિત્સુખાત્મા ॥ ૩૮॥
શંસત્યેવં સ્વાનુભૂતિં  સુપર્વ-
ગ્રામણ્યામાકારણે કુણ્ઠિતાશઃ  ।
પ્રત્યાવૃત્ય બ્રહ્મણે તં સુરર્ષિ  -
ર્હન્ત વ્યાચષ્ટાશયં દેવનેતુઃ ॥ ૩૯॥
આકર્ણ્યદં નારદાદાત્મયોનિઃ
કલ્યન્તે યા કર્મહાનિર્ભવિત્રી ।
સદ્યઃ પ્રાપ્તાં શઙ્કમાનઃ સ્વયં તાં
તિલ્વારણ્યં દેહભેદેન ભેજે ॥ ૪૦॥
શુદ્ધઃ સ્નાત્વા શૈવગઙ્ગેઽમ્ભસીહ
પ્રત્યુદ્યાતો દૈવતૈઃ પદ્મયોનિઃ ।
વ્યાહૃત્યાદૌ વ્યાઘ્રપાદેન સાકં
શમ્ભું નત્વા સાધુ તુષ્ટાવ પશ્ચાત્ ॥ ૪૧॥
યો દેવાનામાદિભૂતં પુરસ્તા-
ન્મામદ્રાક્ષીજ્જાયમાનં મહર્ષે ।
સ ત્વં પુત્રં શાધિ સર્વાધિકૈનં
સાધ્વ્યા બુદ્ધ્યા ચાપિ સંયોજયસ્વ ॥ ૪૨॥
પ્રાયેણાહોરાત્રિભેદાદિશૂન્યે
કાલે માયાકર્બુરે કેવલસ્ત્વમ્ ।
પર્યાલોચ્ય પ્રાણિકર્મપ્રભેદં
ચિત્રં વિશ્વં સૃષ્ટવાનસ્યુમેશ ॥ ૪૩॥
બ્રહ્મા વિષ્ણૂ રુદ્ર ઇન્દ્રસ્તથાન્યે
ત્વત્તો જાતાસ્ત્વં તુ સર્વસ્ય હેતુઃ ।
શમ્ભો સર્વસ્યેશિષે યેન તસ્મા-
દ્યોગિધ્યેયઃ શશ્વદેકસ્ત્વમેવ ॥ ૪૪॥

અજ્ઞાત્વા ત્વત્તત્ત્વમાદિત્યવર્ગઃ
પપ્રચ્છ ત્વાં કો ભવાનિત્યથાસ્મૈ ।
સર્વાત્માહં સર્વકાલાનપાયી
નાન્યો મત્તોઽસ્તીત્યવોચઃ સ્વરૂપમ્ ॥ ૪૫॥
સ્તોતું સાકં ચેતસા દ્રાક્પ્રવૃત્તાઃ
સર્વા વાચઃ શક્તિશૂન્યા નિવૃત્તાઃ ।
અપ્રાપ્ય ત્વામિત્યહો વેદવાદે-
ઽપ્યજ્ઞઃ સ્તોતું હન્ત સોઽહં પ્રવૃત્તઃ ॥ ૪૬॥
વેદસ્ત્વન્નિઃશ્વાસભૂતસ્ત્વયાદૌ
ક્લૃપ્તઃ કર્મબ્રહ્મકાણ્ડાત્મકો યઃ ।
તસ્યેદાનીમઙ્ગતસ્તાવદાસ્તે
પ્રામાણ્યાપ્રામાણ્યયોગઃ પ્રસક્તઃ ॥ ૪૭॥
આજ્ઞાભૂતં તે શ્રુતિસ્મૃત્યશેષં
તસ્યસ્યાદુલ્લઙ્ઘને  દોષભૂમા ।
અજ્ઞો જન્તુર્નન્વનીશોઽયમાતઃ
સર્વજ્ઞે કિં  ન્વસ્તિ વિજ્ઞાપનીયમ્ ॥ ૪૮॥
બ્રહ્મણ્યબ્રહ્મણ્યમેવં બ્રુવાણે
સાનુક્રોશઃ શમ્ભુરેનં જગાદ ।
અદ્યારભ્યાટન્તુ ગામધ્વરાશા
અંશૈઃ સ્વૈઃ સ્વૈરાસ્યતામત્ર ચેતિ ॥ ૪૯॥
શમ્ભોરેવંભાવમમ્ભોજજન્મા
વ્યક્તં બુદ્ધ્વા વ્યાઘ્રપાદાનુયાતઃ ।
ઈશં નત્વા યજ્ઞદેશં યિયાસુઃ
પ્રાપ્તાનન્દઃ પ્રાર્થયામાસ સભ્યાન્ ॥ ૫૦॥
આર્યાજાનેરાજ્ઞયા વ્યાઘ્રપાદો
યે તત્રાસન્યજ્ઞકર્મપ્રવીણાઃ ।
સઙ્ખ્યાવદ્ભિસ્તૈઃ સહસ્રત્રયેણ
બ્રહ્માણં પ્રાતિષ્ઠિપદ્ભૂસુરેન્દ્રૈઃ ॥ ૫૧॥
તિલ્વારણ્યાદુત્થિતસ્તૈઃ સહૈવ
વ્યોમાધ્વાનં વ્યોમયાનેન તીર્ત્વા ।

વેગાદન્તર્વેદિમાસાદ્ય સદ્ય-
સ્તત્રત્યં સ્વં દેહમેષ પ્રવિષ્ટઃ ॥ ૫૨॥
સભ્યૈરેભિઃ સાકમૃત્વિક્પ્રવેકૈ-
સ્તાવદ્યજ્ઞે બ્રહ્મણસ્તાયમાને ।
અસ્યાગચ્છન્હવ્યમાદાતુકામા
દેવાસ્તત્ર દ્યોતમાનૈર્વિમાનૈઃ   ॥ ૫૩॥
સ્વૈરં ભુક્ત્વા ષડ્રસોપેતમન્નં
ભૂષાવાસોભૂષિતો દિવ્યગન્ધઃ ।
વિદ્વલ્લોકો વીટિકાભૃત્સભાયાં
તુષ્ટઃ સઙ્ઘીભૂય  તુષ્ટાવ યજ્ઞમ્ ॥ ૫૪॥
પ્રાગ્વંશાત્પ્રાક્સોમવેદ્યાં સદોઽગ્ની-
દ્ગેહોપેતાયાં હવિર્ધાનવત્યામ્ ।
અગ્નિશ્ચિક્યે પુચ્છપક્ષાત્મશીર્ષૈ-
ર્યુક્તો યજ્ઞસ્યૈવ વાહોઽવતીર્ણઃ ॥ ૫૫॥
તસ્મિન્નેવ સ્થણ્ડિલેઽગ્નિઃ પ્રણિન્યે
બૈલ્વે યૂપે પૂર્વતઃ સ્થાપિતસ્ય ।
અગ્નીષોમીયઃ પશુશ્ચાબબન્ધે
નેતુર્વાહસ્તત્સમીપે હિ નાહ્યઃ ॥ ૫૬॥
અન્યત્રાસ્તે યાંહસો હેતુરાર્યા-
સ્તાં હિંસાં   તદ્ધવંસિનીં  તત્ર બુદ્ધ્વા ।
આજિઘ્રન્તો હોમગન્ધં વપાયા
આજ્ઞાં શમ્ભોરદ્ભુતામભ્યનન્દન્ ॥ ૫૭॥
અધ્વર્યુર્વસતીવરીરથ ગૃહીત્વાપોઽર્ધરાત્રે હવિ-
ર્ધાને સાધ્વભિષુત્ય સોમમભિસઙ્ગૃહ્ય  ગ્રહેષુ ક્રમાત્ ।
હુત્વા  સદ એત્ય શિષ્ટમિહ સમ્ભક્ષ્યાનુમાન્ય સ્તુતં
શસ્ત્રં ચ પ્રતિગીર્ય સોઽનુસવનં યુક્તાન્વિતેને વિધીન્ ॥ ૫૮॥
ઉદ્ગાતરિ સ્તુવતિ સામભિરાત્તશસ્ત્રો
હોતા કથં તદુપરિ ક્રમતેઽથ તસ્મૈ ।
અધ્વર્યુરાઃ પ્રતિગૃણાતિ કથં કથં ત-
દ્બ્રહ્માનુમન્યત ઇતિ પ્રજગુઃ કવીન્દ્રાઃ ॥ ૫૯॥

વિધિવદવભૃથાન્તે વિસ્તૃતં દક્ષિણાભિઃ
સુરસરિદુપકણ્ઠે સપ્તતન્તું સમાપ્ય ।
વરમૃષિગણમન્તર્વેદિદેશે નિવેશ્ય
સ્વયમમરયુતોઽજઃ સત્યલોકં જગાહે ॥ ૬૦॥
શ્રીમદ્વૈદિકમાર્ગખેલનકલાશુદ્ધાન્તરઙ્ગઃ  સુધી-
રદ્વૈતામૃતલાભનિર્ભરનિજાનન્દાનુભૂતિઃ સતામ્ ।
ગોપ્તા મેટકરીકુલૈકતિલકો ગોપાલભૂપાલકઃ
કાવ્યેઽસ્મિન્ક્રમશો નટેશવિજયે સર્ગં વ્યધાત્પઞ્ચમમ્ ॥
ઇતિ શ્રીમદ્વાધૂલકુલતિલકસ્ય વેઙ્કટકૃષ્ણદીક્ષિતસ્ય કૃતૌ નટેશવિજયાખ્યે મહાકાવ્યે પઞ્ચમઃ સર્ગઃ સમ્પૂર્ણઃ ।

૬. ષષ્ઠઃ સર્ગઃ
ગુણનિધિરિહ તર્હિ  ગૌડનાથો
વિપુલબલોઽજનિ વિક્રમાઙ્કનામા ।
દશરથ ઇવ યો દ્વયોર્મહિષ્યોઃ
શુભગુણયોસ્તપસાભજત્સુતાંસ્ત્રીન્ ॥ ૧॥
શિવભજનકૃદેષુ સિંહવર્મા 
તનયવરેષુ દયાલુરગ્રજન્મા ।
પિતુરનઘગુણૈઃ પ્રિયોઽતિમાત્રં
સમજનિ રામ ઇવ શ્રિતાનુકૂલઃ ॥ ૨॥
પ્રવયસિ પિતરિ પ્રચોદયત્ય-

પ્યવનિપરિબ્રઢિમાનમજોઽપિ ।
અયમનુમનુતે સ્મ ન ત્વગાર્ત્યા
લુલિતમના ભરતામ્બયેવ રામઃ ॥ ૩॥
સિતવપુરધિકં સ સિંહવર્મા 
શતભિષગાહિતસત્ક્રિયોઽપિ શશ્વત્ ।
વિધુરિવ હૃદયે વહન્કલઙ્કં
કૃશતનુરાશ્રિતવાન્ગિરીશમેત્ર ॥ ૪॥
વ્યુદસિતુમયમઙ્ગભૂવિકારં

બત બહિરન્તરિવ પ્રસહ્યજાતમ્ ।
અચકમત શિવાર્ચનેન શશ્વ-
ત્સ હિ વિદિતઃ સ્મરશત્રુરાદિવૈદ્યઃ ॥ ૫॥
શિવચરણસમર્પિતાન્તરઃ   શ્રી-
શિખરિવટાટવિકાલહસ્તિકાઞ્ચીઃ ।
નિયતમતિરટન્નિષાદયૂના
સમમભજઞ્ચ ચિદમ્બરં કદાચિત્ ॥ ૬॥
અવિકલહઠયોગરાજયોગા-
ભ્યસનપરૈઃ શુકશારિકાર્ભકૈર્યત્ ।
પરિચિતપદભાષ્યફક્કિકૈશ્ચ
પ્રથિતપતઞ્જલિપુણ્યપર્ણશાલમ્ ॥ ૭॥
ઘનતરસુકૃતાદ્રિકૂટકલ્પૈઃ
શિવચરણાબ્જસમર્પિતાપનીતૈઃ 
પ્રથયતિ નનુ બિલ્વરાશિભિર્ય-
ત્સુરભિતરક્ષુપદોટજં સમન્તાત્ ॥ ૮॥
પરિચિતભસિતત્રિપુણ્ડ્રપઞ્ચા-
ક્ષરશતરુદ્રજપાઃ સદા મુનીન્દ્રાઃ ।
પશુપતિપશુપાશબન્ધમોક્ષા-
દ્યખિલપદાર્થવિદો યદાવસન્તિ ॥ ૯॥
ચિરતરસુકૃતૈશ્ચિદમ્બરં ત-
ત્પુરમધિગમ્ય તરક્ષુપાદમત્ર ।
શરણમુપજગામ સિંહવર્મા 
રવિમિવ સામ્બમુરુત્વિષં રુજાર્તઃ ॥ ૧૦॥
સ્ફુટતરશિવભક્તચિહ્નમેનં
વિનયમિવાદ્યતવિગ્રહં મહર્ષિઃ   ।
અભિમુખમતિશીતલૈરપાઙ્ગૈ -
રસુખયદિન્દુરિવાંશુભિશ્વકોરમ્ ॥ ૧૧॥
ઋષિવરમવલોક્ય રાજપુત્રો
ઘનમિવ તાપકદર્થિતઃ   શિખીન્દ્રઃ ।
હૃષિતતનુરુહોઽતિહૃષ્ટચેતાઃ

શ્રુતિસુખદાં ગિરમાદદે ગભીરામ્ ॥ ૧૨॥
સુકૃતસુરમહીરુહૈરિદાનીં
ફલિભિરભાવિ મદીયપૂર્વપુંસામ્ ।
ચરણકમલસેવયા યતસ્તે
ચિરમહમસ્મિ ચરાચરેષુ ધન્યઃ ॥ ૧૩॥
જગતિ પતિમપામપાદગસ્ત્યઃ
શયચુલુકેન પુરેત્યહં શ‍ૃણોમિ ।
દુરિતજલધિશોષણક્ષમં ત્વાં
પદરજસાદ્ય પરં નિશામયામિ ॥ ૧૪॥
કુરુ મયિ ભગવન્કૃપાં ક્ષણં તે
મનસિ નિવેદિતમસ્તુ મામકીનમ્ ।
તવ સવિધમુપાગતસ્ત્વગાર્ત્યા
ધરણિપતેસ્તનયોઽસ્મિ સિંહવર્મા   ॥ ૧૫॥
જગદુપકૃતયેઽત્ર જાગરૂકં
શરણમુપૈમિ ભવન્તમીદૃશોઽહમ્ ।
કિમુ જગતિ ઘનાઘનં વિનૈકં
ગતિરિતરાસ્તિ કૃશસ્ય ચાતકસ્ય ॥ ૧૬॥
અનુપધિકમનુગ્રહં વિધેહિ
પ્રબલગદાભિહતે મયિ પ્રપન્ને ।
નનુ જનપરિતાપનોદનાય
પ્રભવતિ સ દ્વિજરાજ એવ પૂર્ણઃ ॥ ૧૭॥
ક્વ નુ મમ જનનં ક તિલ્વદેશઃ
ક્વ ચ બત મચ્ચરિતં ક્વ દર્શનં તે ।
અઘટિત ઘટનાપટીયસીભિઃ
શિવકરુણાભિરહો સમુજ્જજૃમ્ભે  ॥ ૧૮॥
ઇતિ નિગદતિ દીનમિઙ્ગિતજ્ઞો
ધરણિપતેસ્તનયે તરક્ષુપાદઃ ।
અવિકલમકરોદનુગ્રહં ય-
ત્સદયહૃદઃ શરણાગતેષુ સન્તઃ ॥ ૧૯॥

અલિકગતશુભાક્ષરાઙ્કુરોત્થિ -
ત્યનુગુણદોહલભાસ્મનત્રિપુણ્ડ્રમ્ ।
સ્નપયતિ પયસિ સ્મ શૈવગઙ્ગે
સ તમુપવાસકૃશં કૃશાનુકલ્પઃ ॥ ૨૦॥
અમુમથ શિવગઙ્ગયાભિષિક્તં
કનકરુચિં  વિરચય્ય કઞ્ચિદસ્મૈ ।
મનુવરમુપદિષ્ટવાન્મહર્ષિ  -
ર્વિતરતિ   ચ સ્મ હિરણ્યવર્મસંજ્ઞામ્ ॥ ૨૧॥
અવસદિહ તદાદ્યસૌ પ્રસક્તઃ
સતતમનન્યમનાઃ શિવાર્ચનાયામ્ ।
ઉપનમતિ મહત્યુપપ્લવેઽપિ
ક્વચન મૃકણ્ડુકુમારવદ્દૃઢાત્મા  ॥ ૨૨॥
ત્રિપુરરિપુજપી ત્રિકૂટશૈલે
ત્રિષવણમઞ્જનકૃત્ત્રિપુણ્ડ્રધારી  ।
ત્રિકરણવિમલસ્ત્રિલોકનેતુ -
સ્ત્રિપુરભિદોઽકૃત સ ત્રિકાલપૂજામ્ ॥ ૨૩॥
હિમકરમકુટં હિરણ્યવર્મા
પરિચરતિ સ્મ તથૈવ પાર્વતીશમ્ ।
સતતમપિ યથા સભા મુનીના-
મભિનવમેનમગસ્ત્યમેવ મેને ॥ ૨૪॥
જનકમથ કદાચિદસ્ય જીર્ણં
પ્રતિનૃપતિઃ પ્રવસત્સુતં ચ બુદ્ધ્વા ।
ત્રિદિવસમમદઃ પદં જિઘૃક્ષુ-
ર્દ્રુતમભિષેણયતિ  સ્મ દુર્વિનીતઃ   ॥ ૨૫॥
રથગજહયયોધરાજિનિર્ય-
ત્તુમુલરજોભરધૂસરાન્તરાલાત્ ।
અપટુકરણમમ્બરાત્પતન્તો
રથશિખરં પરિરેભિરેઽસ્ય ગૃધ્રાઃ ॥ ૨૬॥
અપિ ચ રથશિરસ્યસહ્યપાતં
સપદિ નિષદ્ય સમં મુખાનિ ગૃધ્રાઃ ।

અનુપદમુદતેજયન્નબાધં
કઠિનકલેવરકર્તનેચ્છયેવ ॥ ૨૭॥
વિપુલવલદકાણ્ડચણ્ડવાત-
વ્યતિકરનિર્દલિતોઽસ્ય કેતુદણ્ડઃ ।
અપતદધિબલં તદાનુકુર્વ-
ઞ્શમનકરેરિતકાલદણ્ડરીતિમ્ ॥ ૨૮॥
પ્રબલપટહભેરિશઙ્ખનાદૈઃ
પ્રલયઘનાઘનગર્જિતપ્રકાણ્ડૈઃ   ।
શિથિલિતજગદણ્ડસન્ધિબન્ધૈ-
ર્હરિદિભફીટ્કૃતિમાંસલૈરજૃમ્ભિ   ॥ ૨૯॥
સપદિ વિયતિ બભ્રમુઃ શકુન્તા-
સ્તરુશિખરાણિ જનાસ્તદાધ્યરોહન્ ।
ગૃહમનુ નિવહો ગવામધાવ-
ત્પટહરવે પરિતો વિજૃમ્ભમાણે  ॥ ૩૦॥
ઘનમિમમવકર્ણ્ય કર્ણશૂલં
પટહરવં ભટવીરવાદમિશ્રમ્ ।
વિપુલભુજબલોઽથ વિક્રમાઙ્કો
નિજનગરાન્નિરગાન્નૃપઃ સસૈન્યઃ ॥ ૩૧॥
કતિચન કરિકન્ધરાધિરૂઢાઃ
પુનરિતરેઽશ્વવરિષ્ઠપૃષ્ઠનિષ્ઠાઃ ।
અધિરથમપરે કૃતાધિરોહા
બહિરગમન્નગરાત્પદાતયોઽન્યે ॥ ૩૨॥
કરકલિતકૃપાણમાત્તચાપં
પરુષતરસ્તનિતં પ્રસહ્ય ગૌડઃ ।
અભિમુખમરિસૈન્યમભ્યધાવ-
ચ્ચલતટિભ્રમિવાશુ ચણ્ડવાયુઃ ॥ ૩૩॥
ત્વરિતમથ તુરઙ્ગિણા  તુરઙ્ગી
સમકૃતહસ્તિપકેન હસ્તિપાલઃ ।
રણભુવિ રથિના રથી ભટેન
પ્રતિભટ ઇત્યુદભૂન્મિથઃ સમીકમ્ ॥ ૩૪॥

રથિભટતુરગેભરક્તધારા-
પ્લુતધરણીપતદુત્પતત્કબન્ધમ્ ।
ઉભયબલજુષામુદાયુધાનાં
સુરમુનિરૈક્ષત વિસ્મિતઃ સુયુદ્ધમ્ ॥ ૩૫॥
સપદિ રથિશિરાંસિ સારથીના-
મુપરિ નિપત્ય સમં તદુત્તમાઙ્ગૈઃ  ।
અથ હયમભિપત્ય તચ્છિરોભિઃ
સહ યુગપત્સમરક્ષિતૌ નિપેતુઃ ॥ ૩૬॥
અરિભટરુધિરારુણૈઃ શરૈઃ ખં
નિબિડતરં નિતરાં બભાર શોભામ્ ।
ભટસુરસુદૃશાં પ્રવાલદણ્ડૈ-
ર્વિધિવિહિતસ્ય   વિવાહમણ્ડપસ્ય ॥ ૩૭॥
અભિનવરુધિરારુણાનિ હૃત્વા
કરિવરકર્ણદલાનિ કાકગૃધૈઃ ।
અનુતરુશિખમર્પિતાનિ   રેજુ -
ર્ધ્વજપટવત્ત્રિદશીસ્વયંવરસ્ય ॥ ૩૮॥
દ્વિપકરહૃતદૂરનુન્ન એકો
વિયતિ તદા સુરવારસુન્દરીણામ્ ।
વરવરણમરં વિચાર્ય વક્તું
તદિવ પુનર્ધરણીતલે પપાત ॥ ૩૯॥
સ્વવદનમપરઃ સ્વયં ગૃહીત્વા
ગગનપથેઽતિજવેન ગૃધ્રનીતમ્ ।
અહરત મણિકુણ્ડલાન્યનર્ઘા-
ણ્યમરપુરીગણિકાદૃતો વિમાને ॥ ૪૦॥
અસિવિદલિતહસ્તિદન્તખણ્ડૈઃ
સમમદસીયશિરોવિકીર્ણમુક્તાઃ ।
શરશકલિતચન્દ્રતારકાભા
અધિસમરાજિરમમ્બરાન્નિપેતુઃ ॥ ૪૧॥
મહતિ રુધિરમણ્ડલે નિપેતુ-

ર્મદગજમસ્તકમૌક્તિકપ્રવેકાઃ ।
જ્વલન ઇવ ભટાગ્રણીજયશ્રી-
પરિણયમઙ્ગલવિપ્રકીર્ણલાજાઃ  ॥ ૪૨॥
સમજનિ વિજયઃ પરાજયો વા
સમબલયોરુભયોર્ન સમ્પ્રહારે ।
કતિપયદિવસૈસ્તુ ગૌડનેતુઃ
ક્ષયમગમદ્ધનધાન્યકોશજાતમ્ ॥ ૪૩॥
સ તુ વિમલમતિઃ સમાહિતાત્મા
સચિવગિરા શિવસન્નિધૌ નિષણ્ણઃ ।
અભયવરદમાત્મબન્ધુમેનં
ચિરમનુચિન્તયતિ સ્મ શત્રુત્યૈ ॥ ૪૪॥
શરણમુપગતં સુતં મૃકણ્ડો-
રતિલઘુ મૃત્યુમુખાદમોચયદ્યઃ ।
અપિ દશમુખમર્થિત   પ્રદાના-
દતનુત હૃષ્ટમમુષ્ય સોઽગ્રતોઽભૂત્ ॥ ૪૫॥
મનુકુલમણિદીપ મા સ્મ ભૈષી-
સ્તવ તપસા ત્વદપત્યભક્તિતશ્ચ ।
ત્વરિતમરિકુલં તવાપનોત્સ્યા-
મ્યહમિતિ તં સ વદન્નભૂદદૃશ્યઃ ॥ ૪૬॥
નિરવધિકરુણાનિધિર્મહેશો
નિટિલતટીનટદીક્ષણઃ ક્ષણેન ।
નિશિ નિશિતતરત્રિશૂલહસ્તો
નિખિલમરાતિકુલં નિરાસ્થદસ્ય ॥ ૪૭॥
પતિરપિ વરણં પ્રગે પ્રજાના-
મિદમવિદન્નધિરુહ્ય બાહ્યદેશે ।
અરિકુલમખિલં હતં વિલોક્ય
પ્રમુદિતહૃત્પ્રશશંસ પાર્વતીશમ્ ॥ ૪૮॥
અથ નૃપતિરસૌ સુધીર માત્યા-
ન્સદસિ તદાત્મહિતાન્સભાજયિત્વા ।
શિવમિદમભવચ્છિવાજ્ઞયાતઃ

પરમિહ કિં  કરણીયમિત્યપૃચ્છત્ ॥ ૪૯॥
પ્રગુણતરપરસ્પરૈકમત્ય-

દ્રઢિમદલત્પરરાષ્ટ્રમન્ત્રતન્ત્રાઃ ।
પ્રતિજગદુરમી પરાવરજ્ઞાઃ
પરિણતિચારુ વચોઽસ્ય પથ્યમિત્થમ્ ॥ ૫૦॥
ત્વમિહ નૃપ પિતા ત્વમેવ માતા
ત્વમિતરબન્ધુરથ ત્વમીશ્વરશ્ચ ।
ઇતિ જગતિ જના હિતૈષિણં ત્વાં
નનુ કથયન્તિ નયોન્નતં તદાસ્તામ્ ॥ ૫૧॥
પલિતતરશિરસ્તયા પ્રજાના-
મવનવિધાધુના ભવાનશક્તઃ ।
પ્રભવતિ ય ઇહ પ્રધાનસૂનુ-
ર્વિધિવશતો   ભવતઃ સ વિપ્રકૃષ્ટઃ ॥ ૫૨॥
અહહ જનપદેષ્વરાજકેષુ
સ્વગૃહકલત્રસુતાઃ સ્યુરવ્યવસ્થાઃ ।
અથ જગદખિલં મિથઃ પ્રકુપ્યે-
ત્સપદિ ચ માત્સ્યનયઃ સમુજ્જિહીતે ॥ ૫૩॥
વિષયમિહ વિવર્જિતં   નિયન્ત્રા
નિભૃતમરિર્નિવિશેત   લબ્ધરન્ધ્રઃ ।
ગૃહપતિરહિતં ગૃહં વિશઙ્કો
વિવૃતકવાટમિવાશુ વિશ્વકદ્રુઃ ॥ ૫૪॥
ઉપકરણશતોપશોભમાના-
પ્યધિગતવત્યપિ વાહિનીશમગ્ર્યમ્ ।
પરિબૃઢરહિતા તુ પાર્થિવશ્રી  -
ર્ન ચલતિ નૌરિવ નષ્ટકર્ણધારા ॥ ૫૫॥
નૃપતિરિહ પદાન્નિજાદપેત-
સ્તૃણકણતૂલતુષાયતેઽતિશોચ્યઃ ।
ઘનગિરિવરગહ્વરાચ્ચ્યુતશ્ચે-
દપિ હિ વૃકૈરભિભૂયતે તરક્ષુઃ ॥ ૫૬॥

તદિહ તનયમાનયાત્મજં તં
પ્રભુમવનેઃ કુરુ ભદ્રમસ્તુ રાજ્યમ્ ।
દૃઢતરમવલમ્બ્ય દારુધુર્યં
જગતિ હિ તિષ્ઠતિ ધામ દીર્ઘકાલમ્ ॥ ૫૭॥
ઇતિ સચિવવચો હિતં નિશમ્ય
પ્રકૃતિભિરપ્યનુમોદિતઃ  પ્રજેશઃ ।
પરમશિવમુપાસ્ત ભક્તિયુક્તો
નિજતનયાનયને નિરૂઢભાવઃ ॥ ૫૮॥
તદખિલમધિગમ્ય દિવ્યદૃષ્ટ્યા
નિજભગિનીપતયે નિવેદ્ય ચૈનમ્ ।
પ્રહિણુ નૃપસુતં પુરં પ્રતીતિ
ન્યગદદુપેત્ય ચિદમ્બરં વસિષ્ઠઃ ॥ ૫૯॥
તદનુ મુનિવચસ્તરક્ષુપાદો
હૃદિ શિવકાર્યહિતં વિચાર્ય સદ્યઃ ।
નૃપસુતમનુનીય નીતિવાદૈ-
રવદદિહ સ્થિરકીર્ત્તિમસ્ય   કાઙ્ક્ષન્ ॥ ૬૦॥
ત્વમસિ શિવકટાક્ષતો ધુતાર્તિ  -
ર્જગદવનં ભુજજન્મનાં હિ ધર્મઃ ।
તદિહ નિજપુરં ત્વરસ્વ પિત્રા
પરિચિતમાપ્નુહિ ભદ્ર ભદ્રપીઠમ્ ॥ ૬૧॥
સ્થિત્વા કઞ્ચન કાલમાત્મનગરે કૃત્વા  પ્રજારઞ્જનં
પ્રત્યાગમ્ય ચિદમ્બરં પુનરિદં શ્રીરાજધાનીં  પ્રભોઃ ।
નિષ્પાદ્યાત્ર શિવસ્ય વેદવિહિતાં નિત્યાં ચ નૈમિત્તિકી-
મન્તર્વેદિગતૈર્વિતાનય   મહાપૂજાં મુનીન્દ્રૈરિતિ ॥ ૬૨॥
સ તથેતિ સમેત્ય ગૌડદેશે
નિજરાજ્યં પરિભુજ્ય શશ્વદત્ર ।
ત્રિસહસ્રયુગેત્ય તિલ્વદેશં
શિવકૈઙ્કર્યમિહ સ્વયં વિતેને ॥ ૬૩॥
અષ્ટપ્રાકારજુષ્ટં  હરિરુચિરચતુર્ગોપુરાગ્ર્યં સહસ્ર-

સ્તમ્ભોત્તમ્ભાભિરામસ્ફટિકમયમહામણ્ડપં સત્તટાકમ્ ।

વીથીભિર્ભાસમાનં વિવિધમણિગૃહં પુણ્ડરીકાભિધાનં
શિલ્પિશ્રેષ્ઠૈર્વિચિત્રં   વ્યરચયત પુરં શાશ્વતં હેમવર્મા ॥ ૬૪॥
શ્રીમદ્વૈદિકમાર્ગખેલનકલાશુદ્ધાન્તરઙ્ગઃ  સુધી-
રદ્વૈતામૃતલાભનિર્ભરનિજાનન્દાનુભૂતિઃ સતામ્ ।
ગોપ્તા મેટકરીકુલૈકતિલકો ગોપાલભૂપાલકઃ
કાવ્યેઽસ્મિન્ક્રમશો નટેશવિજયે સર્ગં તુ ષષ્ઠં વ્યધાત્ ॥
ઇતિ શ્રીમદ્વાધૂલકુલતિલકસ્ય વેઙ્કટકૃષ્ણદીક્ષિતસ્ય કૃતૌ નટેશવિજયાખ્યે મહાકાવ્યે ષષ્ઠઃ સર્ગઃ સમ્પૂર્ણઃ ।

૭. સપ્તમઃ સર્ગઃ
એકદા કિલ હિરણ્યવર્મણા
ક્લૃપ્તમન્ત્ર શિવકાર્યમદ્ભુતમ્ ।
પ્રેક્ષ્ય તુમ્બુરુરિતો ગતો દિવં
પૃષ્ટ એવમવદદ્બૃહસ્પતિમ્  ॥ ૧॥
શ્રીનટેશ શિવકામસુન્દરી-
નિત્યવાસનિબિડીકૃતોત્સવા ।
વેદશાસ્ત્રવિપણિર્વિરાજતે 
પુણ્ડરીકનગરીતિ ભૂતલે ॥ ૨॥
યત્ર હાટકસદસ્યહર્નિશં 
નૃત્યતો નિટિલચક્ષુષો મુદા ।
પૂર્વસાગરતરઙ્ગભાઙ્કૃતિ  -
ર્વ્યાકરોતિ ઘનવાદ્યવૈખરીમ્ ॥ ૩॥
સૌધગોપુરગૃહૈઃ સહૈવ યા
પ્રસ્થિતેવ નિલયં પતઞ્જલેઃ ।
લક્ષ્યતેઽધિશિવગઙ્ગમુલ્લસ -
ન્ત્યમ્બુબિમ્બનવશાદધોમુખી ॥ ૪॥
પૂર્વતન્ત્રપદભાષ્યભાષિણૌ
યત્ર જૈમિનિપતઞ્જલી ઉભૌ ।
પૂર્વમદ્ય તુ પરઃશતા બુધા-
સ્તાદૃશાઃ પ્રતિવસન્તિ દુર્જયાઃ ॥ ૫॥

સારહીરમણિસૌધદીધિતિ-
વ્યાપનેન વિતમસ્યહર્નિશમ્   ।
યત્ર તર્કકૃદ્ભાવમર્ચિષા  -
મન્ધકારપદવાચ્યમાસ્થિતઃ ॥ ૬॥
યત્ર યજ્વગૃહધૂમધોરણી
જ્યાં દિવોઽવતરતાં હવિર્ભુજામ્ ।
વાલવાયજશિલાવિનિર્મિતા 
રોહણાલિરિવ લક્ષ્યતેઽમ્બરે ॥ ૭॥
હર્મ્યભૂરગુરુધૂમણ્ડલી
કુર્વતી નભસિ કાલિકાશ્રિયમ્ ।
યત્ર શશ્વદુપયાતિ નિર્ભરં
નીલકણ્ઠનટને નિદાનતામ્ ॥ ૮॥
પદ્મરાગમણિતોરણચ્છટા
પાકશાસનશરાસનોજ્જ્વલે ।
નીલસૌધનવનીરદાન્તરે
યત્ર ભાન્તિ યુવતિક્ષણપ્રભાઃ ॥ ૯॥
ચારુ યત્સદનચન્દ્રશાલિકા-
જાલકાન્તરચરો વિધુર્ધ્રુવમ્ ।
ચુમ્બિતો યુવજનૈઃ પ્રિયાસ્યમિ-
ત્યઙ્કવાનજનિ તદ્રદક્ષતૈઃ ॥ ૧૦॥
વ્યોમસિન્ધુજલવીચિશીતલ-
સ્ફીતકેતનપટાઞ્ચલાનિલૈઃ ।
યત્ર સૌધશિખરેષુ યૌવતં
સઞ્ચરત્સુરતખેદમુજ્ઝતિ ॥ ૧૧॥
ક્વાપિ યત્ર પટવાસપાંસુલે
કેલિસૌધશિખરે કુમારિકાઃ ।
કુલ્યયાભ્રસરિતઃ કુતૂહલા-
ત્પોષયન્તિ નવપુષ્પવાટિકાઃ ॥ ૧૨॥
પ્રોન્નતેષુ કિલ પૂર્વપશ્ચિમ-
સ્વર્ણગોપુરશિરઃસુ સઙ્ગતા

સ્વર્ણદીસિતવિતાનસમ્પદં
તન્વતી વિયતિ યત્ર દૃશ્યતે ॥ ૧૩॥
યત્ર વજ્રમયગોપુરસ્ફુર-
ચ્છત્રમધ્યચરમર્કમણ્ડલમ્ ।
વેદિતું દિવિ વિધુન્તુદો ઝટિ-
ત્યક્ષમો ગિલતિ હન્ત જાતુચિત્ ॥ ૧૪॥
રત્નસાલરુચિમણ્ડલં દિવિ
વ્યાપ્તમાત્રપરિવેષવિભ્રમમ્ ।
પુષ્પવદ્વિરહિતં પ્રપદ્યતે
યત્ર વિષ્ણુપદહંસકશ્રિયમ્ ॥ ૧૫॥
વીક્ષ્ય કેલિવનસીમ્નિ સુભ્રુવાં
યત્ર ચારુગતિમેતદીપ્સયા ।
સ્નાતિ હંસમિથુનં મૃણાલભુ-
ગ્દીર્ઘિકાસુ   સવનત્રયં શુચિ ॥ ૧૬॥
નાલિકેરતરવો નિજૈઃ ફલૈઃ
શૈવગાઙ્ગસલિલાનિ  બિભ્રતઃ ।
સ્વર્ગસિન્ધુપયસો નિરીક્ષિતું
સ્વાદિમાનમિવ યત્ર સૂન્નતાઃ ॥ ૧૭॥
અગ્રસીમ્નિ શિશિરાત્યયેઽઙ્કુર -
ત્પલ્લવં ક્વચન બિલ્વકાનને ।
વીક્ષ્ય યત્ર જનતા વિશઙ્કતે
વ્યાઘ્રપાદપચિતાવશેષિતમ્ ॥ ૧૮॥
ભર્ગયોગ્યનવપુષ્પવાટિકા-
સૌરભોચ્ચયહરં સમીરણમ્ ।
પ્સાતિ યત્ર ફણિરાટ્ ભવદ્રુહઃ
શિક્ષણં હિ શિવભક્તલક્ષણમ્ ॥ ૧૯॥
ગન્ધહસ્તિકરટસ્થલસ્ખલ-
દ્ભૃઙ્ગસઙ્ગતમદા   યદબ્જિની ।
પીડ્યતે પ્રતિગજેન માનિનો
મર્ષયન્તિ ન હિ ગન્ધમપ્યરેઃ ॥ ૨૦॥

યત્ર સેવિતુમુપેયુષાં શિવં
ભાસ્વતાં રથહયા ઇતિ પ્રજાઃ ।
મન્વતે મરકતોપલસ્ફુર-
ન્મન્દુરોદરગતાન્મહાહયાન્ ॥ ૨૧॥
કમ્પતે રવિરવેક્ષ્ય ખડ્ગિનો
યદ્ભટાન્સતતમીદૃશઃ ખલુ ।
શત્રુશસ્ત્રદલિતસ્વવિગ્રહો
વિગ્રહં મમ વિદારયેદિતિ ॥ ૨૨॥
અઙ્ગજો  યુવજનેષ્વહર્નિશં 
સઞ્ચરન્સ્વસદૃશેષુ રૂપતઃ ।
સાધ્વસં ત્યજતિ યત્ર સાહસી
સતતં ત્રિનયનેઽપિ જાગ્રતિ ॥ ૨૩॥
જાગ્રતિ ત્રિનયનેઽપિ ચેષ્ટતે
મન્મથઃ કથમિહેતિ વિસ્મિતાઃ ।
વીક્ષ્ય યત્ર તરુણં દિવૌકસો
નિર્ણયન્તિ મનુજં નિમેષણાત્ ॥ ૨૪॥
સ્વસ્ય યત્ર શુકશારિકાર્ભકૈઃ
શ્રાવિતે સુરતચાટુનિ  પ્રગે ।
કાર્યમન્યદપદિશ્ય ગચ્છતિ
વ્રીડયા ગુરુસમીપતો વધૂઃ ॥ ૨૫॥
કેલિવેગગલિતં નતભ્રુવાં
મન્દિરેષુ મણિમૌક્તિકવ્રજમ્ ।
પ્રાતરુત્કરગતં પ્રમાર્જના-
દ્વીક્ષ્ય યત્ર ધનદોઽપિ લજ્જતે ॥ ૨૬॥
વીક્ષ્ય યત્ર મણિમૌક્તિકાવલી-
ર્વિસ્તૃતા   વિપણિષૂપકણ્ઠગઃ ।
નૂનમેષ નિખિલસ્વલુણ્ટના-
ત્ક્રોશતીતિ કવયોઽબ્ધિમીરતે ॥ ૨૭॥
શીતદીધિતિશિલોદયત્પયઃ-

પૂરદૂરિતરજસ્તૃણાં ભૃશમ્ ।
ભાસયત્યુષસિ યત્પ્રતોલિકાં
ચન્દ્રિકૈવ નવચેટિકાયતે ॥ ૨૮॥
ગોપુરે મરકતૈઃ કૃતાં શુકીં
સ્વપ્રિયેતિ સમુપાગતઃ શુકઃ ।
સ્પર્શતઃ પરમવૈતિ તત્ત્વતઃ
સ્પન્દતઃ પરમમું ચ યજ્જનઃ ॥ ૨૯॥
યત્ર હેમશિબિકાધિરોહિણઃ
પાર્શ્વયોર્મુકુરભિત્તિબિમ્બિતાન્ ।
સ્વાન્કૃતાઞ્જલિપુટાઃ પરાન્વિદુ-
ર્વીથિકાસુ વિવિધાસ્તથાવિધાન્ ॥ ૩૦॥
યાં કિલેશ્વરદિદૃક્ષયા મુનૌ
વૈણિકે વિશતિ તં ગવેષયન્ ।
પર્વતઃ પ્રતિગૃહં ભ્રમત્યધિ-
સ્ત્રૈણગીતિ મહતીરિતિ ભ્રમાત્ ॥ ૩૧॥
સ્નાતચોલયુવતિસ્તનદ્રવ-
ત્કુઙ્કુમારુણકવેરજોર્મિભિઃ    ।
કુર્વતા પરિચયં કૃતાર્થિતાઃ 
પાવનેન પવનેન યજ્જનાઃ ॥ ૩૨॥
મત્સ્યમબ્ધિજલમધ્યતો હૃતં
પ્રેક્ષ્ય યત્ર ગરુડેન ભક્ષિતમ્ ।
સ્વીયમન્તુશમનાર્થમુદ્ધૃતાં
દૃષ્ટિમર્પયતિ તત્પદે હરિઃ ॥ ૩૩॥
પૂર્વસિન્ધુલહરીપરમ્પરો-
ત્કૂલિતઃ  કિલ સહાબ્ધિકન્યયા ।
વિષ્ણુરધ્યુષિતશેષ એવ ગો-
વિન્દરાજ ઇતિ યત્ર વિશ્રુતઃ ॥ ૩૪॥
ભોગવત્યપિ સુધર્મવત્યપિ
સ્ફીતચૈત્રરથવત્યપિ સ્વયમ્ ।
ન દ્વિજિહ્વસહિતા ન સત્રભુ-

ક્સઙ્કુલા ન સકુબેરકા ચ યા ॥ ૩૫॥
યોગિનો દહરવિદ્યયોત્સુકાઃ
સર્વલોકચિદુપાસનોચિતમ્ ।
યાં વિરાડ્ઢૃદયપુણ્ડરીકમિ -
ત્યાહુરત્ર  કિલ માનમાગમઃ ॥ ૩૬॥
તત્ર કેચન વસન્તિ દીક્ષિતા
વીક્ષિતાગ્રિમપુરાણવિસ્તરાઃ ।
આસ્તિકાઃ સતતમાહિતાગ્નયઃ
સાધવઃ શિવપદૈકસંશ્રયાઃ ॥ ૩૭॥
તે હિ તિલ્વમુનયઃ શિવં ચિરા-
દર્ચયન્તિ કૃતકેતરોક્તિભિઃ ।
દર્શયન્ત ઇહ દેવતાદ્યભિ-
વ્યક્તિરર્ચકતપોબલાદિતિ ॥ ૩૮॥
રાજરાષ્ટ્રકુશલં રથોત્સવૈઃ
કારયામ ઇતિ બદ્ધકઙ્કણાઃ ।
એકદા નટપતેરિમે મુદા
માર્ગશીર્ષિકમહોદ્યમં   વ્યધુઃ ॥ ૩૯॥
ભેરિભાઙ્કૃતિભરણ  નિર્દલ-
ન્નૂનમદ્ય નિપતેત્ખમિત્યમી ।
પુઙ્ગવાઞ્ચિતપટાઞ્ચલધ્વજો -
ત્તમ્ભિતં વિદધિરે તદાદિતઃ ॥ ૪૦॥
પાલિકાસુ યદિ પઞ્ચસુ પ્રતિ-
ષ્ઠાપિતા દિગધિપાસ્તદાર્ચકૈઃ  ।
અદ્ભુતં કિમિહ હન્ત યૈર્વિભુઃ 
પઞ્ચભિશ્ચુલુકિતઃ પરોઽક્ષરૈઃ ॥ ૪૧॥
અધ્વરેષુ વિધિવન્મુદા યદા-
હ્વાનતઃ ક્રતુભુજોઽભજન્હવિઃ ।
તદ્ધ્વનિશ્રવણમાત્રતસ્તદા
સત્વરં સપરિવારમાપતન્ ॥ ૪૨॥

હસ્તિમેષમહિષાશરાગ્રણી-
નક્રઋશ્યનરનન્દિવાહનાઃ ।
આપતન્હરિદધીશ્વરાઃ પુર-
સ્કૃત્ય ખે ગરુડહંસવાહનૌ ॥ ૪૩॥
મણ્ડિતાનિ મણિતોરણાલિભિ-
ર્ગોપુરાણિ ગગને ચકાશિરે ।
દ્યોરિવાવતરતાં દિવૌકસાં
વ્યોમયાનવલયાનિ વિશ્વતઃ ॥ ૪૪॥
શૈવયાગવિધિના સમર્પિતં 
હવ્યજાતમુપગૃહ્ય હવ્યવાટ્ ।
અર્પયન્કરતલેઽમ્બિકાપતે-
રાસ્ત ઇત્યગણિ તાવદાગતૈઃ ॥ ૪૫॥
ચન્દ્રહંસહરિભૂતસૈન્ધવ-
ક્ષ્માધરદ્વિરદનન્દિચક્રિભિઃ ।
વાહનૈર્મણિવરોજ્જ્વલૈઃ શિવં
તેઽનુવીથિ સમચારયન્દ્વિજાઃ ॥ ૪૬॥
તાલમર્દલતતોરુકાહલી-
ભેરિશઙ્ખપટહારવૈર્ભૃશમ્  ।
બાધિરી નયનયોઃ પતઞ્જલે-
સ્તાવદાવિરભવત્તદદ્ભુતમ્ ॥ ૪૭॥
અભ્યભૂયત જનારવસ્તદા
વાદ્યવર્ગનિનદેન વલ્ગુના ।
સોઽપિ કીર્તનભરેણ શૂલિનો
વેદઘોષવિભવેન સોઽપિ ચ ॥ ૪૮॥
ચન્દ્રમણ્ડલમુપેયુષિ સ્વયં
વાહનાયિતમુમાપતૌ મુદા ।
તારકાભિરપિ તત્ક્ષણં મહા-
દીપિકાત્મભિરભાવિ સર્વતઃ ॥ ૪૯॥
સામ્પ્રતં હિ શિવકામસુન્દરી-
મન્દયાનમહિમાભિલાષિણઃ ।

સ્કન્ધસીમ્નિ કલહંસિકાપતે-
રમ્બિકાર્ધવપુષોઽધિરોહણમ્ ॥ ૫૦॥
કોપવિસ્તૃતકરાલદંષ્ટ્રકં
સિંહમિન્દુમકુટેઽધિતિષ્ઠતિ   ।
સાદરં શરભમૂર્ત્યપાસકાઃ
સાધુ સાધ્વિતિ શિરાંસ્યકમ્પયન્ ॥ ૫૧॥
દર્શયન્નિવ પતઞ્જલૌ દયાં
નાગરાજમવલમ્બ્ય નિર્ગતઃ ।
મઞ્જુતત્ફણમણિશ્રિયારુણં
સન્ધ્યયેવ શશિનં વહઞ્શિવઃ ॥ ૫૨॥
ભૂતનાથમનુભાવ્ય નિઃસર-
દ્ભીમનેત્રપુટમુત્થિતોદરમ્ ।
મેનિરેઽખિલભૃતો મહાભરા-
દ્ધૂર્જટેરુદિતદુર્દશં જનાઃ ॥ ૫૩॥
અશ્વરત્નમધિરુહ્ય નિર્ગતે
સાદિવેષજુષિ  શઙ્કરે પુરઃ ।
મઙ્ક્ષુ જાતમણિમલ્લમર્દન-
પ્રત્યભિજ્ઞમભવત્પ્રજામનઃ ॥ ૫૪॥
રાવણાંસગતરૂપ્યભૂધરા-
રૂઢમદ્રિસુતયાન્વિતં શિવમ્ ।
વીક્ષ્ય રાક્ષસવિમાનિતાઃ પુરા
સન્નિધાતુમમરાઃ શશઙ્કિરે ॥ ૫૫॥
એકમૂર્તિભરણેઽપિ   યસ્ય દિ-
ગ્દન્તિનો દધતિ ખેદમેકદા ।
અષ્ટમૂર્તિમમુમદ્ભુતં   ગજો
વાહનાકૃતિરુવાહ  વિભ્રમાત્ ॥ ૫૬॥
વિશ્વતો વૃષભવાહનોત્સવે
સમ્પતન્સુરનરૌઘવારિધિઃ ।
રોધસી રચયતિ સ્મ ખાવની
રોદસી ઇતિ તુ લેખકભ્રમઃ ॥ ૫૭॥

શ‍ૃઙ્ગસઙ્ગિચલચારુચામરં 
રત્નપલ્યયનરઞ્જિતં વૃષમ્ ।
શ્વેતશૈલમિવ જઙ્ગમં  શિવઃ
સામ્બમૂર્તિરધિરુહ્ય   નિર્યયૌ ॥ ૫૮॥
પાણ્ડરે વૃષભવાહને પુર-
શ્ચન્દ્રમણ્ડલ ઇવોદિતે સતિ ।
પાણિપલ્લવપુટાનિ પશ્યતાં
પદ્મવન્મુકુલતાં પ્રપેદિરે ॥ ૫૯॥
વારયૌવતવિલાસલાસ્યતો
વિસ્મિતો વલભિદપ્સરોગણૈઃ ।
શાક્કરોત્સવમવેક્ષ્ય સાદરં
ચક્ષુષાં દશશતીમધન્યયત્ ॥ ૬૦॥
દિવ્યમઙ્ગલતનુદ્યુતિચ્છટા -
દૂરિતાન્ધતમસો નટેશ્વરઃ ।
આરુરોહ રથમાર્યયા સહ
ચ્છાયયેવ સવિતોદયાચલમ્ ॥ ૬૧॥
મેરુકૂટમુત મેઘમણ્ડલં
વિદ્યુદુદ્દ્યુતિ  વિમાનમેવ વા ।
ઇત્યતર્કિ  રથશ‍ૃઙ્ગમુલ્લસ -
ચ્છત્રકેતનશતં હિરણ્મયમ્ ॥ ૬૨॥
ઇન્દ્રપૂર્વકવિમાનમીશ્વર-
શ્ચન્દ્રકોટિશતશીતલાકૃતિઃ  ।
મન્દ્રગીતમધિરુહ્ય મઞ્જુનિ -
સ્તન્દ્રસેવકકુલં સદોઽસદત્ ॥ ૬૩॥
ચારુચામરવિતાનતોરણે
ચન્દનાગુરુસુજાતસૌરભે ।
રત્નહેમરચિતે મહામણિ-

સ્તમ્ભરાજિરુચિરાજિતોદરે ॥ ૬૪॥
લોલપુષ્પસરલોલસમ્પત-

દ્ભૃઙ્ગડિમ્ભપટલેન  વીપ્સિતામ્ ।
ઇન્દ્રનીલમણિતોરણાવલિં
સન્તતં દધતિ ચિત્સભાન્તરે ॥ ૬૫॥
તૈલદુગ્ધદધિસર્પિરૈક્ષવ  -
ક્ષૌદ્રકેરસલિલામ્બુસમ્પ્લુતમ્ ।
શુદ્ધશઙ્ખસલિલાભિષેચન-
સ્વચ્છદિવ્યતનુમુજ્જ્વલાંશુકમ્ ॥ ૬૬॥
ગન્ધસારઘનસારકુઙ્કુમ -
ક્ષોદશોભિમૃગનાભિચર્ચિતમ્   ।
હેમકુણ્ડલકિરીટમુદ્રિકા-
હારસારસકહંસકોજ્જ્વલમ્ ॥ ૬૭॥
મલ્લિકાવકુલબિલ્વમાલતી-
ચમ્પકાબ્જસરચારુસૌરભમ્ ।
સ્વાનુરૂપશિવકામસુન્દરી-
નિત્યશોભિનિજવામપાર્શ્વકમ્ ॥ ૬૮॥
વ્યાઘ્રચર્મપરિધાનવેષ્ટન-
વ્યાલદષ્ટમણિમુણ્ડમાલિકમ્ ।
કિઞ્ચિદુન્નમિતકિઙ્કિણીકન-
ત્સવ્યપાદધૃતદિવ્યનૂપુરમ્ ॥ ૬૯॥
અજ્ઞતાં યવનિકાત્મિકાં નૃણા-
માદિતસ્ત્રિરપસાર્ય દીક્ષિતાઃ ।
બ્રહ્મરૂપમુષસિ પ્રદર્શયા-
માસુરૌપનિષદં મહેશ્વરમ્ ॥ ૭૦॥
શ્રવણમનનધ્યાનૈઃ શશ્વત્સમાહિતચેતસઃ
પરમશિવમધ્યક્ષીકુર્વન્તિ યં પરમર્ષયઃ ।
તમિહ દયયા તિલ્વારણ્યદ્વિજવ્રજદર્શિતં 
દદૃશુરખિલા લોકા દિવ્યાકૃતિં   સુકૃતોચ્ચયૈઃ ॥ ૭૧॥
ભવ હર શિવ શમ્ભો પાર્વતીશ ત્રિનેત્ર
પ્રમથનુત નટેશ પ્રાર્થિતં   નઃ પ્રદેહિ ।
પટુતરમિતિ શબ્દ પ્રાણિનાં રત્નસાલાઃ

પ્રતિરવમિષતો નુ પ્રાહુરપ્રાણિનોઽપિ  ॥ ૭૨॥
શ્રીમદ્વૈદિકમાર્ગખેલનકલાશુદ્ધાન્તરઙ્ગઃ  સુધી-
રદ્વૈતામૃતલાભનિર્ભરનિજાનન્દાનુભૂતિઃ સતામ્ ।
ગોપ્તા મેટકરીકુલૈકતિલકો ગોપાલભૂપાલકઃ
કાવ્યેઽસ્મિન્ક્રમશો નટેશવિજયે સર્ગં વ્યધાત્સપ્તમમ્ ॥
ઇતિ શ્રીમદ્વાધૂલકુલતિલકસ્ય વેઙ્કટકૃષ્ણદીક્ષિતસ્ય કૃતૌ નટેશવિજયાખ્યે મહાકાવ્યે સપ્તમઃ સર્ગઃ સમ્પૂર્ણઃ ।

૮. અષ્ટમઃ સર્ગઃ
સરસી શિવકામસુન્દરી-
કરુણેવાત્ર પુરે ગરીયસી ।
જયતિ પ્રથિતા જગત્ત્રયે
શિવગઙ્ગેતિ  શિવપ્રદા નૃણામ્ ॥ ૧॥
નવષટ્પદનીલવેણિકા
દલદિન્દીવરદીર્ઘલોચના ।
ધૃતચક્રકુચાવતિષ્ઠતે
ધુરિ દેવ્યાઃ પરિચારિકેવ યા ॥ ૨॥
પરિગૃહ્ય તરઙ્ગબાહુભિઃ 
શિવનિર્માલ્યદલાનિ સાદરમ્ ।
સ્વયમર્પયતીવ સન્તતં
લસદાવર્તવિલોચનેષુ યા ॥ ૩॥
જનિમૃત્યુદુરધ્વજાઙ્ઘિક -
ક્લમવિચ્છેદકલાપટીયસા ।
યમદૂતતતિર્યદૂર્મિકા  -
પવમાનેન બલાન્નિરસ્યતે ॥ ૪॥
પુરુહૂતપુરાતિશાયિનો
નગરસ્યાસ્ય પુનર્નિરીક્ષિતુમ્   ।
મણિદર્પણમણ્ડલીવ યા
નિહિતાધિક્ષિતિ ભાતિ નિર્મલા ॥ ૫॥
મહતસ્તટવૃક્ષમણ્ડલા-

ન્મધુધારામિષતો વિનિઃસૃતા ।
અમલામવગાહતેઽન્વહં
દ્યુનદી યાં દ્રુતમાત્મશુદ્ધયે ॥ ૬॥
ધૃતપાતકભઙ્ગદીક્ષયા
શ્રિતકલ્યાણસમર્પણોત્કયા ।
યમભીષિકયા યયા સદા
નિજમૂર્ત્યૈવ નિવેશ્યતે શિવઃ ॥ ૭॥
નિજલોકગતો વિરાટ્ પરા-
ત્સર ઐરમ્મદમેત્ય સાધકઃ ।
નિજવાસનયા નિમજ્જને
નનુ યસ્યાસ્તનુતે નમસ્ક્રિયામ્ ॥ ૮॥
જલકેલિષુ યત્ર બાલિકા-
ચલહારચ્યુતરત્નમાલિકા ।
બલિસદ્મનિવાસિભિર્ધ્રુવં
ભ્રિયતે મૂર્ધસુ ભોગિનાં વરૈઃ ॥ ૯॥
કલશીતનયેન ચૂષિતં
બડબાહવ્યવહેન દૂષિતમ્ ।
રઘુવીરશરેણ શોષિતં
ધુરિ યસ્યા જલધિં  કથં સ્તુમઃ ॥ ૧૦॥
યદિ જાતુ યદૃચ્છયા મના-
ગપિ યસ્યાં મનુજો નિમજ્જતિ ।
નિખિલો નિરયાર્ણવાત્તદા
દ્રુતમુન્મજ્જતિ તત્કુલોદ્ભવઃ ॥ ૧૧॥
ઇદમદ્ભુતમગ્રતોઽપિ યો
ભવસિન્ધૌ કિલ યત્ર મજ્જતિ ।
તમવેક્ષ્ય બુધા વદન્ત્યયં
ભવસિન્ધૌ ન નિમજ્જતીતિ યત્ ॥ ૧૨॥
સકૃદપ્યવગાહનાન્નૃણાં
સહસા પઙ્કહરે યદમ્ભસિ ।
અવમજ્જ્ય જનોઽસ્તુ નિર્મલઃ

કથમાસ્તે ધૃતકાલિમા ગલે ॥ ૧૩॥
શિવશબ્દમુદીરિતં નૃભિઃ
સ્વયમભ્યસ્ય યદમ્બુગાહિભિઃ ।
દિશિ દિશ્યનુવાદિનઃ શુકા
દલયન્ત્યર્કજકિઙ્કરોદ્ધતિમ્ ॥ ૧૪॥
પરિમજ્જ્ય યદમ્બુનિ પ્રગે
પરિતઃ પદ્મપરાગપિઞ્જરમ્ ।
પતિમાગતમીક્ષ્ય ભામિની
પરનારીપરિરબ્ધમૂહતે ॥ ૧૫॥
પરમેશ્વરભાવનોન્મુખૈ-
ર્ભસિતાલઙ્કૃતભાલસીમભિઃ ।
યદુપાન્તિકમણ્ડપાલયૈ-
ર્યતિભિર્બ્રહ્મપુરં ન ગણ્યતે ॥ ૧૬॥
દલિતે સતિ યત્તટીજુષાં
દહરોપાસનયા હૃદમ્બુજે ।
અવતીર્ણ ઇવાલિમણ્ડલો
હૃદિ રુદ્રાક્ષસરો વિરાજતે ॥ ૧૭॥
ધૃતગોપુરદીપસઞ્ચય-
પ્રતિબિમ્બં નિશિ વીક્ષ્ય યત્પયઃ ।
તટસુપ્તસમુત્થિતો નભઃ
સ્ફુટતારં મનુતેઽપિ દુર્દિને   ॥ ૧૮॥
રવિગોપુરરત્નકુમ્ભયો-
રનુબિમ્બાવલે યદમ્બુનિ ।
અવલોક્ય મુહૂર્તમન્યત-
શ્ચલનાદેવ જનોઽધ્યવસ્યતિ ॥ ૧૯॥
ક્વચનાલિકુલાન્ધકારિતે
બત દેશેઽતિબિભેતિ કુત્રચિત્ ।
નવકોકનદારુણીકૃતે
રમતે યત્ર રથાઙ્ગયોર્યુગમ્  ॥ ૨૦॥

અઘમર્ષણસૂક્તશંસિના-
મનિશં યત્સલિલાવગાહિનામ્ ।
મણિમણ્ડપભિત્તિમાનવ-
પ્રતિમાશ્છાત્રયતિ પ્રતિધ્વનિઃ ॥ ૨૧॥
કલહંસકુલાકુલીકૃતૈઃ
કમલૈઃ કીર્ણપરાગકેસરૈઃ ।
કૃતકામુકકૌતુકાઃ પ્રગે
કમલિન્યો વિલસન્તિ યદ્ગતાઃ ॥ ૨૨॥
કમલે કમલે કૃતાટનો
મધુ વિન્દન્મધુપઃ સ્વનચ્છલાત્ ।
ફલમસ્ત્યટતામસંશયં
પુરુષાણામિતિ યત્ર શંસતિ ॥ ૨૩॥
નટરાજરથોત્સવે તદા
નનુ તસ્યા નવપાથસસ્તટે ।
મણિમણ્ડિતમણ્ડપેઽભવ-
ન્મહતિ બ્રાહ્મણભોજનક્રમઃ ॥ ૨૪॥
પુરુષોઽધિકૃતઃ પુરોધસા
પ્રવણેનાક્ષતપાત્રપાણિના ।
અનુગેહમન્મહીસુરા-
ન્નિભૃતાત્મા ન્યમમન્ત્રતાશિતુમ્ ॥ ૨૫॥
શુચયોઽથ જનાઃ શુભૌદનં
વિવિધવ્યઞ્જનસૂપપૂપકમ્ ।
અપચન્નતિમાત્રસૌરભ-
પ્રસભામન્ત્રિતભૂસુરવ્રજમ્ ॥ ૨૬॥
પુરુષઃ સ તદા પદે પદે
કુસુમાકલ્પનકોમલેઽમલે ।
સલિલોક્ષણશીતલે તલે
હસતોઽવેશયદુદ્વિજાદ્વિજાન્ ॥ ૨૭॥
વિબુધાન્વિહિતાઙ્ઘ્રિશોધના -
ન્મણિપીઠેષુ નિવેશ્ય મઞ્જુષુ  ।

કુશલાન્પરિવેષણક્રમે
સ્વજનાનાદિશદેષ સત્વરમ્ ॥ ૨૮॥
દૃઢવેષ્ટિતદિવ્યવાસસ-
શ્ચલચામીકરચારુકુણ્ડલાઃ ।
પરિતસ્તરિરે પ્રિયં નૃણાં
કલયન્તઃ કદલીદલાનિ તે ॥ ૨૯॥
અભિઘાર્ય સલીલમાદિતો
નવમુક્તામણિજાલનિર્મલમ્ ।
અદિશન્નધિપાત્રમોદનં
મૃદુમન્યોન્યમસક્તમૂષ્મલમ્ ॥ ૩૦॥
અપિ સૂપમપારસૌરભં
કનકપ્રાર્થિતકામનીયકમ્   ।
શશિબિમ્બસમીપવર્તિભૂ  -
સુતસચ્છાયમદુસ્તદન્તિકે ॥ ૩૧॥
કુચહેમઘટદ્વયદ્રવ-
દ્ધનકસ્તૂરિકયા કયાચન ।
લવણં પ્રદદાનયા નૃણાં
લલિતં તત્ક્ષણમાદદે મનઃ ॥ ૩૨॥
કુચકુટ્મલકાન્તિચૌર્યતો
દલિતં પશ્યત દિવ્યજમ્ભલમ્ ।
ઇતિ તદ્બ્રુવતીવ હેલયા
નિદધે કાચન નીલકુન્તલા ॥ ૩૩॥
ગલિતં સુદતીકરાઞ્ચલા-
ત્કિમુ ગારુત્મતમઙ્ગુલીયકમ્  ।
ઇતિ ખણ્ડિતકારવલ્લિકા-
દલમુત્પ્રૈક્ષ્યત ભર્જિતં   જનૈઃ ॥ ૩૪॥
પરિકર્મવિશેષયોગતઃ
સ્પૃહણીયામતિકોમલાકૃતિમ્  ।
બૃહતીં  સ્વતનૂમિવાવરા
પ્રથયન્ત્યૈક્ષ્યત ભોક્તુમુત્સુકૈઃ  ॥ ૩૫॥

સ્વવશં વિદધે ન કેવલં
સ્વદનીયૈઃ કદલીશલાટુભિઃ  ।
અપિ ચાટુભિરુલ્લસદ્રસૈ -
ર્મનુજાનાં હૃદયં મૃગેક્ષણા ॥ ૩૬॥
હિતમારિચહિઙ્ગુજીરકં
સહ સામુદ્રનિશામ્યસર્ષપમ્ ।
અહરદ્દ્રુતમાજ્યસમ્પ્લુતં
જનચિત્તાનિ પદાર્થજાલકમ્ ॥ ૩૭॥
સ્તનસીમ્નિ ચ દત્તદૃષ્ટિભિ
ર્યુવભિઃ કાચન હેમવિગ્રહા ।
બહુલં પરિવેષયન્ત્યપિ
પ્રતિષિદ્ધા ન ભૃશં બુભુક્ષુભિઃ ॥ ૩૮॥
પનસામ્રકપિત્થગોસ્તની-
કદલીજામ્બવનાલિકેરદાઃ ।
અપિ તેઽધરબિમ્બવઞ્ચના-
ત્તરુણીર્વીક્ષ્ય તદા નિશશ્વસુઃ ॥ ૩૯॥
મણિપત્રપુટે મનોહરે
ઘૃતધારા કનકાલુકામુખાત્ ।
તપનાદિવ કાન્તિધોરણી
પતિતા બાલરસાલપલ્લવે ॥ ૪૦॥
ચષકેઽધિકચારુણિ વ્યભા-
ન્મધુરાક્ષ્યા મધુ દત્તમુત્તમમ્ ।
અરવિન્દ ઇવાતિસુન્દરે
મહનીયં મકરન્દજાલકમ્ ॥ ૪૧॥
અકરોદધિપાત્રમોદનો
વિવિધવ્યઞ્જનજાલસેવિતઃ ।
બહુકોશપરીતપઙ્કજ-
ચ્છદનિદ્રાણસિતચ્છદભ્રમમ્ ॥ ૪૨॥
અથ પાત્રમપૂરિ પર્પટૈ-

ર્વટકૈર્લડ્ડુકમોદકોત્તરૈઃ ।
અતિમાત્રરસૈરપૂપકૈ-
ર્મૃદુગોધૂમમયૈશ્ચ મણ્ડકૈઃ ॥ ૪૩॥
પરિતઃ પરિષિચ્ય ભાજનં
મૃદુહસ્તાબ્જમરન્દિતોદકાન્ ।
અવલોક્ય જનાન્સ હર્ષતો
હૃદિ દધ્યાવધિકાર્યુમાપતિમ્ ॥ ૪૪॥
અધિકારિગિરાદ્ભુતં મના-
ગથ સર્વત્ર સુભોજ્યમસ્ત્વિતિ ।
ઉપરિ સ્ફુરદુત્તરોત્તરં
વ્યરમચ્છાસ્ત્રવિદાં મિથો વચઃ ॥ ૪૫॥
ન બહિર્નિજપાત્રતો  રસાઃ
ષડિતિ પ્રત્યયસાધકા ઇવ ।
મણિપાત્રગતં મહાજના
ઘૃતમગ્રે સ્વકરેણ પસ્પૃશુઃ ॥ ૪૬॥
પ્રચલત્તરુણીપદદ્વયી-
ચલમઞ્જીરઘણાત્કૃતિર્જનાન્  ।
પ્રતિપઙ્ક્તિ  પદે પદેઽધિકા-
ર્યુપચારોક્તિવદુત્સુકાન્વ્યધાત્ ॥ ૪૭॥
અમૃતં ધુરિ હેમભાજને
કલયન્તી વિદધે કરે નરાન્ ।
કનદિન્દુકલેવ કામિની
નિજસન્દર્શનમાત્રનિસ્તૃષાન્ ॥ ૪૮॥
તરલીકૃતતાલવૃન્તયા
ગુરુલક્ષ્યસ્તનદર્શનીયયા ।
બહિરેવ કયાપિ કામિનાં
નુનુદેઽન્તસ્તુ ન હન્ત સઞ્જ્વરઃ ॥ ૪૯॥
રસલેહ્યપયોરસાયનૈઃ
પરમાન્નૈરપિ ભૂરિશર્કરૈઃ ।
પરિપૂરિતભાજના જનૈ-

રબલા કલ્પલતામસસ્મરત્ ॥ ૫૦॥
પરિવેષયતી પયઃ સ્વયં
નવપીયૂષનિબદ્ધસૌહૃદમ્ ।
નિતરાં નિજરૂપસમ્પદા
વિબુધાન્કાપિ વધૂરમોહયત્ ॥ ૫૧॥
મસૃણં શરદિન્દુમણ્ડલ-
પ્રતિમલ્લં વરવર્ણિની   પરા ।
ધુરિ મૂર્તમિવાત્મનઃ સ્મિતં
દધિખણ્ડં દિશતિ સ્મ માહિષમ્ ॥ ૫૨॥
પરિપક્વકપિત્થસૌરભં
પટુજમ્બીરરસાર્દ્રકાઞ્ચિતમ્ ।
પરિપીય ચ તક્રમન્તતઃ
પ્રશશંસુઃ સુહિતાઃ પ્રભું જનાઃ ॥ ૫૩॥
અધિવિપ્રમુખં યથાર્પિતૈ  -
ર્ગિરિશોઽભ્યેતિ   મુદં ઘૃતૌદનૈઃ ।
ન તથાગ્નિમુખે નિપાતિતૈઃ
પશુસોમાજ્યપયશ્ચરુવ્રજૈઃ ॥ ૫૪॥
પરિશોધિતપાણિપલ્લવા
વરચિત્રાસનવેદિકાસ્થિતાઃ ।
પ્રણમન્તમધિક્ષિતિ પ્રભું
પરમાશીર્ભિરવર્ધયન્બુધાઃ   ॥ ૫૫॥
ક્રમુકૈરથ ખણ્ડિતૈર્નવૈઃ
સિતતામ્બૂલદલૈઃ સુગન્ધિભિઃ ।
કુસુમૈર્ઘનસારચન્દનૈ-
રપિ વિપ્રાનધિકાર્યપૂજયત્ ॥ ૫૬॥
વિબુધાસ્તુ વિશેષતોઽચિતા
મણિહેમામ્બરમઞ્જુભૂષણૈઃ ।
ભુવનેઽખિલભુક્તિમુક્તિદં
પ્રશશંસુઃ પરમેશ્વરોત્સવમ્ ॥ ૫૭॥

ઇત્થં મહોત્સવપરમ્પરયૈધમાને
રમ્યે ચિદમ્બરપુરે રચિતાગ્નિહોત્રાઃ ।
સન્તઃ સભાધિપતિદર્શનશાન્તતાપાઃ
સામ્રાજ્યશર્મ દધતિ શ્રુતિશાસ્ત્રપાઠૈઃ ॥ ૫૮॥
દ્વૈતપ્રન્થગ્રહિલદુરહઙ્કારધિક્કારદક્ષૈ-
ર્વાચાં ગુમ્ભૈર્વલદુપનિષત્સૌરભૈર્વ્યાઘ્રપુર્યામ્ ।
પારાશર્યગ્રથિતમનઘં બ્રહ્મસૂત્રં યતીન્દ્રા
વ્યાકુર્વન્તિ ત્રિમુનિકણભુગ્ભટ્ટવિદ્યાનિષદ્યાઃ ॥ ૫૯॥
અહમિદમવલોક્યાત્યદ્ભુતં તિલ્વદેશે
શિવચરિતમુપાગાં શીઘ્રમાખ્યાતુકામઃ ।
ત્રિદિવમિતિ વદન્તં તુમ્બુરં હૃષ્ટચેતા
ગુરુરથ બહુમેને ગીર્ભિરાશીર્મયીભિઃ   ॥ ૬૦॥
ત્રિદશાલય એવ દેવલોક-
સ્ત્રિસહસ્રાલય એષ તિલ્વદેશઃ ।
અનયોઃ ક્વ તુલાપ્સરઃસુ રમ્ભા
દિવિ સૈકાત્ર તુ તાઃ પરઃસહસ્રમ્ ॥ ૬૧॥
મરણાજ્જનનાચ્ચ મુક્તિરુક્તા
સ્મરણાદપ્યપરત્ર સા હિ ગૌણી ।
ઇહ દર્શનતઃ કિલેરિતા સા
સકલશ્રુત્યવિરોધિનીતિ મુખ્યા ॥ ૬૨॥
દૃષ્ટ્વા રથોત્સવદિનેષુ દિશામધીશા-
નષ્ટૌ સમાગતવતો ધ્રુવમાનુપૂર્વ્યાત્ ।
પ્રાપુઃ પુરીં  સ્વયમપિ પ્રમદાય શમ્ભોઃ
સ્વસ્વોચિતાં ષડૃતવો દધતઃ સમૃદ્ધિમ્ ॥ ૬૩॥
શ્રીમદ્વૈદિકમાર્ગખેલનકલાશુદ્ધાન્તરઙ્ગઃ  સુધી-
રદ્વૈતામૃતલાભનિર્ભરનિજાનન્દાનુભૂતિઃ સતામ્ ।
ગોપ્તા મેટકરીકુલૈકતિલકો ગોપાલભૂપાલકઃ
કાવ્યેઽસ્મિન્ક્રમશો નટેશવિજયે સર્ગં ચકારાષ્ટમમ્ ॥
ઇતિ શ્રીમદ્વાધૂલકુલતિલકસ્ય વેઙ્કટકૃષ્ણદીક્ષિતસ્ય કૃતૌ નટેશવિજયાખ્યે મહાકાવ્યે અષ્ટમઃ સર્ગઃ સમ્પૂર્ણઃ ।

૯. નવમઃ સર્ગઃ
ચન્દનાચલપટીરકુટીર-
સ્પન્દમાનપવમાનગભીરૈઃ ।
અધ્વનીનજનમાનધનૈકા-
ગારિકૈરજનિ કૈશ્ચિદહોભિઃ ॥ ૧॥
પઞ્ચમેન નિનદેન દિશન્તી
પઞ્ચતાં પથિકલોકવધૂનામ્ ।
પઞ્ચસાયકયશાંસિ પઠન્તી
સઞ્ચચાર પિકસન્તતિરુચ્ચૈઃ ॥ ૨॥
મન્મથોપનિષદાં મહનીયં
કોકિલેષુ કથયત્સુ રહસ્યમ્ ।
સ્થાણ્ડિલૈરપિ જનૈસ્તરુણીનાં
કેવલં વિલુલુઠે કુચસીમ્નિ ॥ ૩॥
પલ્લવાનિ પરિદશ્ય લતાનાં
કોમલં નદતિ કોકિલયૂનિ ।
ભાવવિદ્યુવજનઃ પ્રમદાનાં
પર્યકૂજદધરાન્પરિચુમ્બ્ય ॥ ૪॥
પુષ્પમાસ ઇતિ ભૂરુહવાટી-
ત્યઙ્ગજોત્સવ  ઇતિ હ્રદિનીતિ  ।
કુઞ્જગેહ ઇતિ કોકિલવાણી-
ત્યુત્તરોત્તરમભૂદ્યુવભાગ્યમ્ ॥ ૫॥
મારવીરસમધિષ્ઠિતમાદ્ય-
દ્ગન્ધવાહગજરાટ્પદલગ્ના ।
શ‍ૃઙ્ખલેવ  દિવિ ષટ્પદમાલા
ચઞ્ચલાન્વગતિચારુ શિશિઞ્જે ॥ ૬॥
ષટ્પદાક્ષવલયં સવિરાવં
પલ્લવાઙ્ગુલિતલૈઃ  પરિચિન્વન્ ।
મોહનાય જગતાં મધુયોગી
પુષ્પરેણુભરભસ્મ ચકાર ॥ ૭॥

ચઞ્ચરીકકુલઝઙ્કૃતિમન્ત્રૈ -
ર્મોચયન્ ઝડિતિ માનપિશાચમ્ ।
કાલમાન્ત્રિકવરઃ ખલુ કાન્તૈ-
ર્યૌવતાનિ સહ યોજયતિ સ્મ ॥ ૮॥
મારુતો ભુવનમારણવિદ્યાં
પ્રેતનાયકપુરે સમધીત્ય ।
આગતઃ પ્રયુયુજેઽધ્વગવૃન્દે
પ્રાગહો બત પરીક્ષિતુમેનામ્ ॥ ૯॥
પાણ્ડ્યયૌવતપયોધરભાર-
સ્ફારહારપટલીષુ વિલુઠ્ય ।
મારુતોઽજનિ હિમો મલયાદ્રૌ
લેલિહાનરસનેન કદુષ્ણઃ ॥ ૧૦॥
ફુલ્લહલ્લકપરાગસરાગે
વાતિ શીતલતરે વનવાતે ।
પાદપાઃ સપદિ પર્યચકમ્પ-
ન્સાધુ સાધ્વિતિ કિલ સ્વશિરાંસિ ॥ ૧૧॥
વન્યવાતશિશુના વ્રતતીનાં
ગૃહ્ણતા કિસલયાઙ્ગુલિજાલમ્  ।
ચક્રમે મુખરષટ્પદમાલા-
કિઙ્કિણીતિભૃતા ગહનાન્તે ॥ ૧૨॥
સ્નાનમબ્જમધુવારિષુ વલ્લી-
મણ્ડપેષુ જપકર્મ વનેષુ ।
પત્રપુષ્પહરણં પથિકાઙ્ગે -
ધ્વનિકાર્યમનિલેન વિતેને ॥ ૧૩॥
અમ્બરોત્થિતપરાગમનઙ્ગ -
સ્યન્દને ચલતિ ચન્દનશૈલાત્ ।
પાટલધ્વજપટાઞ્ચલલક્ષ્મીઃ
પ્રત્યપાદિ નવપલ્લવજાલૈઃ ॥ ૧૪॥
સૌધજાલકમુખે સુરતાર્તં
દર્શનીયવિવૃતસ્તનભારમ્ ।

74 sanskritdocuments.org



નટેશવિજયમ્

ગન્ધસારગિરિગન્ધવહોઽહો
સસ્વજે યુવતિવૃન્દમમન્દમ્ ॥ ૧૫॥
ચારુપલ્લવચયૈઃ શયનીયં
પુષ્પરેણુપટલૈઃ પટવાસમ્ ।
કુર્વતી રહસિ કુઞ્જલતાભૂ-
ત્કેલિષુ પ્રિયસખી કુલટાનામ્ ॥ ૧૬॥
બાલચૂતતરુમૂલતલેષુ
સ્યન્દમાનમકરન્દહિમેષુ ।
કામકેલિરભસોદિતખેદાઃ
શેરતે સ્મ હરિણા હરિણીભિઃ ॥ ૧૭॥
કમ્પિતાનિ સહકારતરૂણાં
દાક્ષિણાત્યપવનેન દલાનિ ।
કૃત્તપાન્થગલશોણિતદિગ્ધા-
ન્યાઙ્ગજાન્યસિદલાન્યનુચક્રુઃ   ॥ ૧૮॥
મઞ્જરીષુ કૃતમાલતરૂણાં
પુઞ્જરીતિમધિગમ્ય પરાગૈઃ ।
પિઞ્જરીકૃતતનુભ્રમરાલિઃ
કુઞ્જરીરમણગણ્ડમદેઽસ્નાત્ ॥ ૧૯॥
વન્યસીમનિ વસન્તતરક્ષો-
રધ્વનીનદલનાદસૃગાર્દ્રાઃ ।
વિસ્તૃતા ઇવ નખા વિરરાજુઃ
કિંશુકસ્ય   મુકુલાઃ કુટિલાગ્રાઃ  ॥ ૨૦॥
માન્મથી મરતકોપલકોશા-
મ્લાનમુષ્ટિરુચિરા ચ્છુરિકેતિ  ।
કાપિ ચઞ્ચુગતકિંશુકપુષ્પા 
ભીતમૈક્ષ્યત શુકી પથિકેન ॥ ૨૧॥
માનિનીદુરભિમાનશિલાનાં
ભેદનાય કિમયં પ્રસવેષોઃ ।
સ્વર્ણટઙ્ક ઇતિ સંશયદાત્રં
ચમ્પકસ્ય મુકુલેન ચકાશે॥ ૨૨॥

પ્રાપ્તયા વનભુવિ પ્રથમર્તું
સઙ્ગમં  ઝટિતિ ચમ્પકવલ્લ્યા ।
પ્રાપ્તવાન્બત કથં પવમાનો
મુક્તવાનથ કથં મધુપો વા ॥ ૨૩॥
માધવીમુકુલવાન્તમધૂલી-
સેકયોગસુલભાઙ્કુરજાલમ્  ।
વ્યત્યષિક્ત મધુભિર્વકુલસ્તાં
યુજ્યતે હ્યુપકૃતાવુપકારઃ ॥ ૨૪॥
અઙ્ગનાચરણતાડનલીલા -
માપ્નુવન્સબહુમાનમશોકઃ ।
પ્રેક્ષિતું તદિવ ભાગમુપેતૈઃ
પલ્લવૈરભિનવૈઃ પરિવવ્રે ॥ ૨૫॥
મઙ્ક્ષ્વકલ્પ્યત  મધૂકતરૂણાં
મણ્ડલેષુ મધુદુર્દિનિતેષુ   ।
કોરકૌઘકરકોત્કરવર્ષિ  -
ષ્વધ્વગૈઃ પિકરુતેઽશનિબુદ્ધિઃ ॥ ૨૬॥
કર્ણિકારકુસુમં   મરુતાભ્રે
કૃષ્યમાણમલિકીર્ણમલાસીત્ ।
ગ્રસ્તમધ્વગકુલક્ષયહેતો
રાહુણેવ રવિબિમ્બમકાલે ॥ ૨૭॥
દર્શનીયતિલકોઽપિ વિપુણ્ડ્રઃ
શ્રાવ્યનવ્યકલકણ્ઠરવોઽપિ ।
અઙ્કુરત્કુરવકોઽયમનેહા
મદ્યપોઽપ્યજનિ મધ્વનુકૂલઃ ॥ ૨૮॥
પક્કદાડિમફલં પરિદીર્ણં
પાટલત્વગનુબન્ધિ બબન્ધ ।
પટ્ટકઞ્ચુકિતમારપુરન્ધ્રી-
પદ્મરાગમણિકઞ્ચુકબુદ્ધિમ્ ॥ ૨૯॥
નાલિકેરકુલીનવધૂલી ।

ધોરણી ભ્રમરધૂમલિતાગ્રે ।
ઉદ્યદમ્બુદધિયોદ્ગતકણ્ઠં
નીલકણ્ઠનિવહેન નિરૌક્ષિ ॥ ૩૦॥
ઘાતુકે રતિ કોકિલયૂનિ
દ્રોહિણિ ધ્વનતિ દુર્મદભૃઙ્ગે  ।
વાતિ પાતકિનિ વાત કિશોરે
જાતુ પાન્થજગદાશ્વસિતુ ક્વ ॥ ૩૧॥
ભૃઙ્ગકીરપિકસારસઋત્વિ -
ગ્ભૂષિતેઽધિમધુ ભૂરુહષણ્ડે ।
પાન્થલોકપશુસંજ્ઞપનાર્થં
ધીમતા મનસિજેન દિદીક્ષે ॥ ૩૨॥
સત્યમેવ પરપુષ્ટસમૂહઃ
કાલકૂટવિષકલ્પિતદેહઃ ।
અન્યથા કથમદઃકૃતમોહઃ
પાન્થકો ભુવિ પતેદ્વિગતેહઃ ॥ ૩૩॥
ઉન્મિષત્કુચયુગાં કુસુમાર્થં
નિષ્કુટેષુ નિતરાં વલમાનામ્ ।
કુઞ્જગેહમનુ કોરકિતાશો
નાયકો નવવધૂં વિચકર્ષ ॥ ૩૪॥
પાટલૈઃ કિસલયૈઃ પવમાનૈઃ
શીતલૈઃ સુરભિભિઃ સુમનોભિઃ ।
કોકિલૈઃ કલરવૈર્મધુભિશ્ચ
સ્વાદુભિઃ સુહિતમિન્દ્રિયજાલમ્ ॥ ૩૫॥
મન્મથોત્સવવિધૌ મણિડોલા-
રોહણે સુમનસાં લવને ચ ।
ઉત્સુકો યુવતિભિર્યુવલોકો
વ્યત્યલઙ્ઘત  સુખેન વસન્તમ્ ॥ ૩૬॥
વાસરાધિપશતાઙ્ગપરાઞ્ચ -
ત્કાસરારિકુલગાત્રરુહાભાઃ ।
ધૂસરાઃ સ્વરજસાથ સુમાનાં

કેસરા દદૃશિરેઽધિશિરીષમ્ ॥ ૩૭॥
કોકિલં ક્વચન સમ્ભૃતમૌનં
વીક્ષ્ય હન્ત મુકુલૈર્વિકસદ્ભિઃ   ।
મલ્લિકા પરિજહાસ મહાન-
પ્યાદ્રિયેત કિમનેહસિ યાતે ॥ ૩૮॥
ફેનખણ્ડપતિતોઽધિપયોધિ
ક્ષ્વેલબિન્દુરિવ ષટ્પદડિમ્ભઃ ।
મલ્લિકામુકુલભાગ્વનમધ્યે
મોહકૃદ્વિરહિભિર્મુહુરૈક્ષિ   ॥ ૩૯॥
મારયુદ્ધગલિતં નિશિ કૈશ્યા-
ન્મલ્લિકાકુસુમદામ વિભાતે ।
કુઞ્જધામ્નિ કુલટા કિમુદીક્ષ્ય
વ્યાલકઞ્ચુકભિયા વ્યગલદ્દાક્ ॥ ૪૦॥
મારમત્તગજમસ્તકભાગ-
સ્યન્દમાનમદશીકરશઙ્કામ્ ।
કુર્વતીભિરબલાકુચકુમ્ભે
ઘર્મવારિકણિકાભિરજૃમ્ભિ  ॥ ૪૧॥
કાઞ્ચનાદ્રિમપિ ધર્મમહિમ્ના
સમ્ભૃતદ્રવમવેત્ય સમન્તાત્ ।
યુક્તમેવ કુચસીમ્નિ યુવત્યા
સ્વેદજન્મ બુબુધે બુધસઙ્ઘઃ  ॥ ૪૨॥
સુભ્રુવામતનુત શ્રમતોયૈ-
ર્દૂષિતસ્તિલકિતો મૃગનાભિઃ ।
નાસિકાગ્રનવમૌક્તિકલગ્ન-
શ્ચમ્પકભ્રમરસઙ્ગતિશઙ્કામ્  ॥ ૪૩॥
ઉન્નમય્ય વદનં યુવતીના-
મુત્સુકાસ્તિલકનેન યુવાનઃ ।
ઘર્મશીકરકદકર્થિતયત્નાઃ 
પ્રાવૃતન્નધરપાનકપાને ॥ ૪૪॥

મલ્લિકામુકુલજાલવિમોક-
પ્રેમશાલિનિ પૃથગ્યુવયુગ્મે ।
મધ્યભાજિ મદનોત્સવ આસી-
ત્પ્રૌઢગાઢપરિરમ્ભણશેષઃ ॥ ૪૫॥
ભૂરિતાપભરિતં મણિમઞ્ચે
પર્યશેત મિથુનં પૃથગેવ ।
હારયષ્ટિભિરવેષ્ટિ યથેષ્ટં
કૂલમુદ્રુજકુચદ્વયસીમ્નિ ॥ ૪૬॥
તાલવૃન્તશતદુર્વિનિવારં 
તાપમાશુ તરુણસ્ય તરુણ્યાઃ ।
આચચામ હરિચન્દનધૂલી-
ધૂસરઃ કુચદુકૂલસમીરઃ ॥ ૪૭॥
હસ્તવર્તિ  હરિચન્દનસિક્તં
તાલવૃન્તમલસત્તરુણીનામ્ ।
ભિક્ષિતું વદનબિમ્બવિલાસં
ચન્દ્રમણ્ડલમિવ સ્વયમેતમ્ ॥ ૪૮॥
સ્વર્ણવર્ણસુભગં સુદૃગઙ્ગં
સ્વિન્નમુન્નતકુચં કૃતિના  દ્રાક્ ।
હન્ત ચેટ્યુપહૃતેન જલાર્દા
વાયુનોપજુગુહે ધુરિ ભર્તુઃ ॥ ૪૯॥
સ્નાનતો મૃગદૃશઃ સ્તનકુમ્ભ-
સ્તત્ક્ષણં વિરલતોયકણાઙ્કઃ ।
કામુકેન કચધૂનનકાલે
પ્રેમગાઢમુરસા પરિરેભે ॥ ૫૦॥
શીતમંશુકશિખાઞ્ચિતમગ્રે
બિભ્રતી નવપયોધરકુમ્ભમ્ ।
શાલિકા ન તુ પરં સલિલાનાં
પાલિકાપ્યહૃત પાન્થમનાંસિ ॥ ૫૧॥
તૃષ્ણયાધરધૃતાઞ્જલિરૂર્ધ્વં
દત્તદૃક્કુચતટે ધુતમૌલિઃ ।

પાનતઃ પ્રથમમેવ યુતત્યા
પર્યહાસિ પથિકોઽમ્બુ દદત્યા ॥ ૫૨॥
ચણ્ડભાનુકરચણ્ડિમભ્રૂમ્ના
દીપિતેઽધ્વગજનો દિનમધ્યે ।
વૃક્ષમૂલકૃતવેદિષુ વૃન્દં
વૃન્દમાસ્ત પરિપીય પયાંસિ ॥ ૫૩॥
પક્ષિણો ગિરિનદીષુ પયાંસિ
ગ્રીષ્મભાનુકિરણક્વથિતાનિ ।
પાતુમક્ષમતયા પ્રતિવૃક્ષં
દીનદીનમકુવન્ત તૃષાર્તાઃ ॥ ૫૪॥
નાનટન્નવકૃશાનુશિખાનિ
સ્વૈરમર્યમશિલાફલકાનિ ।
આવહન્પુરહરાલિકપટ્ટ-
પ્રક્રિયાં પ્રતિદિનં વિપિનેષુ ॥ ૫૫॥
પ્રૌઢદાવદલનસ્ફુટિતાદ્રિ-
ગ્રાવખણ્ડહતિવિહ્વલગાત્રાઃ ।
મન્દમન્દમચલન્મિહિરાશ્વા
દિવ્યતઃ કિલ દિનેઽજનિ દૈર્ઘ્યમ્ ॥ ૫૬॥
પદ્મબાન્ધવકરૈઃ પરિભૂતો
લોહિતેક્ષણપુટોઽદ્રિલુલાયઃ ।
તૂર્ણમાવિલયતિ સ્મ તદીયૈઃ
સેવિતં સમવગાહ્યં તટાકમ્ ॥ ૫૭॥
વારિ ભૂરિ પરિપીય વસૂનાં
નાયકો નિજકરૈરતિમાત્રમ્ ।
તદ્વમન્નિવ તદા મૃગતૃષ્ણા-
વ્યાજતઃ પ્રતિદિશં વિલુલોકે ॥ ૫૮॥
સર્વથૈવ પવનાશનસઙ્ઘ -
ક્ષામયોગસમયે સમુદીતે ।
પિપ્પલેષુ વિબુધા ભુવિ રૂઢ્યા
જજ્ઞિરે ચલદલવ્યવહારમ્ ॥ ૫૯॥

ક્વાપિ વારણગણસ્તરુમૂલે
હસ્તશીકરકિરોઽધિકપોલમ્ ।
શઙ્ક્યતે સ્મ દવથું લઘુ હન્તું
મેઘસઙ્ઘ  ઇવ મન્ત્રયમાણઃ ॥ ૬૦॥
શુદ્ધયા ચ સુમનોગણમધ્યે
શ્લાઘ્યયા ચ સુરભિઃ શુભજાત્યા ।
આપગાસુ શુચિરાચમનેઽપાં
વ્યાપૃતો યદિ કિમત્ર વિચિત્રમ્ ॥ ૬૧॥
અમ્બુ શીતમજનિષ્ટ તદાનીં
કાઞ્ચનાદપિ કથઞ્ચન મૃગ્યમ્ ।
નીરદાનમત એવ નિદાઘે
સ્વર્ણદાનશતસમ્મિતમાહુઃ  ॥ ૬૨॥
ઉષ્ણભાસ્યુદયગે સતિ યાભિઃ
પર્યદીપ્યત પતઙ્ગશિલાભિઃ  ।
અસ્તગે પુનરભૂયત તાભિ-
ર્ધૂમનિઃશ્વસિતધૂસરિતાભિઃ ॥ ૬૩॥
ચત્વરે ન ન ચતુષ્પથદેશે
વેદિકાસુ ન ન વા વિશિખાસુ ।
સઙ્ઘશસ્તુ  સમદૃશ્યત ધારા
યત્ર ગેહસવિધે યુવલોકઃ ॥ ૬૪॥
ભાલલોચનસુદર્શનપાણ્યો-
ર્નૈવ ચેચ્છ્વશુરગેહનિવાસઃ  ।
ગાઢતાપબહુલઃ કથમેષ
ગ્રીષ્મવાસરગણઃ ક્રમણીયઃ ॥ ૬૫॥
વાસરાણિ કદલીવનવીથ્યા-
મત્યગાદ્યુવજનોઽમ્બુવિહારૈઃ ।
ચન્દ્રકાન્તભુવિ ચન્દ્રમયૂખૈઃ
શર્વરીશ્ચ સમુદઞ્ચતિ તાપે ॥ ૬૬॥
પ્રમદવનસમીરઃ પાટલીગન્ધલિપ્સા-

પરિમિલદલિવૃન્દામન્દઝઙ્કારભેદૈઃ ।
કનકસદસિ નૃત્યં કુર્વતશ્ચન્દ્રમૌલે-
રનુગુણમપરાહ્ણે સ્વૈરમારબ્ધં ગીતમ્ ॥ ૬૭॥
આષાઢે કિલ માસિ તત્ર નગરે હૃષ્ટાઃ પુનર્મલ્લિકા-
ગન્ધાન્ધભ્રમરાવલીકૃતહરિદ્ગ્રાવસ્ફુરત્તોરણે ।
સિઞ્ચન્તો નટનાયકસ્ય પુરતઃ શ્રીગન્ધસારોદકં
સોત્સાહં ત્રિસહસ્રદીક્ષિતવરાશ્ચક્રુઃ  શતાઙ્ગોત્સવમ્  ॥ ૬૮॥
શ્રીમદ્વૈદિકમાર્ગખેલનકલાશુદ્ધાન્તરઙ્ગઃ  સુધી-
રદ્વૈતામૃતલાભનિર્ભરનિજાનન્દાનુભૂતિઃ સતામ્ ।
ગોપ્તા મેટકરીકુલૈકતિલકો ગોપાલભૂપાલકઃ
કાવ્યેઽસ્મિન્નવમં નટેશવિજયે સર્ગં ચકારાદ્ભુતમ્ ॥
ઇતિ શ્રીમદ્વાધૂલકુલતિલકસ્ય વેઙ્કટકૃષ્ણદીક્ષિતસ્ય કૃતૌ નટેશવિજયાખ્યે મહાકાવ્યે નવમઃ સર્ગઃ સમ્પૂર્ણઃ ।

૧૦. દશમઃ સર્ગઃ
ગ્રીષ્મકાનનકૃશાનુશિખોત્થૈઃ
કજ્જલૈર્મલિનિતં ખમભૂત્કિમ્ ।
સંશયં વિદધતીતિ સમેષાં
પ્રાવૃડાવિરભવદ્ભ્રમદભ્રા ॥ ૧॥
પ્રાક્કદમ્બસુરભિઃ પવમાનઃ
પાકશાસનધનુર્નનુ પશ્ચાત્ ।
દક્ષિણાભિનવતોયધરશ્રી-
રુત્તરા ચ તટિદુન્મિષતિ સ્મ ॥ ૨॥
મારદિગ્વિજયમઙ્ગલયાત્રા -
કાલિકૈઃ કિલ ગભીરગભીરમ્ ।
શૈલવારણશિરોભિરુદૂઢૈ-
ર્દધ્વને જલદદુન્દુભિવૃન્દૈઃ ॥ ૩॥
વારિદસ્મરભટા વલમાના
દિક્ષુ ધૂનિતતટિદ્ગુણવેત્રાઃ ।
પ્રોષિતાન્નિજગૃહં પ્રતિ યૂનો

દ્રાવયન્ત ઇવ ધીરમગર્જન્ ॥ ૪॥
નીલસૌધશિખરાણ્યનુ પશ્ય-
ન્ત્યાત્મનઃ સરણિમધ્વગયૂના ।
કૌતુકાદુપવને કનકાઙ્ગી
કેકિનેવ દદૃશે ઘનવિદ્યુત્ ॥ ૫॥
વીચિભિર્જલનિધૌ વિપુલાભિ-
ર્દૂરદર્શિતતિરોહિતરૂપા   ।
ચારુવિદ્રુમલતેવ ચકાશે
ચઞ્ચલા જલદસઙ્કુલિતેઽભ્રે  ॥ ૬॥
કાલિકામભિ કૃતારભટીકા-
મન્તરેઽભ્રસદસોઽધિકહર્ષાત્ ।
નીલકણ્ઠમવલોક્ય નટન્તં
પ્રહ્વભાવમભજત્ફણિરાજઃ ॥ ૭॥
કાલમેઘનિનદૈઃ સનિનાદં
વારિબન્ધમધિગમ્ય વલદ્ભિઃ ।
મેદુરા મદકણા ઇવ મુક્તાઃ
પ્રાપ્નુવન્પ્રથમબિન્દવ ઊર્વીમ્ ॥ ૮॥
સમ્પતત્તૃષિતચાતકપોત-
ત્રોટિકોટિદલચૂષિતશેષાઃ ।
શીકરાઃ પ્રથમતઃ કિલ ચેલ-
ક્નાપમાપુરવનીં  ઘનમુક્તાઃ ॥ ૯॥
વારિવાહનિવહે વલહન્તુ-
શ્ચાપયષ્ટિરચિરેણ ચકાશે ।
ઇન્દ્રનીલશિખરીન્દ્રનિતમ્બે
ગૈરિકદ્રવઝરીવ ગલન્તી ॥ ૧૦॥
અસ્ફુટદ્બહિરજાણ્ડકટાહો-
દ્ધટ્ટને મણિમયં કટકાર્ધમ્ ।
વિક્રમેષુ કિમુ વિષ્ણુપદે ય-
દ્દૃષ્ટમિન્દ્રધનુરિત્યવશિષ્ટમ્  ॥ ૧૧॥

ગ્રીષ્મસોષ્મઘનગોમયપઙ્કૈઃ
પ્રાવૃષા પદમલિપ્યત વિષ્ણોઃ ।
રઙ્ગવલ્લિરપિ  રત્નરજોભિ-
સ્તન્યતે સ્મ ધનુરાકૃતિરત્ર  ॥ ૧૨॥
મેઘમણ્ડલમહોદધિમધ્યે
તન્વતા મણિધનુર્મયસેતુમ્ ।
કાલદાશરથિનાવધિ કાણ્ડૈ-
રુષ્ણપઙ્કિવદનો હતશીતઃ ॥ ૧૩॥
કર્ષણસ્યદઘનક્ષુભિતાસૃ-
ક્પાટલાહિપતિભોગપરીતમ્ ।
આશુ મન્દરમસસ્મરદબ્ધૌ
ખે ધનુર્વલયિતો ઘનસઙ્ઘઃ  ॥ ૧૪॥
ધાર્તરાષ્ટ્રભયદાયિનિ કૃષ્ણે
સિંહનાદિનિ   ઘને સતિ સદ્યઃ ।
અર્જુને  ગૃહશિખણ્ડિનિ ચારા-
દ્ભીષ્મ ઉષ્ણ ઉદભિદ્યત કાણ્ડૈઃ ॥ ૧૫॥
મર્દનં બત શુચેર્મલિનાત્મા
કાલ એષ કૃતવાનિતિ મત્વા ।
માનસં પ્રતિ નુ મઙ્ક્ષુ પલાયાં-
ચક્રિરેઽતિશુચયઃ કલહંસાઃ ॥ ૧૬॥
આહતાસુ પયસામ્બુજવાટી-
ષ્વાતતાસુ સરણિષ્વતિપઙ્કૈઃ ।
આવૃતાસુ ચ હરિત્સુ ઘનૌઘૈ
રાજહંસગતયો ન રરાજુઃ  ॥ ૧૭॥
હંસસન્તતિરલક્ષિ વલર્ક્ષી
ક્રૌઞ્ચશૈલકુહરં પ્રવિશન્તી ।
નિર્ગલદ્વિમલનિર્ઝરિણીભિ-
ર્નિર્વિશેષમટવીષુ     નિષાદૈઃ ॥ ૧૮॥
દીનચાતકશિશૌ દયનીયે
ક્રન્દતિ સ્નુતપયઃકણજાલઃ ।

પ્રાવૃષો ધૃતપયોધરનામા
તાવદભ્રનિવહસ્તનતિ સ્મ ॥ ૧૯॥
પ્રાવૃષિ પ્રથમમેવ હિ વર્ષા-
દ્વિષ્ટપે વિરહિણીબહુલેઽસ્મિન્ ।
અઞ્જનદ્રવમયી સરિદગ્રે
પાન્થલોકમરુધત્પ્રવહન્તી ॥ ૨૦॥
સુભ્રુવાં પ્રિયસમાગમવાર્તા-
ન્વેષણવ્યસનિના હૃદયેન ।
સાકમુન્નતતટં સરિદોઘઃ
પાતયન્બત પથઃ પ્રરુરોધ ॥ ૨૧॥
મારદિગ્જયમહોત્સવહેતો-
ર્નીરવાહકુલનીલવિતાને ।
વિસ્તૃતે વિયતિ તત્ર વિરેજુઃ
સ્થૂલમૌક્તિકસરા ઇવ ધારાઃ ॥ ૨૨॥
કાલમેઘકુલકજ્જલિતાભ્રે
ભેકભાઙ્કૃતિભયઙ્કરદિક્કે  ।
અર્ધરાત્રિસમયેઽભિસરન્ત્યાઃ
સાહસં હિ ભુવિ ષડ્ગુણમાહુઃ  ॥ ૨૩॥
વાતવિસ્તૃતઘનાઘનવર્ષા-
કામિનીકચભરે પરિફુલ્લા ।
મલ્લિકાસ્રગિવ મઞ્જુબલાકા-
માલિકાતિમહતી વિલુલોકે ॥ ૨૪॥
જૃમ્ભિતે  સતિ જલોદયકાલે
યત્ર પૂર્વમુદલાસિ મરાલૈઃ ।
તારકાભિરપિ તત્ર બકૌઘૈ-
ર્જ્યોતિરિઙ્ગણગણૈશ્ચ  ચકાશે॥ ૨૫॥
અમ્બરે સતિ પયોધરભારે-
ણાવૃતે તવ પયોધરભારઃ ।
અમ્બરેણ કથમાવૃત ઇત્યા-
કર્ષિં  યૌવતકુચાંશુકમિષ્ટૈઃ ॥ ૨૬॥

ચાતકેષુ ભુવનં સ્વનિષેવિ-
ષ્વર્પયન્વિતરણિત્વમગાદ્યઃ ।
કેતકીદ્રુભિરસેવિ ઘનોઽસૌ
કુટ્મલચ્છલકૃતાઞ્જલિબન્ધૈઃ ॥ ૨૭॥
અભ્રનિર્ગલદનારતધારા-
વર્તનાવનિતલામ્બુવિહારી ।
ઉત્પતન્નુરુતપા ઇવ મત્સ્યઃ
સ્વર્ગસિન્ધુસલિલં વિજગાહે ॥ ૨૮॥
વાનરેષુ ઘનવર્ષહતેષુ
વ્યાપ્નુવત્સુ વિટપાદ્વિટપાગ્રમ્ ।
પ્રત્યબોધિ પતનોત્પતનાભ્યાં
પક્વજમ્બ્વલિપરસ્પરભેદઃ ॥ ૨૯॥
કાકઘૂકકલવિઙ્કકુલાય-
પ્રાયચૈત્યતરુષુ પ્રતિપત્ય ।
આશુનાશિભિરહો કરકૌઘૈઃ
પાતકં ભુવિ પરં સમચાયિ ॥ ૩૦॥
ગન્ધવાહયુવઘટ્ટનદીર્ય-
ચ્છક્રચાપશુભકઞ્ચુલિખણ્ડાઃ ।
પ્રાવૃષઃ કિલ પયોધરભારા-
દિન્દ્રગોપનિકરા ઇતિ પેતુઃ ॥ ૩૧॥
ઉદ્યતે જગદુપેન્દ્રકુમારે
જેતુમસ્ય જયસાધનમિન્દ્રઃ ।
વાહનં વરધનુશ્ચ દદત્સ્વં
હન્ત કોપમપિ મૂર્તમમુઞ્ચત્ ॥ ૩૨॥
ચઞ્ચલાયતકશે જલવાહા-
ધ્યાપકે નદતિ ધીરમુદારમ્ ।
શૈલસીમ્નિ શિખિમાણવકાનાં
શુશ્રુવે કલકલઃ શ્રવણીયઃ ॥ ૩૩॥
નીલમેઘનિવહેન દશાના-

માવૃતેઽપિ હરિતામવકાશે ।
ઉલ્લલાસ તરણેરુડુપસ્યા-
પ્યપ્સુ મણ્ડલમહો તટિનીનામ્ ॥ ૩૪॥
અસ્તમેતિ સવિતાસ્ય તટાકાઃ
કુર્વતેઽસ્ય કમલાઞ્જલિબન્ધમ્ ।
શ્રોત્રિયૈરિતિ ઘનસ્થગિતેઽભ્રે
સાયકર્મસમયો નિરણાયિ ॥ ૩૫॥
કામિનીકલિતનિર્દયકણ્ઠા-
શ્લેષસઞ્જનિતશર્મવિશેષૈઃ ।
રારટજ્જલધરો લઘુવર્ષા-
વાસરઃ સુકૃતિભિર્વિલલઙ્ઘે     ॥ ૩૬॥
અમ્બરં પરિદધત્યવદાતં
હંસપઙ્ક્તિભિરલઙ્કૃતપાર્શ્વમ  ।
આયયૌ શરદદભ્રસિતાભ્રા
લાલિતાભ્યુદિતરાજકરેણ ॥ ૩૭॥
વિષ્ટપં શરદૃતોર્વશયન્દ્રા-
ગઙ્ગજપ્રભુરદત્ત  કિમસ્મૈ ।
લક્ષ્મકૈતવલસન્નિજમુદ્રં
ચન્દ્રબિમ્બમિષશાસનપત્રમ્ ॥ ૩૮॥
ચારુભિર્વિરહિતાશ્ચપલાભિઃ 
પાણ્ડુતામિવ ઘનાઃ પ્રતિપદ્ય ।
દિક્ષુ તૂલલઘવો વલમાના-
શ્ચિક્ષિયુર્બત ચિરં વિધુરત્વાત્ ॥ ૩૯॥
શમ્પયા કનકશ‍ૃઙ્ખલદામ -
ચ્છદ્મયા પરિવૃતો જલદઃ ખે ।
નિઃસ્પૃહઃ શરદિ નીલમહોક્ષ-
વ્યાજતોઽધિગુ વલન્નદતિ સ્મ ॥ ૪૦॥
સપ્તપર્ણકુસુમેષુ સમીરઃ
સન્નિપત્ય મધુગન્ધિષુ સદ્યઃ ।
નિષ્પતન્ગિરિગુહાસુ નિષણ્ણૈ-

રભ્યધાવ્યત રુષા હરિડિમ્ભૈઃ ॥ ૪૧॥
ગન્ધસિન્ધુરકપોલતલસ્પૃ-
ક્પુણ્ડરીકમુખપર્યટનોત્કઃ ।
બાણકોટિષુ પતન્નપિ નાલિ-
ર્વિવ્યથે  વિરહિદુર્વિધિપાકાત્   ॥ ૪૨॥
ષટ્પદાલિરરુણામ્બુજષણ્ડે
મેદુરા યુવમનોમૃગહત્યૈ ।
દારુણસ્મરકિરાતતતાયો-
વાગુરેવ દવસીમ્નિ વિરેજે ॥ ૪૩॥
સિન્ધવઃ સ્વપતિચૂષણશીલે
સ્ફીતતેજસિ મુનૌ સતિ ભીતાઃ ।
અમ્બુજાઞ્જલિમકુર્વત કાર્શ્યા-
દ્રાજસપ્રકૃતિતાં  રહયન્તઃ ॥ ૪૪॥
પ્રાગ્રજસ્વલતયા બહુરાત્રં
પ્રાપ યા ન તટિની પ્રતિકર્મ ।
નિર્મલા શરદિ સા નિજકેશા-
ઞ્છૈવલાન્પયસિ શોધયતિ સ્મ ॥ ૪૫॥
પુણ્ડરીકકુલભૂરિવિલાસા-
વાસનીલવનરાજિસમેતા ।
તાવદદ્રિષુ તટી તટિની ચ
દ્વે પરસ્પરતુલામલભેતામ્ ॥ ૪૬॥
દન્તિદન્તશકલૈરિવ દીપ્રૈઃ
કૈરવૈરુડુગણૈરપિ કીર્ણમ્ ।
શારદં મનસિકૃત્ય સ નૂનં
કં ચ ખં ચ કવિરાહ સવર્ણમ્ ॥ ૪૭॥
કામકુણ્ડલિતકાર્મુકચક્ર-
ક્રેઙ્કૃતિભ્રમકરં  ગહનાન્તે ।
કૂજિતં મદકલં કુરરીણા-
માતતાન પથિકાનધિકાર્તાન્ ॥ ૪૮॥

દૈવિકી મમ તિરસ્કૃતિરાસી-
ત્કુપ્યમાત્રગુણિનીતિ તુલાસ્થે ।
પ્રત્યયાર્થમિવ ભાસ્વતિ પદ્મિ-
ન્યુન્નમય્ય મુખમુચ્છ્વસિતિ  સ્મ ॥ ૪૯॥
પ્રાવૃષેણ્યદિવસે પ્રતિપેદે
સમ્મદં સ કિલ ષણ્મુખવાહઃ ।
શારદેઽહ્નિ તુ ચતુર્મુખવાહઃ
કસ્યચિદ્ભવતિ કશ્ચન કાલઃ ॥ ૫૦॥
ભૂષણાનિ પથિ શિઞ્જિતભીત્યા
દ્રાગ્વિમુચ્ય તટિનીં  નિશિ યાન્ત્યા ।
હંસકે નદતિ હન્ત સશઙ્કં
સ્વાઙ્ઘ્રિયુગ્મમભિસારિકયૈક્ષિ  ॥ ૫૧॥
રાજહંસ ઇતિ પાથસિ રાકા-
ચન્દ્રબિમ્બમભિસૃત્ય સરાગમ્ ।
વઞ્ચિતાથ વરટા નિજનાથે
ન સ્મ વિશ્વસિતિ જાતુ યથાર્થે ॥ ૫૨॥
વાજપેયવિહિતાવભૃથાનાં
યજ્વનામુપરિ હંસયુવાનઃ ।
આતપત્રમવલોક્ય ગૃહીતં
હંસ ઇત્યનુનદં દિવિ નેદુઃ ॥ ૫૩॥
બહ્વમન્યત શુચિર્દ્વિજવૃન્દે 
શુદ્ધમાનસગતિઃ સુનદીષ્ણઃ ।
શીતવાતસહનોઽપિ ચ હંસો
વર્ણસઙ્કરવશાત્તુ શિખી ન ॥ ૫૪॥
વાસવોપલમયીવ વિતર્દિ  -
શ્ચન્દ્રકાન્તમણિપીઠસમેતા ।
શિશ્રિયે શિતિજલા સરિદાવિઃ-
સૈકતા ચ સુગિરા દ્વિજપઙ્ક્ત્યા ॥ ૫૫॥
સ્પર્ધિતં   વિરુરુધે હિ મિથસ્ત-
ત્ખઞ્જરીટમિથુનં ઘટમાનમ્ ।

યેન સર્વયુવમોહનદાત્રા
સૂચિકાજનિ નિધેઃ શરદુર્વ્યામ્ ॥ ૫૬॥
કન્દલત્કુમુદકાનનખેલ-
દ્રાજહંસરમણીચરણાનિ ।
દુગ્ધસિન્ધુસરસોદરવલ્ગ-
દ્વિદ્રુમાઙ્કુરવિલાસમપુષ્ણન્  ॥ ૫૭॥
શારદેષુ દિવસેષુ સમાનં
પુણ્ડરીકપટલેન પયોધૌ ।
ઉન્મિમેષ દૃગુભય્યપિ વિષ્ણોઃ
પુણ્ડરીકનયનો હિ સ કાલઃ ॥ ૫૮॥
સપ્તપર્ણમભિસૃત્ય સકામં
મઞ્જરી પરિવહન્મદગન્ધમ્ ।
સ્કન્ધદેશવિનિવેશિતશુણ્ડા-
કાણ્ડયા ચિરમવર્તિ  કરિણ્યા ॥ ૫૯॥
સઞ્ચરત્સરસિ સન્તતખેલ-
ત્કામિનીકુચતટીઘુસૃણાક્તે ।
મલ્લિકાક્ષમિથુનં ચરણાસ્યે
રાજહંસયુગરીતિમધત્ત ॥ ૬૦॥
રક્તવારિરુહરઙ્ગરજોભિ -
ર્ધૂસરા ધુરિ મિથો ઘટમાનાઃ ।
મારદેવમહિતા ઇવ મલ્લ્યાઃ
ષટ્પદાઃ સનિનદં દિશિ ચેરુઃ ॥ ૬૧॥
શુદ્ધરાજતઘટં પુલિનાન્તે
ન્યસ્ય કલ્પિતનદીજલકેલ્યા ।
મુગ્ધયા હૃદ ઉદીક્ષ્ય મરાલં
ચુક્રુશે નિજઘટઃ સ્રવતીતિ ॥ ૬૨॥
પુણ્ડ્રપર્વગલિતસ્ફુટમુક્તા-
વારશર્કરિલયા વનગોપ્યઃ ।
ઇક્ષુશાકટજનસ્ય સરણ્યા
કાલમીનમભજન્ત કથઞ્ચિત્ ॥ ૬૩॥

અધ્વગઃ કલમપાલિકયાગ્રે
દર્શિતેઽપિ   પથિ તદ્ગતચેતાઃ ।
સ્પૃષ્ટવાનિવ પદૌષધિભેદં
બમ્ભ્રમીતિ બત તાં પરિતઃ સ્મ ॥ ૬૪॥
ચાખલીષિ ન ચ શક્ષ્યસિ ગન્તુ-
મસ્તિ સિદ્ધિરિતિ કાપિ ભુજઙ્ગમ્  ।
લોલદૃષ્ટિમરુણલ્લઘુભોગિ-
ગ્રાહિણીવ પથિકં યવગોપ્ત્રી ॥ ૬૫॥
પ્રસ્થિતસ્ય પરિતઃ ક્રમમાણા
દિગ્જયાય મદનસ્ય તુરઙ્ગાઃ  ।
શ્યામલાઃ કલમસીમ્નિ સમેતા
જૃમ્ભિતા  વનશુકા અવતેરુઃ ॥ ૬૬॥
ઘોષિતૈઃ કલમકાનનગોપ્યાઃ
પ્રસ્થિતાન્બત શુકાન્સમગૃહ્ણન્ ।
પલ્લવૈશ્ચ કુસુમૈઃ પ્રહિયન્ત્ર-
સ્થાણવસ્તદુપગીતિસમુત્થૈઃ ॥ ૬૭॥
પ્રોચ્ય માસમવધિં  પ્રસવર્તો-
ર્યોષિતિ પ્રચલિતઃ પથિ વન્યે ।
ગોપિકાધ્વનિષુ કોકિલબુદ્ધ્યા
હા વસન્ત ઇતિ કશ્ચિદમુહ્યત્ ॥ ૬૮॥
તત્ર તત્ર નવદર્ભસમૂહાઃ
પુષ્પિતાસ્ત્રિભુવનં વિજિગીષોઃ ।
રેજિરે રજતકેસરપઙ્ક્ત્યા
રાજિતા રતિપતેરિવ કુન્તાઃ ॥ ૬૯॥
દિગ્જયાય ચરતામિહ રાજ્ઞાં
હસ્તિભિર્હરિતપટ્ટપતાકાઃ ।
દીર્ઘશૈલકદલીદલપાલી-
વિભ્રમં વિદધિરે ભ્રિયમાણાઃ ॥ ૭૦॥
રાજહંસરજનીકરકાશ-

સ્તોમકૈરવકુલચ્છલતઃ સ્વામ્ ।
અઙ્ગજે  કિરતિ કીર્તિમગચ્છ  -
ત્સા શરચ્છરદયોગિષુ ભૂત્વા ॥ ૭૧॥
વાયુવહ્નિજલખાનિ વસન્ત-
ગ્રીષ્મવાર્દિનશરત્સુ   કિમૃદ્ધિમ્ ।
પ્રાપુરિત્યૃતુયુગે પરિશિષ્ટે
ભૂરજાંસિ  પરિવૃદ્ધિમગચ્છન્ ॥ ૭૨॥
અમ્બરે વિધિરપાં પરમાણૂ-
ન્વ્યસ્તૃતાતપતે હિમદમ્ભાત્ ।
અપ્સિસૃક્ષુરત એવ બુધાનાં
ભાવિવર્ષપરિકૢપ્તિરિદાનીમ્  ॥ ૭૩॥
હૈમનેષુ દિવસેષુ યતોઽભૂ-
દ્દ્યૌશ્ચિરાય  ધૃતજીવનગર્ભા ।
વિપ્રકીર્ણહિમઘર્મકણૌઘા
પાણ્ડિમાનમત એવ બભાર ॥ ૭૪॥
દિવ્યહંસનિવહેઽભ્રતટિન્યાં
શારદેષુ દિવસેષુ વિહૃત્ય ।
ક્લિન્નપક્ષકુલકમ્પિનિ પેતુઃ
શીકરા હિમમિષેણ સમન્તાત્ ॥ ૭૫॥
દિઙ્મુખાનિ કુશકાશગુલુચ્છૈ-
રૂર્ધ્વપુણ્ડ્રલસિતાન્યથ તાનિ ।
હૈમનેન દિવસેન હિમાની-
ભૂતિલેપભરિતાનિ કૃતાનિ ॥ ૭૬॥
અચ્છમિન્દુમણિમમ્બરશાણે
કર્ષતિ ગ્રથિતરશ્મિ કૃતાન્તે ।
તસ્ય ચૂર્ણપટલીવ તદાની-
માવિરાસ મહતીતિ હિમાની ॥ ૭૭॥
હારદાગ્નિ સલિલે ચ હિમત્વં
પ્રાયશો મિહિકયા પ્રથયન્ત્યા ।
પદ્મપાલિષુ વિયોગિષુ ચ પ્રા-

લેયતા પ્રકટિતા બત લોકે ॥ ૭૮॥
યામિનીષુ યદભૂદતિદૈર્ઘ્યં
યચ્ચ હ્રસ્વમજનિષ્ટ  તદાહઃ ।
પ્રોદિતોઽજનિ ચિરાય તદેત-
ત્પાંસુલાકુલતપઃપરિપાકઃ ॥ ૭૯॥
જારદષ્ટમધરં પિદધાના
કાપિ નવ્યકુલટા કુલટાભિઃ ।
પૃચ્છતે સ્વપતયે વ્રણહેતું
શીલિતા હિમ ઇતીતિ વદસ્વ ॥ ૮૦॥
ઇત્વરી બત નિશાસુ હિમાની-
દુર્નિરીક્ષગમનાપિ   વિભાતે ।
શાદ્વલેષુ સમસૂચ્યનુરાગૈઃ
પ્રસ્નુતૈરિવ બહિઃ પદયાવૈઃ ॥ ૮૧॥
હાસ્તિકં દિનમુખે બહિરેષ્ય-
ત્સન્તતં સ્થપુટિતે હિમપિણ્ડૈઃ ।
પ્રાઙ્ગણેઽપિ  પદમેકમનીશં
કર્તુમુદ્ધૃતકરં રટતિ સ્મ ॥ ૮૨॥
વાલિનેવ શિશિરેણ વિદૂરં
દ્રાવિતો રવિતનૂજ ઇવોષ્મા ।
ઋશ્યમૂકમિવ સોઽપિ તદાનીં
પ્રાપ યૌવતપયોધરદુર્ગમ્ ॥ ૮૩॥
વીટિકાદ્વિપટિકાપ્રતિસીરા-
ગર્ભગેહમૃગનાભિહસન્તીઃ ।
સન્નિધાપ્ય સુદતીકુચદુર્ગં
સંશ્રિતૈર્વિમુમુચે   શિશિરાદ્ભીઃ ॥ ૮૪॥
સાયમાતપદવાગ્નિશિખાભિ-
ર્વ્યાહતા નિશિ હિમૈર્વનરાજિઃ ।
કુન્દપુષ્પકપટેન વિભાતે
બાષ્પબિન્દુપટલં વિસસર્જ ॥ ૮૫॥

ઇત્થં દુરન્તહિમવર્ષિણિ   જૃમ્ભમાણે
કાલે વિયોગિજનજીવવિયોગકાલે ।
કાન્તાકુચોષ્મકબલીકૃતશીતગર્વા
નિદ્રાસુખાન્યનુભવન્તિ નિશિ સ્મ ધન્યાઃ ॥ ૮૬॥
તરુકુલમુરુશાખાશેષમાત્રં તદાનીં
પ્રતિદિશમવલોક્ય પ્રાણભૃદ્વ્યાઘ્રપુર્યામ્ ।
અમનુત શિવરાત્રાવર્ચિતું   ભૂસુરેન્દૈ-
રખિલમપિ વિલૂનં પત્રપુષ્પાઙ્કુરૌઘમ્  ॥ ૮૭॥
જનનમરણભીતો જૈમિનિર્વ્યાસવાચા
વિદિતદહરવિદ્યાસમ્પ્રદાયો વિમુક્ત્યૈ ।
વિમલમતિરુપાસ્તે વેદપાદસ્તવાદ્યૈ-
ર્વર ઇહ નટરાજં પુણ્ડરીકાભિધાને ॥ ૮૮॥
શ્રીમદ્વૈદિકમાર્ગખેલનકલાશુદ્ધાન્તરઙ્ગઃ  સુધી-
રદ્વૈતામૃતલાભનિર્ભરનિજાનન્દાનુભૂતિઃ સતામ્ ।
ગોપ્તા મેટકરીકુલૈકતિલકો ગોપાલભૂપાલકઃ
કાવ્યેઽસ્મિન્દશમં નટેશવિજયે સર્ગં ચકારાદ્ભુતમ્ ॥
ઇતિ શ્રીમદ્વાધૂલકુલતિલકસ્ય વેઙ્કટકૃષ્ણદીક્ષિતસ્ય કૃતૌ નટેશવિજયાખ્યે મહાકાવ્યે દશમઃ સર્ગઃ સમ્પૂર્ણઃ ।
ઇતિ નટેશવિજયં સમ્પૂર્ણમ્ ॥

